
ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 

ᐅᖃᖅᑎ: ᐊᖓᔪᖅᑳᖅ ᑑᓂ ᐋᖁᐊᖅ, ᒪᓕᒐᓕᐅᖅᑎ 



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 

 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒥᓯᐊᓪ ᐋᓪᐳᑦ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᐹᐱ ᐊᓇᕕᓗᒃ 

(ᖁᕐᓗᖅᑑᖅ) 

 

ᐱᑦᓯᐅᓛᖅ ᐳᕉᔅᑐ 

(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᐹᒥᓚ ᑯᕌᔅ 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 

ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ 

ᔪᐃᓕ ᖃᐃᕐᓂᖅ 

(ᐃᖃᓗᐃᑦ-ᒪᓂᕋᔭᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᑭᐊᕆᓐ ᓄᑕᕋᖅ 

(ᑐᓄᓂᖅ) 

 

ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

  

ᐊᖓᔪᖅᑳᖅ ᔪᐊᓇ ᖁᐊᓴ 

(ᐊᒡᒍ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐅᖃᐅᓯᕐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᓄᑐᖃᓕᕆᓂᕐᒥᒃ 

 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᔫᓂ 3, 2022 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ 

ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᑯᕌᔅ, ᔪᐊᔾ 

ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ 

ᖃᐃᕐᓂᖅ, ᒥᐊᓕ ᕿᓕᖅᑎ, ᐊᖓᔪᖅᑳᖅ ᖁᐊᓴ 

ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, 

ᓵᓚᒪᓐ ᒪᓕᑭ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᑭᐊᕋᓐ 

ᓄᑕᕋᖅ, ᑖᓂᐅ ᖃᕝᕕᒃ, ᐊᖓᔪᖅᑳᖅ ᔪᐊᓇ ᖁᐊᓴ, 

ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ 

ᓴᕕᑲᑖᖅ, ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ.  

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

>>ᑲᑎᒪᓯᒋᐊᖅᑐᑦ 9:00ᒧᐊᖅᑎᓪᓗᒍ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᓪᓛᒃᑯᑦ. 

ᐱᒋᐊᕐᓂᐊᓕᖅᑎᓪᓗᑕ, ᑐᒃᓯᐊᕐᓂᒃᑯᑦ 

ᐊᖕᒪᐃᔪᓐᓇᖅᐱᑦ ᒥᔅ ᖁᐊᓴ? 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓛᒃᑯᑦ ᐃᓄᐃᑦ, ᓄᓇᖅᑲᑎᒃᑲᓗ. 

(ᑐᓵᔨᑎᒍᑦ) ᒥᓂᔅᑕᐃᑦ ᐅᖃᐅᓯᒃᓴᖏᑦ. ᓯᕗᓕᐅᖅᑎ 

ᐸᐅᓗᓯ ᐊᕿᐊᕈᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 039 - 6(2): ᒥᓂᔅᑕ 

ᕚᓐᑖᓪ ᐳᓛᕆᐊᕐᓂᖓ ᐃᖃᓗᓐᓄᑦ 

(ᐊᕿᐊᕈᖅ, ᐸ) 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᐅᓪᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᑦᒥᐅᑕᐃᑦ, ᑖᒃᑯᐊᓗ 

ᑭᒡᒐᖅᑐᖅᑕᒃᑲ ᐃᖃᓗᐃᑦ−ᓂᐊᖁᓐᖑᒥ.  

 

(ᑐᓵᔨᑎᒍᑦ) ᐅᖃᖅᑎ, ᑖᓐᓇ ᐃᓄᓕᕆᔨᒃᑯᑦ 

ᒥᓂᔅᑕᖓ

ᑖᓂᐅᓪ ᕙᓐᑕᓪ ᐃᖃᓗᖕᓄᓐᖔᓵᓚᐅᕐᒪᑦ.  

 

ᐄᐳᓪ 12 ᐊᒻᒪ 13. ᑖᓐᓇ ᑐᓐᖓᓱᒃᑎᓚᐅᖅᑕᕗᑦ 

ᒥᓂᔅᑕ ᕙᓐᑕᓪ ᐃᖃᓗᖕᓄᓐᖓᐅᓚᐅᕐᒪᑦ ᑕᒪᓐᓇ 

ᑮᓇᐅᔭᖅ 2022ᒥ ᓄᓇᕗᑦ ᐱᔾᔪᑎᒋᓪᓗᒍ. 

 

ᐃᖃᓗᖕᓃᑎᓪᓗᒍ ᒥᔅᑕ ᕙᓐᑕᓪᓗ 

ᑕᑯᔭᖅᑐᓚᐅᖅᑐᐃᑦ ᐃᒡᓗᐃᑦ ᓴᓇᔭᐅᓯᒪᔪᐃᑦ. ᑖᓐᓇ 

ᓇᔪᒐᐅᔪᖅ ᐊᒃᓴᓗᐊᓕᖕᒧᑦ ᐅᕝᕙᓘᓐᓃᑦ ᐃᓐᓇᕐᒧᑦ 

ᐊᑐᖅᑕᐅᔪᓐᓇᖅᑐᐃᑦ ᑕᒪᒃᑯᐊ ᓄᑖᑦ 100 ᐅᖓᑖᓂ 

ᑲᓇᑕᐅᑉ ᒐᕙᒪᒃᑯᖏᓐᓂ ᐃᑲᔪᖅᖢᑕ 

ᐃᒡᓗᓕᐅᖅᓯᒪᔪᒍᑦ.  

 

ᐊᒻᒪ ᑖᒃᑯᐊ ᓄᓇᕗᑦ ᑐᓐᖓᕕᒃᑯᑦ ᐊᖓᔪᖅᑳᖓ ᒥᔅ 

ᑰᑦᑎᖅ ᐊᒻᒪ ᒥᔅᑕ ᐸᓪ, ᒪᐃᔭ ᓄᓇᓕᐸᐅᔭᒃᑯᓐᓂ, 

ᑕᒪᓐᓇ ᓇᓗᓇᐃᖅᓯᕕᐅᓚᐅᖅᑐᖅ 

ᐱᓕᕆᖃᑎᒌᒋᐊᖃᕐᓂᑦᑎᓐᓂᒃ ᐊᒻᒪ ᐃᓄᐃᑦ 

ᑲᑐᔾᔨᖃᑎᒌᖏᑦ ᑕᒪᒃᑯᐊ 1000ᓂᒃ 

ᐃᒡᓗᓕᐅᕐᓂᐊᕈᑦᑕ ᓄᓇᕗᒻᒥ.  

 

ᐳᓛᖅᓯᒪᑎᓪᓗᒍ ᒥᓂᔅᑕ ᕙᓐᑕᓪ ᑖᓐᓇ 

ᑲᔪᓯᓂᐊᕐᓂᕋᓚᐅᖅᑐᖅ ᐱᓕᕆᖃᑎᖃᕐᓗᓂ 

ᓄᓇᕗᒻᒥ ᐃᒡᓗᑭᒃᓴᕐᓂᕆᔭᕗᑦ ᐊᒻᒪ ᐊᓯᖏᑦ 

ᐱᓕᕆᖃᑎᒌᖕᓂᕐᒧᑦ.  

 

ᑕᒪᓐᓇ ᐅᖃᖃᑎᒌᖕᓂᖅ ᑲᓇᑕᐅᑉ ᒐᕙᒪᒃᑯᖏᓐᓂᒃ, 

ᐃᓄᐃᑦ ᑲᑐᔾᔨᖃᑎᒌᑦ ᐊᒻᒪ ᓄᓇᓕᕋᓛᑦ 

ᐃᒡᓗᓕᕆᓂᖅ ᐱᓪᓗᒍ. ᖁᔭᓐᓇᒦᒃ ᐅᖃᖅᑎ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕ ᐊᕙᑎᓕᕆᓂᕐᒧᑦ, ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 040 - 6(2): ᑲᓇᑕᓕᒫᒥ 

ᐃᓕᓴᕆᔭᐅᓂᖓ ᐊᒡᒍᑦᑎᓐᓂ 

ᒥᕐᖑᐃᖅᓯᕐᕕᐅᑉ ᐱᓕᕆᓂᐊ (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᖁᕕᐊᓲᑎᒋᓪᓗᒋᑦ 

ᑖᒃᑯᐊ ᐱᔾᔪᑎᒋᓗᒍ ᐃᐊᓐᕕᓴᓐ ᑖᒃᑯᐊ 

ᐱᓕᕆᓂᕆᓵᖅ ᐊᒡᒍᖅᑎᓐᓂ ᒥᕐᖑᐃᖅᓯᕝᕕᒃ 

ᐱᔾᔪᑎᒋᓗᒍ.  

 

ᑖᓐᓇ ᒥᕐᖑᐃᖅᓯᕐᕕᒃᓴᖅ ᐃᓕᑕᕆᔭᐅᓚᐅᖅᑐᖅ 

ᓄᓇᓕᕆᓂᕐᒧᑦ ᐃᓕᑕᕆᔭᐅᔪᖅ ᑲᓇᑕᒥ ᐊᒻᒪ 

ᓂᕈᐊᖅᑕᐅᓪᓗᓂ ᐱᐅᓂᖓᓄᑦ.  

 

ᐅᖃᖅᑎ, ᑖᒃᑯᐊ 57ᓐᓂᒃ ᓂᕈᐊᒐᒃᓴᖃᓚᐅᖅᑐᐃᑦ 

ᐊᒻᒪ 15 ᐊᕕᒃᑐᖅᓯᒪᓂᒪᔪᐃᑦ ᐊᒡᒍᖅᑐᓂ 

ᖁᑦᑎᓛᖑᔪᒥᒃ ᓂᕈᐊᖅᑕᐅᓚᐅᖅᑐᖅ. ᑖᓐᓇ 

ᐃᓕᑕᕆᔭᐅᔾᔪᑕᐅᔪᖅ ᐊᕐᕌᒍᑕᒫᑦ. ᐊᑕᐅᓯᖅ 

ᐱᓕᕆᐊᖑᔪᖅ ᐅᓂᒃᑳᖅᑐᖅ ᑖᒃᑯᐊ 

ᑕᐅᑐᑰᖅᑕᐅᔪᐃᑦ ᐊᒻᒪ ᐊᔾᔨᒌᓐᖏᑦᑐᐃᑦ ᓄᓇᐅᑉ 

ᑲᒪᒋᔭᐅᓂᖓᓂᒃ.  

 

ᐊᒻᒪ ᓄᓇᕗᒻᒦᓐᖔᕐᒥᔪᖅ ᐃᓕᑕᕆᔭᐅᓚᐅᕐᒥᔪᖅ 

ᑖᒃᑯᐊ ᓄᓇᓕᐸᐅᔭᒃᑯᑦ ᐊᒻᒪ ᔪᐊᔾ ᕼᐊᕆᔅ 

ᐱᓕᕆᖃᑎᒋᔭᖓᑦ ᐃᓕᑕᕆᔭᐅᓚᐅᕐᒥᔪᖅ 

2020−2031 ᐱᓐᖑᐊᖅᑐᓕᕆᓂᕐᒧᑦ ᐸᕐᓇᒃᑕᐅᔪᖅ.  

 

(ᑐᓵᔨᑎᒎᕈᓐᓃᖅᑐᖅ) ᑐᓴᖅᑎᑦᑎᓗᑎᒃ 

ᖃᕆᓴᐅᔭᒃᑯᑎᒍᑦ ᐱᖓᔪᐊᓐᓂ ᔫᓐ 8. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐅᖃᐅᓯᖏᑦ. ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᑉ ᐅᖃᐅᓯᖓ 041 - 6(2): 

ᐃᓅᓕᓵᖅᑐᓄᑦ ᐊᒻᒪᓗ ᐊᕐᓇᐃᑦ 

ᐃᒡᓕᐊᖏᓅᖓᔪᓄᓪᓗ ᑕᑯᒃᓴᐅᑎᑕᖅ 

ᕿᑭᖅᑕᓂ ᐋᓐᓂᐊᕕᖓᓂ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪᑦᓇ ᐅᖃᖅᑎᑦᓯᔩ, 

ᐅᓪᓛᑦᓯᐊᖅ ᒪᓕᒐᓕᐅᖅᑎᐅᖃᑎᒃᑳ.  

 

(ᑐᓵᔨᑎᒍᑦ) ᐅᖃᖅᑏ, ᑕᒪᓐᓇ ᐋᓐᓂᐊᕐᕕᒃ 

ᑲᒪᒋᔭᖃᕆᐊᖃᖅᑐᐃᑦ, ᐋᓐᓂᐊᕐᕕᐊᖅᑐᐃᑦ, 

ᐅᓗᕆᐊᓇᖅᑐᒦᑦᑐᐃᑦ ᓯᖓᐃᔪᐃᑦ. ᑖᒃᑯᐊ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᐊᖃᕈᒪᔪᐃᑦ 

ᐱᓚᒃᑐᐃᕕᐅᔪᓐᓇᖅᑐᒥᒃ ᖃᓂᓐᓂᖅᓴᐅᔪᒥᒃ 

ᑕᒪᓐᓇᓗ ᑲᒪᒋᔭᐅᓂᖓ ᐱᓪᓗᒍ. 

 

ᐋᒐᔅᑦᖑᓕᖅᐸᑦ 2022 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓗᐃᑦᑐᕐᒥᑦ 

ᕿᑭᖅᑕᓂ ᐋᓐᓂᐊᕐᕕᖓᓂ ᐱᓚᒃᑐᐃᕕᖕᒥᒃ, ᑖᒃᑯᐊ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓂᕈᐊᖅᖠᐊᓂᒃᓯᒪᔪᑦ 

ᑖᓐᓇ ᑲᒪᓇᔭᖅᑐᐃᑦ ᑖᒃᑯᓇᓂ ᖃᐅᔨᒪᔨᐅᓗᑎᒃ 

ᐊᒻᒪ ᑐᒡᓕᐊ ᐱᖓᓱᐃᑦ ᐃᓱᐊᖅᓴᐃᔩᑦ ᑖᒃᑯᐊ 

ᓄᓇᕗᒻᒧᑦ ᐱᔨᑦᓯᕋᖃᑦᑕᖅᑐᐃᑦ.  

 

ᑖᒃᑯᐊ ᐊᔾᔨᒌᓐᖏᑦᑐᐃᑦ ᐱᓚᒃᑐᐃᔪᓐᓇᖅᑐᐃᑦ 

ᐱᓂᐊᖅᑐᐃᑦ ᐃᖃᓗᖕᓂ. ᑕᒪᓐᓇ 

ᑲᒪᒋᔭᖃᕈᓐᓇᕐᓂᖅ ᐋᓐᓂᐊᕆᐊᖅᑐᓂᒃ ᐱᔪᖅ. 

ᑕᒪᒃᑯᐊᓗ ᐅᑕᖅᑭᓂᖅ ᓇᐃᓪᓕᕚᒡᓕᕐᓗᒍ ᐊᒻᒪ 

ᐃᖅᑭᓖᑦ ᓄᓇᖓᓐᓅᖓᐅᓐᖏᓪᓗᓂ 

ᐱᖃᑦᑕᕈᓐᓇᖅᑐᐃᑦ.  

 

ᑖᒃᑯᐊ ᐱᓚᒃᑐᖅᑕᐅᔪᓐᓇᕐᓂᐊᖅᑐᐃᑦ ᑖᒃᑯᐊ 

ᐊᔾᔨᒌᓐᖏᑦᑐᐃᑦ, ᐃᖅᖢᖏᑦᑎᒍᑦ ᐊᒻᒪ 

ᐊᔾᔨᒌᓐᖏᑦᑐᐃᑦ ᑳᓐᓱᐃᑦ ᑕᒪᒃᑯᐊ 

ᐱᓚᒃᑐᖅᑕᐅᔪᓐᓇᕐᓂᐊᖅᑐᐃᑦ ᕿᓂᖅᑕᐅᓗᑎᒃ 

ᑖᒃᑯᐊ ᕿᑭᖅᑕᓂᐅᑉ ᐋᓐᓂᐊᕐᕕᖓᓂ.  

ᐱᓕᕆᐊᖑᔪᓐᓇᖅᓯᓂᐊᖅᑐᐃᑦ ᓯᖓᐃᔪᐃᑦ, ᑕᒪᒃᑯᐊ 

ᓈᖏᑦᑎᒍᑦ ᐱᓚᒃᑕᐅᒋᐊᖃᖃᑦᑕᖅᑐᐃᑦ 

ᐱᔭᐅᔪᓐᓇᕐᓂᐊᓕᖅᑐᐃᑦ. ᑖᒃᑯᐊ ᑕᒫᓂ ᐃᖃᓗᖕᓂ 

ᐱᔨᑦᓯᕋᕐᓃᑦ ᐋᓐᓂᐊᕐᕕᓕᐊᖅᑐᓄᑦ 

ᖃᓂᓪᓕᕚᓪᓕᖅᓯᒪᓂᐊᖅᑐᐃᑦ.  

 

ᑖᒃᑯᐊ ᐋᖅᑭᒃᓯᔪᐃᑦ ᐱᓚᒃᑐᐃᔪᓐᓇᕐᓂᕐᒥᒃ ᐱᐅᔪᖅ 

ᓴᓐᖏᑦᑎᖅᐹᓪᓕᒐᓱᒃᖢᒍ ᐱᔨᑦᓯᕋᕐᓂᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᑲᔪᕋᓱᒡᓗᒋᑦ 

ᐊᕐᓇᐃᑦ ᐊᔪᓐᖏᓐᓂᖏᑦ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ 

ᐅᖃᖅᑎᑦᓯᔩ. 

  

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᐃᖅᑲᓇᐃᔭᖅᑐᓕᕆᓂᕐᒧᑦ, ᒥᔅ ᓇᑲᓱᒃ.  

 

ᐊᖓᔪᖅᑳᑉ ᐅᖃᐅᓯᖓ 042 - 6(2): 

ᓯᕗᓕᖅᑎᒃᓴᑦ ᐊᔪᕈᓐᓃᖅᓴᖅᑐᓄᑦ 

ᑕᑯᒃᓴᐅᑎᑕᖅ - ᐊᓂᒍᐃᔪᑦ ᑲᔪᓯᓂᖏᑦ 

(ᓇᑲᓱᒃ) 

ᐊᖓᔪᖅᑳᖅ ᒫᒡᒍᓚᑦ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ 

ᐊᒻᒪ ᓄᓇᕗᒻᒥᐅᑦ.  

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᑖᒃᑯᐊ 

ᐃᓕᓐᓂᐊᕌᓂᒃᑐᐃᑦ ᐃᖅᑲᓇᐃᔭᖅᑐᓕᕆᔨᒃᑯᑦ 

ᓯᕗᓕᖅᑎᒃᓴᑦ ᐃᖅᑲᓇᐃᔭᓯᓐᓈᑦ ᐃᓕᓐᓂᐊᖅᑐᑦ.  

 

ᑕᒪᓐᓇ ᐃᖅᑲᓇᐃᔭᖅᖢᑎᒃ ᐃᓄᐃᑦ 

ᓯᕗᓕᐅᖅᑎᐅᓂᕐᒥᒃ ᐊᐅᓚᑦᓯᓂᕐᒥᒃ ᐊᒻᒪ 

ᖃᐅᔨᒪᔨᐅᓂᕐᒥᒃ ᓄᓇᕗᑦ ᒐᕙᒪᒃᑯᖏᓐᓂ. ᑖᓐᓇ 

ᐃᓕᓐᓂᐊᕐᓂᐅᔪᖅ ᐃᑲᔪᖃᑦᑕᖅᑐᐃᑦ 

ᐃᖅᑲᓇᐃᔭᕐᓂᖏᓐᓂᒃ ᐃᓄᐃᑦ ᐃᖅᑲᓇᐃᔭᖅᑐᐃᑦ 

ᐊᒻᒪ ᐊᕕᑦᑐᖅᓯᒪᔪᐃᑦ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓂᒃ ᐱᓇᓱᒃᑎᓪᓗᒋᑦ.  

 

ᑖᓐᓇ ᐱᒋᐊᖅᓯᒪᓕᕐᒪᑦ 39 ᐱᐊᓂᒃᓯᒪᔪᐃᑦ ᑖᓐᓇᓗ 

ᒫᓐᓇ ᐄᕙ ᓄᐊ ᑖᓐᓇ ᒥᔅ ᓄᐊ ᐱᒋᐊᓚᐅᖅᓯᒪᔪᖅ 

ᐃᓕᓐᓂᐊᕐᕕᓐᓂ ᑭᕙᓪᓕᕐᒥ ᐊᐅᓚᑦᓯᓪᓗᓂ 

ᐃᓕᓐᓂᐊᖅᑐᓕᕆᔨᒃᑯᓐᓂᒃ ᓯᑦᑕᕝᕙ 2018 ᐊᒻᒪ 

ᐱᐊᓂᓚᐅᖅᑐᖅ ᓯᑦᑕᕝᕙ 2021, ᕕᐅᓪ ᑰᐸ ᐊᑖᓂ. 

ᖁᔭᓐᓇᒦᖅᐸᕋ ᕕᐅᓪ ᑖᓐᓇ ᐱᔪᓐᓇᖅᑎᑦᓯᓚᐅᕐᒪᑦ 

ᒥᔅ ᓄᐊ ᐱᓇᓱᒃᑎᓪᓗᓂᐅᒃ ᑕᒪᓐᓇ ᓯᕗᓕᖅᑎᒃᓴᖅ 

ᐃᖅᑲᓇᐃᔭᓯᓐᓈᑦ ᐃᓕᓐᓂᐊᖅᑎᑕᐅᔪᑦ 

ᐊᐅᓚᑦᓯᓂᐅᔪᖅ.  

 

ᐅᖃᖅᑏ, ᖁᕕᐊᓱᖃᑎᒋᔪᒪᕙᑉᓯ ᒥᔅ ᓄᐊ ᑖᓐᓇ 

ᐃᓕᑕᕆᔭᐅᑎᓪᓗᒍ ᐱᐊᓂᒃᑖ ᐃᖅᑲᓇᐃᔭᕐᓂᕐᒥᑦ 

ᖁᔭᓐᓇᒦᖅᐸᕗᑦ ᐱᔨᑦᓯᕋᕐᓂᖓ ᐊᒻᒪᓗ 

ᑲᔪᓯᑦᑎᐊᖁᕙᕗᑦ ᑭᕙᓪᓕᕐᒥ ᐊᐅᓚᑦᓯᑎᓪᓗᒍ 

ᐃᓕᓐᓂᐊᕐᕕᓐᓂ. ᖁᔭᓐᓇᒦᒃ ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕ ᐃᖅᑲᖅᑐᐃᔪᓕᕆᓂᕐᒧᑦ, ᒥᔅᑕ ᓯᒪᐃᓚᒃ.  

 

ᐊᖓᔪᖅᑳᑉ ᐅᖃᐅᓯᖓ 043 - 6(2): 

ᓴᓇᓐᖑᐊᖅᑎᓄᑦ ᑕᑯᒃᓴᐅᑎᑕᐅᓂᒃᓴᖏᑦ 

ᐋᖅᑭᒋᐊᕝᕕᒃ ᑲᔪᓯᕙᓪᓕᐊᓪᓗᓂ (ᓯᒪᐃᓚᒃ) 

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): 

ᐅᑉᓛᒃᑯᑦ ᖃᒪᓂᑦᑐᐊᕐᒥᐅᓪᓗ ᐅᓪᓛᑦᓯᐊᖅ.  

 

ᐅᓪᓗᒥ ᖁᕕᐊᓇᖅᑐᖅ ᑕᒪᒃᑯᐊ ᓄᕙᓐᓇᕐᔪᐊᖅ 

ᑖᒃᑯᐊ ᓴᓇᓐᖑᐊᖃᑦᑕᖅᑐᐃᑦ ᐋᖅᑭᒋᐊᕐᕕᒃ, 

ᐊᓄᓚᒃᓰᕕᒃ 

ᐊᐅᓪᓛᑲᓐᓂᕐᓂᐊᓕᕐᒥᔪᖅ. ᑖᒃᑯᐊ ᓴᓇᓐᖑᐊᖅᑏᑦ 

ᑎᒍᔭᐅᓯᒪᔪᐃᑦ ᒪᒥᓴᕐᓂᕐᒥᑦ 

ᐱᕈᖅᐸᓪᓕᐊᓕᖃᑦᑕᖅᑐᐃᑦ ᓯᕗᒧᐊᓐᓂᕐᒧᑦ.  

ᑖᒃᑯᐊ ᐊᔪᓐᖏᑕᒥᓐᓂᒃ ᑕᐅᑐᒃᑎᑦᓯᓗᑎᒃ ᐊᒻᒪ 

ᓂᐅᕕᐊᒃᓴᖃᖃᑦᑕᖅᖢᑎᒃ.  

 

ᑖᒃᑯᐊ ᓴᓇᓐᖑᐊᕐᕕᐅᔪᑦ ᑕᐃᑲᓂ 

ᐅᓗᕆᐊᓇᓐᖏᑦᑐᒦᑦᑐᓄᑦ ᐅᓄᓪᓚᒃᓯᖅᑐᓄᑦ 2015 

ᓴᓇᓐᖑᐊᒐᒃᓴᒥᒃ ᐅᒃᑯᓯᒃᓴᒥᒃ ᐱᖃᑦᑕᖅᑐᐃᑦ ᐊᒻᒪ 

ᓴᓇᓐᖑᐊᕈᑎᓗᒃᑖᖏᓐᓂᒃ ᐱᖃᑦᑕᖅᑐᐃᑦ ᐊᒻᒪ 

ᓂᐅᕕᖅᑕᐅᖃᑦᑕᖅᑐᐃᑦ ᐱᓇᓱᐊᕈᓯᑕᒫᑦ.  ᑖᒃᑯᐊ 

80% ᐃᓚᖏᓐᓄᑦ ᑐᕌᖃᑦᑕᖅᑐᖅ ᐊᒻᒪ 20% 

ᐊᑐᖅᑕᐅᖃᑦᑕᖅᑐᖅ ᓴᓇᓐᖑᐊᕈᑎᓂᒃ ᐊᒻᒪ 

ᓴᓇᕈᑎᓂᒃ ᓂᐅᕕᖃᑦᑕᖅᖢᑎᒃ.  

 

ᓂᐅᕕᕈᓐᓇᖅᑐᑦ ᐋᖅᑭᒋᐊᕐᕕᒃ ᑕᓪᓕᒫᖑᓕᕋᓛᑦ 

1:30-ᒥᑦ 4−ᒧᑦ. ᑭᓇᒃᑯᑐᐃᓐᓇᐃᑦ 

ᑕᑯᔭᖅᑐᕈᓐᓇᖅᑐᐃᑦ ᓴᓇᓐᖑᐊᒐᐃᑦ ᐊᒻᒪ 

ᓴᓇᓐᖑᐊᖅᑐᑦ ᐱᐅᔪᓂᒃ ᓂᐅᕕᕐᓗᓯ.  

 

ᑕᒪᓐᓇ ᑲᔪᓯᒃᑲᓐᓂᕈᒪᔭᕗᑦ ᑖᓐᓇ ᐃᑲᔪᖅᑐᖅ 

ᐊᓄᓪᓚᒃᓯᖅᑐᓄᑦ ᓯᕗᒧᐊᒍᑎᒃᓴᖏᓐᓄᑦ 

ᐃᓚᒌᖏᓪᓗ ᐊᒻᒪ ᓄᓇᓕᓐᓄᑦ ᐅᑎᕆᐊᒃᓴᖏᓐᓂᒃ. 

ᖁᔭᓐᓇᒦᒃ ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᐅᖅᑯᕐᒥᐅᑦ, ᒥᔅ ᕿᓕᖅᑎ.  

 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 061 - 6(2): 

ᐱᕙᓪᓕᐊᔪᓕᕆᓂᕐᒧᑦ ᐱᒋᐊᕈᑕᐅᓯᒪᔪᑦ 

ᑲᖏᖅᑐᒑᐱᒻᒥ (ᕿᓕᖅᑎ)  

 

ᕿᓕᖅᑎ: ᐅᓪᓛᒃᑯᑦ ᐃᓅᖃᑎᒃᑳ, ᓄᓇᕗᒻᒥᐅᑦ. 

ᑭᒡᒐᖅᑐᖅᑕᒃᑲᓗ ᑲᖏᖅᑐᒑᐱᒃ ᕿᑭᖅᑕᕐᔪᐊᒥᐅᓪᓗ.  

 

ᒫᓐᓇ ᓇᖏᖅᓯᔾᔪᑎᖃᖅᑐᖓ ᐅᐱᒍᓱᒍᒪᓪᓗᖓ 

ᑲᖏᖅᑐᒑᐱᒻᒥᐅᓂᒃ ᓇᓗᓇᐃᖅᓯᔪᒪᓪᓗᖓ 

ᐱᓕᕆᓯᒪᓂᕆᔭᖏᓐᓂᒃ. ᑖᓐᓇ 

ᐱᕙᓪᓕᐊᔪᓕᕆᔨᖓᑦ ᕼᐋᒻᒪᓚᒃᑯᓐᓂ 

ᐃᖅᑲᓇᐃᔭᖅᑐᖁᑎᖓᑦ ᐱᓕᕆᔪᒻᒪᕆᐅᓯᒪᓂᖓ 

ᐅᖃᐅᓯᕆᔪᒪᓪᓗᒍ ᐄᑉᐳᕉᓪ 1−ᒥ 2021 ᒫᑦᓯ 31, 

2022−ᒧᑦ ᑎᑭᑦᑐᒍᑦ ᑐᔅᓯᕋᐅᑎᒋᓯᒪᔪᑦ ᐊᒻᒪ 

ᑐᓂᔭᐅᖃᑦᑕᓚᐅᖅᑐᐃᑦ ᑐᓴᐅᒪᑎᑦᑎᓂᒃᑯᑦ 

ᐱᓕᕆᖃᑎᒌᓐᓂᒃᑯᑦ ᑖᒃᑯᓇᓐᖓᑦ ᐃᓚᒌᒃᓴᑯᓐᓂᒃ 

ᐊᓯᖏᓐᓂᓪᓗ ᑎᒥᐅᔪᓂᒃ ᑕᓪᓕᒪᐅᓯᒪᓚᐅᕐᒪᑕ. 

ᐊᖏᖅᑕᐅᓯᒪᔪᐃᑦ ᑐᑦᓯᕋᐅᑎᒃᑯᑦ 

ᐃᒪᓐᓇᐅᓯᒪᓚᐅᕐᒪᑕ ᑐᔅᓯᕌᖑᓪᓗᑎᒃ ᑕᕝᕘᓇ 

ᐱᕙᓪᓕᐊᔪᓕᕆᔨᒃᑯᑎᒍᑦ $257,000. 

ᖁᔭᓐᓇᒦᓪᓚᕆᑉᐸᒋᑦ ᕕᓕ ᐸᓪᓗᖅ 

ᐱᕙᓪᓕᐊᔪᓕᕆᔨ.  

 

ᐊᒻᒪ ᑎᑎᕋᖅᒋᔭᐅᒋᓪᓗᓂ ᑖᒃᑯᓄᖓ 

ᐊᑭᓕᖅᓱᖅᑕᐅᒐᑎᒃ ᐱᓕᕆᔨᐅᔪᓄᑦ. ᐊᒻᒪ 

ᐱᓕᕆᖃᑎᒋᓯᒪᔭᖏᑦ ᑖᒃᑯᐊ ᑕᐃᓗᒋᑦ 

ᐃᑦᓯᕙᐅᑕᖓᑦ ᕕᐅᕋ ᑲᓪᓗᒃ, ᑐᖏᓕᖓ ᓗᕇᓇ 

ᐸᓪᓗᖅ ᐊᒻᒪ ᑲᑎᒪᔨᖓ ᓇᐃᐆᒥ ᐃᓪᓚᐅᖅ.  

ᑖᒃᑯᐊ ᐱᓕᕆᖃᑎᒌᖃᑦᑕᖅᑐᑦ ᐊᑭᓕᖅᓱᖅᑕᐅᓇᑎᒃ 

ᐃᑲᕐᕋᒐᓚᓐᓂᒃ ᐱᓕᕆᓪᓗᑎᒃ. 

ᑕᐃᒪᐃᑦᑑᖃᑦᑕᕐᓂᖏᑦ ᖁᔭᓐᓇᒦᖅᑲᔅᓯ.  

 

ᐅᐱᒋᕙᔅᓯᓗ ᐊᑏᓗᒃᑲᓐᓂᖅ ᑕᐃᒪᓐᓇ ᓄᓇᓕᓐᓂ 

ᐃᓚᒌᓐᓂᒃ ᑳᖃᑦᑕᖅᑐᓄᑦ ᓂᕿᑦᓴᖃᑦᑎᐊᖏᑦᑐᓄᑦ 

ᐱᓕᕆᖃᑦᑕᕐᓂᓯ ᑕᕝᕘᓇ ᓴᖅᑭᔮᖅᑎᑦᑎᓂᓯ 

ᐅᐱᓐᓇᓪᓚᕆᒻᒪᑦ. ᑕᐃᒪᐃᒻᒪᑦ ᐃᓕᔅᓯᓐᓂᒃ 

ᐅᐱᒍᓱᖃᑎᖃᕈᒪᓪᓗᖓ ᒫᓐᓇ 

ᓇᖏᖅᓯᔾᔪᑎᖃᖅᑯᖓ. ᖁᔭᓐᓇᒦᒃ ᐃᔅᓯᕙᐅᑖᖅ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔩᑦ ᐅᖃᐅᓯᖏᑦ. 

ᐊᑎᖃᕈᓐᓃᕋᒪ. ᑲᑎᒪᔾᔪᑏᑦ ᑭᐅᔾᔪᑏᑦ ᐊᐱᖅᑯᑎᓄᑦ. 

ᑕᓪᓕᒪᑦ. ᐃᓕᑕᖅᓯᓂᖅ ᐳᓛᖅᑐᓂᒃ. 

ᐃᖃᓗᐃᑦ−ᓂᐊᖁᓐᖒ, ᒥᔅᑕ ᐸᐅᓗᓯ ᐊᕿᐊᕈᖅ. 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ); 

ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᔪᖓ ᑖᓐᓇ 

ᓴᓇᑐᒋᔭᕗᑦ ᐳᓛᖅᑐ ᐅᕙᓂ ᑕᓂᔅ ᐹᑐᓴᓐ. 

ᑐᓐᖓᓱᒋᑦ. ᖁᕕᐊᓇᖅ ᖃᐃᔪᑎᑦ ᑕᒪᓐᓇ 

ᓂᕈᐊᖅᑕᐅᓯᒪᖃᑦᑕᖅᑎᓪᓗᑎᑦ 

ᑕᕝᕙᓃᖃᑕᐅᑎᓪᓗᑎᑦ 

ᐃᓱᒪᓕᐅᕈᑎᒋᖃᑦᑕᖅᓯᒪᒐᑦᑎᒍ 

ᐱᓕᕆᓂᕆᖃᑦᑕᖅᓯᒪᔭᐃᑦ ᓄᓇᕗᒻᒥᐅᑕᓄᑦ. 

ᖁᔭᓐᓇᒦᒃ ᑕᕝᕙᓃᒃᑲᕕᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᑦ ᑲᑎᒪᕝᕕᖕᒧᑦ. 

ᑲᑎᒪᔾᔪᑎ 6. ᐊᐱᖅᑯᑏᑦ ᐅᖃᐅᓯᒃᑯᑦ. 

ᐃᖃᓗᐃᑦ−ᒪᓂᕋᔭᒃ ᒪᓕᒐᓕᐅᖅᑎᖓ, ᒥᔅᑕ 

ᓚᐃᑦᓯᑑᑦ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᓯᕗᓕᖅᑎ ᖁᔭᓐᓇᒦᕈᒪᔭᕋ ᐅᖃᖅᑳᕋᑖᕐᖓᑦ 

ᑐᓐᖓᓱᑦᑎᑦᑎᑎᓪᓗᒍ ᐃᑦᑐᖁᑎᑦᑎᓐᓂᒃ.  

 

ᐃᓕᓴᕆᒍᒪᒻᒥᒐᒃᑯᑦᑕᐅᖅ ᓂᕈᐊᖅᑎᒋᓯᒪᔭᕋ ᑕᓂᔅ 

ᐹᑐᓴᓐ, ᐊᖏᕐᕋᖃᕐᖓᑦ ᐅᕙᖓ 

ᖃᓂᒋᔭᑦᑎᐊᕈᓗᐊᓂ ᑕᑉᐹᓂ ᖃᖅᑲᒥ. 

ᖁᔭᓕᔪᒪᔭᕋᑦᑕᐅᖅ ᑭᒡᒐᖅᑐᐃᒻᒪᑦ ᐅᕙᓐᓂᒃ, 

ᐅᕙᑦᑎᓐᓂᓕᒫᖅ ᓄᓇᕗᒻᒥᐅᓕᒫᓂᒃ 

ᑭᒡᒐᖅᑐᐃᖃᑦᑕᕐᖓᑦ ᑕᐅᓇᓂ ᐃᑦᑐᒃᑯᕕᒻᒥ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓐᖓᓱᒋᑦ 

ᒪᓕᒐᓕᐅᕐᕕᖕᒧᑦ. ᐅᖃᐅᓯᒃᑯᑦ ᐊᐱᖅᑯᑎᓃᑦᑐᒍᑦ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᐊᓱ. 

 

>>ᐃᒡᓚᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐃᖃᓗᐃᑦ−ᒪᓂᕋᔭᒃ ᒪᓕᒐᓕᐅᖅᑎᖓ, ᒥᔅᑕ 

ᓚᐃᑦᓯᑑᓐ. 

 

 

 

 

 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 095 - 6(2): ᒪᓕᑦᑎᐊᖅᑎᑕᐅᓂᖏᑦ 

ᐊᖅᑯᑎᒃᑯᑦ ᐅᓗᕆᐊᓇᖅᑕᐃᓕᒪᔾᔪᑎᖏᓐᓄᑦ 

ᒪᓕᒐᖓᓄᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᒪᒥᐊᑦᑐᖓ ᐅᖃᖅᑎ. 

ᑕᒻᒪᕈᓘᔭᑲᐃᓐᓇᕋᒪ 

ᐊᐱᕆᓂᐊᕋᑖᕋᓗᐊᖅᑐᖓᐃᓛᒃ. ᐊᐱᖅᑯᑎᒃᑲ 

ᑐᕌᖅᑎᓐᖑᓱᑦᑕᒃᑲ ᒥᓂᔅᑕᒋᔭᐅᔪᒧᑦ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ. 

ᐱᔾᔪᑎᖃᖅᑐᐃᑦ ᒪᓕᒐᕐᓂᒃ 

ᐋᖅᑭᒋᐊᕋᕋᑖᖑᓚᐅᖅᑐᓄᑦ ᐊᑐᕆᐊᑉ ᒪᓕᒐᖏᓐᓂᒃ 

ᐱᔾᔪᑎᓕᓐᓂᒃ.   

 

ᐊᑦᑐᓇᖅᑐᓕᕆᓂᕐᒧᑦ ᒥᓂᔅᑕ ᑕᐃᒪ ᐃᖅᑲᐅᒪᒻᒪᑦ 

ᓄᓇᕗᑦ ᐊᑦᑕᓇᖅᑐᓕᕆᓂᕐᒧᑦ ᐊᑐᕆᐊᕐᒥᒃ 

ᐊᑦᑕᓇᖅᑐᒦᔾᔭᐃᒃᑯᑎᖓ ᐱᖁᔭᖅ 

ᐋᖅᑭᒋᐊᖅᑕᐅᓚᐅᖅᓯᒪᒻᒪᑦ 2017ᖑᑎᓪᓗᒍ.  

 

ᐊᒻᒪ ᐃᓗᓕᖓ ᑖᓐᓇ ᐱᒻᒪᕆᐊᓘᒻᒥᒻᒪᑦ. 

ᑎᑎᕋᖅᓯᒪᓂᐅᔪᖅ ᓈᓴᐅᑎᓕᒃ 239.1 

ᐱᔾᔪᑎᖃᖅᑐᖅ ᑭᓱᑦ ᐊᓯᖔᖏᓐᓂᒃ 

ᐱᓕᕆᒍᓱᖃᑦᑕᖅᑐᐃᑦ ᐊᖁᑦᑐᑎᒃ. 

 

>>ᐃᒡᓚᖅᑐᑦ 

 

ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᑖᓐᓇ 

ᐊᑐᕆᐊᖃᖅᑎᑦᑎᓐᖏᒻᒪᑦ ᑎᒍᒥᐊᔭᐅᔪᓂᒃ 

ᖃᕆᓴᐅᔭᕋᓛᓂᒃ ᓄᓇᓯᐅᒻᒥᒃ ᐊᖁᑦᓯᓐᓈᑦ 

ᐅᖄᓚᐅᑎᕋᓂᒃ. ᑐᑭᓯᓇᖅᓯᑎᓪᓗᒍ 

ᓇᕿᑦᑕᖃᑦᑕᓐᖏᓪᓗᓯ ᐅᖄᓚᐅᑎᕋᓛᓂᒃ 

ᐊᖁᔅᓯᓐᓈᑦ.  

 

ᐅᖃᖅᑎ, ᐃᖃᓗᐃᑦ ᓄᓇᓕᐸᐅᔭᒃᑯᖏᑦ ᑕᑉᐸᐅᖓ 

ᑐᓴᖅᑕᐅᑎᑦᑎᓚᐅᖅᓯᒪᒻᒪᑕ ᐅᖃᐅᓯᖃᖅᑐᑎᒃ 

ᐊᒥᓱᐊᖅᑎᖅᑐᐊᓘᓪᓗᑎᒡᒎᖅ ᒪᓕᒐᐃᑦ ᐊᑐᕆᐊᑦ 

ᒪᓕᒐᖏᑦ ᓱᕋᑦᑕᐅᖃᑦᑕᓕᕐᖓᑕ ᐊᒻᒪ 

ᓇᕿᑦᑕᖅᑐᑎᒃ ᐅᖄᓚᐅᑎᒥᓂᒃ ᐊᑐᖃᑦᑕᖅᑐᐃᑦ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᐱᓕᕆᕕᖓ ᖃᓄᖅ 

ᐱᓕᕆᖃᑎᖃᖅᐸᒻᒪᖔᑦ ᑲᓇᑕᓯ ᐸᓖᓯᒃᑯᓐᓂᒃ ᐊᒻᒪ 

ᒪᓕᒐᕋᓛᓕᕆᔨᐅᔪᓂᒃ ᒪᓕᒐᖏᑦ 

ᒪᓕᑦᑕᐅᑎᑕᐅᒐᓱᑦᑐᑎᒃ ᐊᑐᕆᐊᑉ. ᖁᔭᓐᓇᒦᒃ 

ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ, 

ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, 

ᐱᖃᑕᐅᓪᓚᕆᖃᑦᑕᖅᑐᒍᑦ ᐸᓖᓯᒃᑯᓐᓄᑦ ᐊᖅᑯᑏᑦ 

ᐱᖃᑕᐅᒐᓛᑐᐃᓐᓇᐸᑦᑐᒍᑦ ᐸᓖᓯᒃᑯᓐᓄᑦ 

ᐊᑐᕆᐊᓕᕆᑎᓪᓗᒋᑦ. ᒪᓕᒐᕗᑦ ᑕᐃᒪ 

ᐃᓕᓴᑎᑕᐅᖃᑦᑕᖅᑐᐃᑦ ᐅᕙᒍᑦ ᒪᓕᒐᖏᓐᓂᒃ 

ᒪᓕᑦᑕᐅᑎᑦᑎᖁᔭᐅᓪᓗᑎᒃ ᐊᑐᕆᐊᕐᒥ. 

ᒐᕙᒪᑐᖃᒃᑯᓘᓐᓃᑦ ᓄᓇᕗᑦ ᐊᑐᕆᐊᖓᓂᒃ 

ᒪᓕᑦᑕᐅᑎᑦᑎᒐᔭᖅᑐᐃᒡᒎᖅ ᒪᓕᒐᕐᓂᒃ.  

 

ᐃᖃᓗᐃᓪᓕ ᓄᓇᓕᐸᐅᔭᒃᑯᖏᑦ 

ᐱᓕᕆᖃᑎᒋᕙᒻᒪᖔᑦᑎᒍᑦ ᒪᓕᒐᕋᓛᓕᕆᔨᖏᓪᓗ, 

ᐸᓖᓯᓐᖑᐊᖏᑦ. ᐅᓇ ᒪᓕᒐᖅ ᐱᓕᕆᐊᖑᑎᓪᓗᒍ 

ᒪᐃᔭ ᑲᑎᒪᖃᑎᒋᔪᔭᕋ ᐊᒻᒪ ᐸᓖᓯᓐᖑᐊᖏᑦ ᖃᓄᖅ 

ᐋᖅᑭᒋᐊᕈᓐᓇᕐᒪᖔᑦᑎᒍᑦ ᖃᐅᔨᓴᖅᑐᑕ. ᑕᐃᑰᓇ 

ᑲᑎᒪᓂᑦᑎᒍᑦ ᐋᖅᑭᒋᐊᕆᒋᐊᖃᓚᐅᖅᑐᒍᑦ 

ᒪᓕᒐᖁᑎᑦᑎᓐᓂᒃ ᑖᒃᑯᐊ ᓄᓇᓕᐸᐅᔭᒃᑯᑦ 

ᐱᓕᕆᒍᓐᓇᖅᓯᓂᐊᕐᖓᑕ ᐊᖅᑯᑎᐅᑉ ᒪᓕᒐᖏᑦ 

ᐱᓪᓗᒋᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᓚᐃᑦᓯᑑᓐ. 

 

ᓚᐅᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᖁᔭᓕᔭᕋ ᒥᓂᔅᑕ ᑭᐅᒻᒪᑦ ᑕᐃᒫᒃ. 

ᐋᖅᑭᒋᐊᕆᓐᓂᕐᖓᑕ ᒪᓕᒐᕋᓛᖏᓐᓂᒃ ᓄᓇᓕᓐᓂ 

ᒪᓕᒐᕋᓛᓂᒃ ᒪᓕᑦᑎᑦᑎᔩᑦ 

ᐱᓕᕆᒍᓐᓇᖅᓯᑎᑕᐅᓪᓗᑎᒃ.  

 

ᐅᖃᖅᑎ, ᓇᓗᓐᖏᓪᓚᕆᑦᑐᖓ ᒥᓂᔅᑕᐅᑉ 

ᐊᖏᖃᑎᒋᓂᐊᕐᖔᖓ ᐅᖃᖅᑎᓪᓗᖓ 

ᐋᖓᔮᖅᑎᓪᓗᑎᒃ ᐊᖁᖃᑦᑕᕐᓂᖅ 

ᐊᖏᕋᔅᓴᐅᓐᖏᓪᓚᕆᒻᒪᑦ ᖃᖓᓕᒫᓪᓚᕆᒃᑯᑦ. 

ᐋᖓᔮᖅᑐᑎᒃ ᐊᖁᑦᑐᐃᑦ ᐃᓚᖃᕐᒥᒻᒪᑕᑦᑕᐅᖅ 

ᐊᖁᓐᓂᖅ ᓱᕐᕋᓇᖅᑐᑐᖅᓯᒪᓗᓂ ᐊᓯᖏᓐᓂᓘᓐᓃᑦ 

ᐋᖓᔮᕐᓇᖅᑐᓂᒃ.  

 

ᒥᓂᔅᑕ ᑕᐃᒪ ᖃᐅᔨᔾᒪᒻᒪᑦ, ᐃᖅᑲᐅᒪᒻᒪᑦ ᑲᓇᑕᐅᑉ 

ᒐᕙᒪᖓ ᐅᖃᓚᐅᖅᓯᒪᒻᒪᑦ $964,000ᓂᒡᒎᖅ 

ᑕᓪᓕᒪᓂᒃ ᐊᕐᕌᒍᓂᒃ ᓄᓇᕗᒻᒨᖅᑲᐃᓂᐊᕐᖓᑕ 

ᒪᓕᒐᕐᓂᒃ ᒪᓕᑦᑎᑦᑎᔨᓂᒃ ᐃᑲᔪᕐᓗᑎᒃ 

ᐋᖓᔮᕐᒪᖔᑦ, ᓱᕐᕋᓇᖅᑐᑐᖅᓯᒪᔪᖃᕐᒪᖔᕐᓗ 

ᖃᐅᔨᓴᕈᑎᔅᓴᓂᒃ, ᖃᐅᔨᔾᔪᑎᔅᓴᐅᖃᑦᑕᓂᐊᖅᑐᓂᒃ 

ᓄᖅᑲᑎᑦᑎᒍᑎᐅᖃᑦᑕᓂᐊᖅᑐᓂᓪᓗ ᓱᕐᕋᓯᒪᔪᓂᒃ 

ᐊᖁᑦᑐᓂᒃ. 

 

ᑖᒃᑯᐊ ᑮᓇᐅᔭᐃᑦ ᑕᐃᒪ ᐅᖃᖅᑎ, 

ᑐᕌᖓᓂᐊᕐᓂᒥᒻᒪᑕ ᐊᔾᔨᒌᓂᒃ ᓴᓇᔾᔪᑕᐅᓗᑎᒃ 

ᐅᓂᒃᑳᓕᐅᖃᑦᑕᕈᑎᐅᓂᐊᖅᑐᓂᒃ, 

ᖃᐅᔨᓴᕈᑎᐅᖃᑦᑕᓂᐊᖅᑐᓂᒃ ᖃᓄᐃᑦᑐᓄᑦ 

ᓱᕐᕋᓇᕈᓘᔭᖅᑐᓄᑦ ᐊᑐᖅᑐᖃᓕᖅᐸᓪᓕᐊᕙᒻᒪᖔᑦ 

ᓄᓇᕗᒻᒥ. 

 

ᑭᖑᓪᓕᖅ ᐊᐱᖅᑯᑎᒐ ᒥᓂᔅᑕ ᐊᐱᕆᒍᒪᔭᕋ ᖃᓄᖅ 

ᐱᓕᕆᕕᖓ ᑕᒪᒃᑯᓄᖓ ᐱᖃᑕᐅᓯᒪᒻᒪᖔᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᔨᒃᑯᑦ 

ᒥᓂᔅᑕᖓᑦ, ᐃᖏᕐᕋᔪᓕᕆᔨᒃᑯᓪᓗ, ᒥᔅᑕ ᑕᐃᕕᑦ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, 

ᐱᖃᑕᐅᓪᓚᕆᓯᒪᓐᖏᑦᑐᒍᑦ ᑖᔅᓱᒧᖓ. 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑰᓪᓗᑕ 

ᑭᓯᐊᓂᓕ ᒪᓕᒐᓕᕆᔨᒃᑯᑦ ᐱᓕᕆᕝᕕᖓᑦ 

ᐱᖃᑕᐅᓯᒪᔪᖅ ᐊᑦᑕᓇᖅᑐᓕᕆᓂᖅ ᐱᓪᓗᒍ 

ᐊᒻᒪᑦᑕᐅᖅ ᖃᓄᑐᐃᓐᓇᑦᑎᐊᖅ 

ᐱᓕᒻᒪᔅᓴᐃᔪᖃᕆᐊᖃᕐᓂᐊᕐᓂᖅᑲᑦ ᐸᓖᓯᒃᑰᔪᓂᒃ 

ᒪᓕᒐᕐᓂᒃ ᒪᓕᑦᑎᑦᑎᔨᓂᒃ ᑕᕝᕘᓈᕋᔭᖅᑐᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓᓗ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐄ, 

ᖁᔭᓕᔭᕋ ᒥᓂᔅᑕ ᑕᐃᒫᒃ ᑭᐅᖕᒪᑦ. ᒪᓕᒐᓕᕆᔨᒃᑯᑦ 

ᒥᓂᔅᑕᖓ ᑕᐃᒪ ᐊᐱᕆᖔᕈᓐᓇᓛᖅᑲᕋ ᑕᒪᑐᒧ 

ᒥᔅᓵᓄᑦ ᐅᐊᑦᑎᐊᕈᒃᑲᓐᓂᖅ.  

 

ᐅᖃᖅᑎ, ᒥᓂᔅᑕᑦᑕᐅᖅ ᖃᐅᔨᒪᒻᒪᑦ ᐃᓗᓕᖓ 

ᓈᓴᐅᑎᖓ 328.1 ᒪᓕᒐᕐᒥᒃ ᒥᓂᔅᑕ 

ᐊᑐᐃᓐᓇᕈᐃᖃᑦᑕᕆᐊᓕᒃ ᓴᖅᑭᖅᓯᖃᑦᑕᕐᓗᓂ 

ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᒥᓂᕐᓂᒃ 

ᒪᓕᒐᓕᐅᕐᕕᒻᒧᑦ ᐱᔾᔪᑎᖃᖅᑐᓂᒃ ᑕᒪᒃᑯᓂᖓ 

ᐊᑐᕆᐊᕐᒥ ᐊᑦᑕᓇᖅᑐᓕᕆᓂᕐᓂᒃ ᐅᓂᒃᑳᖃᖅᑐᓂ 

ᓄᓇᕗᒻᒥ. ᑖᓐᓇ ᒪᓕᒐᖅ ᐊᑐᓕᓚᐅᖅᓯᒪᔪᖅ 

2020ᐅᑎᓪᓗᒍ.  

 

ᒥᓂᔅᑕ ᐊᐱᕆᒍᒪᔭᕋ ᓇᓗᓇᐃᖅᓯᒍᓐᓇᖅᑲ ᖃᖓ 

ᓯᕗᓪᓕᖅᐹᖅ ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᒥᓂᖅ 

ᐊᑐᕆᐊᕐᒥᒃ ᐊᑦᑕᓇᖅᑐᓕᕆᓂᖅ ᐱᓪᓗᒍ 

ᒪᓕᒐᓕᐅᕐᕕᒻᒥ ᓴᖅᑭᕈᓐᓇᖅᓯᓛᕐᒪᖔᒍ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᔨᒃᑯᑦ 

ᒥᓂᔅᑕᖓᑦ, ᐃᖏᕐᕋᔪᓕᕆᔨᒃᑯᓪᓗ, ᒥᔅᑕ ᑕᐃᕕᑦ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᒪᓕᒐᓕᐅᕐᕕᒻᒧᑦ 

ᓴᖅᑭᓛᖅᑕᕋ ᐊᑐᐃᓐᓇᐅᓕᖅᑲᑦ ᐅᑭᐊᔅᓵᖅ 

ᐃᔅᓯᕙᓂᖃᓕᕈᑦᑕ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ. 

 

ᐊᐱᖅᑯᑦ 096 - 6(2): ᑕᕆᐅᒃᑯᑦ 

ᐳᓚᕋᖅᑐᓕᕆᓂᖅ (ᓄᑕᕋᖅ) 

 

ᓄᑕᕋᖅ: ᖁᔭᓐᓇᒦᒃ ᐅᖃᖅᑎᑦᑎᔨ. ᒥᑦᑎᒪᑕᓕᖕᒥᐅᑦ 

ᐅᓪᓗᒃᑰᖅᐸᒃᑲ, ᐃᖃᓗᖕᒥᐅᓪᓗ, ᓄᓇᕗᒻᒥᐅᓪᓗ.  

 

(ᑐᓵᔨᑎᒍᑦ) ᐅᖃᖅᑎ, ᐊᐱᖅᑯᑎᒃᑲ 

ᑐᕌᖓᓂᐊᖅᑐᐃᑦ ᐱᕙᓪᓕᐊᔪᓕᕆᔨᒃᑯᑦ 

ᒥᓂᔅᑕᖓᓄᑦ ᐃᖏᕐᕋᔪᓕᕆᔨᒃᑯᓪᓗ. 

ᐱᔾᔪᑎᖃᖅᑐᐃᑦ ᐃᒪᒃᑯᑦ ᐳᓚᕋᖅᑐᓕᕆᓂᕐᒥᒃ.  

 

ᐅᖃᖅᑎ, ᐊᐅᔭᕈᖅᐸᓪᓕᐊᓛᓕᕐᒥᖕᒪᑦ. 

 

ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᒐᕙᒪᑐᖃᒃᑯᑦ 

ᓄᖅᑲᑎᑦᑎᑲᐃᓐᓇᖅᓯᒪᓚᐅᕐᖓᑕ ᐳᓚᕋᑦᑕᐅᑎᓂᒃ 

ᐅᒥᐊᕐᔪᐊᕐᓂᒃ ᑲᓇᑕᐅᑉ ᐃᒪᖓᓅᖁᔨᓇᑎᒃ 

ᓄᕙᓐᓇᕐᔪᐊᖅᑕᖃᖅᑎᓪᓗᒍ. ᑖᓐᓇ 

ᐋᖅᑭᑦᑕᐅᓚᐅᖅᓯᒪᔪᖅ 2020ᒥ, 2021 

ᐅᒥᐊᖅᑐᕐᓇᐅᑎᓪᓗᒍ. ᑐᑭᓯᓯᒪᔭᕋ ᑖᓐᓇ 

ᐲᖅᑕᐅᓯᒪᓕᖅᑐᖅ ᓄᖅᑲᖓᓕᖅᑎᔾᔪᑎ ᐊᒻᒪᓗ 

ᐳᓚᕋᑦᑕᐅᑏᑦ ᑕᒪᐅᖓ ᑎᑭᓛᓕᕐᒥᔪᐃᑦ ᐊᐅᔭᖅ. 

 

ᐅᖃᖅᑎ, ᒥᑦᑎᒪᑕᓕᑦᑎᐊᕚᓗᒃ 

ᐅᐸᑦᑕᐅᒐᔪᑦᑐᕕᔾᔪᐊᕌᓘᒻᒪᑦ ᐳᓚᕋᑦᑕᐅᑎᓄᑦ 

ᐅᒥᐊᕐᔪᐊᓄᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᒐᕙᒪᑐᖃᒃᑯᑦ 

ᒪᓕᒐᖏᑦ ᐅᒥᐊᕐᔪᐊᒃᑰᖅᑐᓕᒫᓂᒃ 

ᐃᖅᑲᓇᐃᔭᖅᑎᖏᓪᓗ ᑲᓇᑕᒨᕐᓂᐊᖅᑲᑕ 

ᑲᐱᔭᐅᓯᒪᑦᑎᐊᕆᐊᓖᑦ ᐃᓘᓐᓇᖏᓐᓂᒃ 

ᓄᕙᓐᓇᕐᔪᐊᖃᓐᖏᑦᑐᒧᑦ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᔨᒃᑯᑦ 

ᒥᓂᔅᑕᖓᑦ ᐃᖏᕐᕋᔪᓕᕆᔨᒃᑯᓪᓗ, ᒥᔅᑕ ᑕᐃᕕᑦ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᑖᒃᑯᐊ ᐅᒥᐊᕐᔪᐊᒃᑯᑦ 

ᑎᑭᖃᑦᑕᕐᓂᐊᖅᑐᐃᑦ ᑕᒪᒃᑯᓂᖓ 

ᑲᐴᖅᑕᐅᓯᒪᔭᕆᐊᖃᕐᓂᐊᖅᑐᐃᑦ ᑕᐃᑰᓇ 

ᒐᕙᒪᑐᖃᒃᑯᑦ ᐱᖁᔭᖓᑦᑎᒍᑦ ᐋᖅᑭᒃᓱᑦᑕᐅᓯᒪᔪᑦ 

ᑖᔅᓱᒪ ᒪᓕᒐᓕᐅᖅᑎᐅᖃᑎᒪ ᐊᐱᕆᔭᖓᓂᒃ 

ᐊᖏᕈᓐᓇᖅᐸᕋ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ ᐅᖃᖅᑎ ᐊᒻᒪ ᒥᓂᔅᑕ. 

(ᑐᓵᔨᑎᒍᑦ) ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᐱᓕᕆᕕᖓ 

ᑲᒪᔨᐅᒻᒪᑦ ᐃᒪᒃᑯᑦ ᐳᓚᕋᖅᑐᓕᕆᓂᕐᒧᑦ ᒪᓕᒐᕐᓂᒃ, 

ᓴᖅᑭᖅᑕᐅᓯᒪᔪᓂᒃ ᓄᓇᕗᒻᒥ ᐳᓚᕋᖅᑐᓕᕆᓂᕐᒧᑦ 

ᐱᖁᔭᕐᔪᐊᖓᒍᑦ. 

 

ᐃᓱᒫᓘᑎᓂᒃ ᖃᐃᑦᑎᔭᐅᖃᑦᑕᖅᓯᒪᒐᒪ 

ᓂᕈᐊᖅᑎᒋᓯᒪᔭᓐᓂᒃ ᐱᔾᔪᑎᖃᖅᑐᓂᒃ 

ᐳᓚᕋᖅᑕᐅᑎᓂᒃ ᐅᒥᐊᕐᔪᐊᑦ 

ᐊᐅᓚᓂᕆᖃᑦᑕᖅᓯᒪᓂᕆᔭᖏᓐᓂᒃ ᒥᑦᑎᒪᑕᓕᐅᑉ 

ᖃᓂᒋᔭᖓᓂ. ᐱᖃᑕᐅᓪᓗᑎᒃ ᑕᐸᓱᓐᓂᖅ ᐆᒪᔪᕐᓂᒃ 

ᓂᕐᔪᑎᓂᒃ ᐊᒻᒪᓗ ᓄᓇᒧᑦ ᖃᓂᔅᓴᓗᐊᖅᑐᑎᒃ 

ᐅᒥᐊᖅᑐᖃᑦᑕᕐᖓᑕ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᖅ 

ᐃᓱᒫᓗᒋᔭᐅᔪᓂᒃ ᓄᓇᓕᓐᓂ ᑐᓂᐅᖅᑲᐃᓲᖑᕙ 

ᐳᓚᕋᑦᑕᐅᑎᓂᒃ ᐅᒥᐊᕐᔪᐊᓕᕆᔨᐅᔪᓂᒃ 

ᐊᒻᒪ ᓇᓗᓇᐃᖅᓯᖃᑦᑕᖅᑲᑦ ᐃᒪᒃᑯᑦ ᒪᓕᒐᐅᔪᓂᒃ? 

ᖁᔭᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ, 

ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᑭᐅᔪᓐᓇᖅᑕᕋ 

ᒪᕐᕉᓕᖅᑲᖓᓗᒍ. ᐊᑕᐅᓯᖅ ᐅᕙᒍᑦ ᒪᓕᒐᖏᑎᒍᑦ 

ᓴᖅᑭᔮᕆᐊᖅᑎᑦᑎᓲᖑᔪᒍᑦ 

ᐅᐸᑦᑕᐅᖁᓐᖏᓪᓚᕆᑦᑕᑎᓐᓂᒃ 

ᖃᓄᐃᑦᑐᑐᐃᓐᓇᕐᓄᑦ ᐅᒥᐊᕐᔪᐊᓄᑦ. ᓇᓗᓇᐃᓲᕗᑦ 

ᒪᓕᒐᖅᑎᓅᖅᑐᑎᒍᓪᓗ ᐊᒻᒪᓗ ᖃᐅᔨᒃᑲᐃᓲᖑᔪᒍᑦ 

ᐳᓚᕋᑦᑕᐅᑎᓂᒃ ᐅᒥᐊᕐᔪᐊᓂᒃ ᐊᐅᓚᑦᑎᔨᐅᔪᓂᒃ 

ᐅᕙᒍᑦ ᐃᒪᖁᑎᖓᓅᖃᑦᑕᓲᓂᒃ.  

 

ᓇᓕᐊᑦ ᓄᓇᓖᑦ ᐃᓱᒫᓘᑎᖃᕋᐃᒻᒪᑕ 

ᐃᖅᑲᓇᐃᔭᖅᑎᕗᑦ ᑲᑎᒪᖃᑎᖃᖃᑦᑕᖅᓯᒪᔪᑦ 

ᑎᑎᕋᖃᑦᑕᖅᓯᒪᓪᓗᑎᓪᓗ ᕼᐋᒪᓚᓂᒃ 

ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᓐᓂᒃ, ᓇᓕᐊᓐᓂᒃ 

ᐃᒪᕐᓂᒃ ᐃᓱᒫᓘᑎᖃᕐᒪᖔᑕ ᓇᓗᓇᐃᖅᓯᖁᔨᓪᓗᑎᒃ 

ᐊᒻᒪᓗ ᖃᐃᑦᑎᔭᐅᒐᐃᒐᑦᑕ ᐅᒥᐊᕐᔪᐊᓕᕆᔨᓄᑦ 

ᐊᐅᓚᑦᑎᔨᖏᓐᓄᑦ ᑐᓂᓯᖃᑦᑕᓲᖑᔪᒍᑦ 

ᑕᐃᑯᓐᖓᖃᑦᑕᖁᔨᒍᓐᓃᖅᑐᑕ 

ᓇᓗᓇᐃᖅᓯᒪᔭᑦᑎᓐᓄᑦ ᐅᐸᖃᑦᑕᖁᔨᒍᓐᓃᖅᑐᑕ. 

ᑕᐃᒫᒃ ᐅᑉᐱᕆᔭᐅᑦᑎᐊᖃᑦᑕᓲᖑᔪᒍᑦ ᐃᓛᓐᓂᒃᑯᑦ 

ᑭᓯᐊᓂ ᐅᓂᒃᑳᕐᕕᐅᓕᓲᖑᒻᒥᔪᒍᑦ 

ᐅᐸᑦᑕᐅᑦᑎᐊᒻᒪᕆᓲᖑᒻᒥᒻᒪᑕ ᐅᐸᑦᑕᐅᖁᓐᖏᑕᕗᑦ. 

ᒐᕙᒪᑐᖃᒃᑯᓐᓂᒃ ᐱᓕᕆᔨᓄᑦ ᖃᐅᔨᒃᑲᐃᓲᖑᔪᒍᑦ 

ᒪᓕᒐᖏᓐᓂᒃ ᒪᓕᑦᑎᑦᑎᒋᐊᖃᕐᖓᑕᓕ ᑕᐃᒃᑯᐊ, 

ᐅᕙᒍᑦ ᐃᒪᖁᑎᖏᓐᓃᑎᓪᓗᒋᑦ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᒥᓐᓇᒦᒃ ᐅᖃᖅᑎᑦᑎᔨ.  

 

(ᑐᓵᔨᑎᒍᑦ) ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᒥᑦᑎᒪᑕᓕᒃ 

ᓂᕆᐅᑦᑎᐊᖅᑐᐊᓘᒻᒪᑕ ᐱᔭᕇᖅᑕᐅᓛᕐᓂᖓᓄᑦ 

ᑐᓚᑦᑕᕐᕕᖓᑕ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᑎᒋ 

ᑎᑎᕋᐅᔭᖅᑕᐅᓯᒪᓂᖓ ᐊᑐᕋᔅᓴᐅᑎᑕᐅᒐᓱᒻᒪᖔᑦ 

ᐅᒥᐊᕐᔪᐊᓄᑦ ᐳᓚᕋᑦᑕᐅᑎᓄᑦ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᑕᐃᕕᑦ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᑕᐃᒃᑯᐊ ᐅᒥᐊᕐᔪᐊᑦ 

ᐃᒃᑯᐊ ᑕᕝᕗᖓ ᐳᒃᑕᓚᒃᑕᕐᕕᖓᓄᑦ 

ᐳᓚᕋᑦᑕᔾᔮᕙᓪᓚᐃᓐᖏᑦᑐᐃᑦ ᑭᓯᐊᓂᓕ 

ᐳᓪᓚᑦᑕᔫᖏᓐᓂᒃ ᐅᒥᐊᕋᓛᖏᓐᓂᒃ ᐊᑐᕐᓗᑎᒃ 

ᑕᕝᕗᖓ ᑐᓚᖃᑦᑕᕈᓐᓇᓛᖅᑐᐃᑦ 

ᒥᑦᑎᒪᑕᓕᑦᑎᐊᕚᓗᒻᒧᑦ. ᑖᓐᓇ ᑕᕝᕙ 

ᐱᔾᔪᑎᐅᓚᐅᕐᖓᑦ ᐃᓛᒃ, ᑐᓚᑦᑕᕕᑦᑖᖁᔭᐅᓪᓗᑎᒃ 

ᐳᓚᕋᑦᑐᓕᕆᓂᕐᒧᑦ ᐃᑲᔫᑕᐅᓂᐊᕐᖓᑦ ᐊᒻᒪ 

ᓄᓇᖃᖅᑐᓄᑦ ᐊᑐᖅᑕᐅᖃᑦᑕᕐᓗᓂ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐅᖅᑯᕐᒥᐅᑦ ᒪᓕᒐᓕᐅᑦᑎᖓ, ᒥᔅ ᕿᓕᖅᑎ. 

 

ᐊᐱᖅᑯᑦ 097 - 6(2): ᐊᒃᑕᕝᕕᑦ ᐊᖏᔫᑎᓄᑦ 

ᐃᒋᑦᑎᕕᐅᓲᑦ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ ᐅᖃᖅᑎ. 

ᐱᒋᐊᓕᓵᖅᑑᔮᑦᑎᐊᓕᕐᒥᒐᒪ ᐅᓪᓛᓂ ᓴᔪᑲᑕᑦᑐᖓ.  

 

>>ᐃᒡᓚᖅᑐᑦ 

 

ᐅᖃᐅᓯᖃᕈᒪᓪᓗᖓ ᑐᑭᓯᐊᔭᐃᓐᓇᕆᑦᑎᐊᖅᑕᓯ 

ᓄᓇᓕᖁᑎᑦᑕ ᒥᔅᓵᓅᓕᖓᕗᖅ ᑕᕝᕗᖓ 

ᑐᕌᓐᖑᓱᑦᑐᓂ ᒥᓂᔅᑕᖓᓄᑦ ᓄᓇᓕᓐᓂ 

ᒐᕙᒪᒃᑯᓐᓂᓗ ᐱᔨᑦᑎᕋᖅᑎᓄᑦ ᑖᓐᓇ. ᓄᓇᓕᓐᓂ 

ᐱᔾᔪᑎᖃᖅᑐᖅ ᑕᒪᒃᑯᓂᖓ ᐊᔅᓯᕕᓐᓂᒃ ᐊᒻᒪ 

ᓴᕕᕋᔭᒃᑯᕕᓐᓅᓕᖓᔪᒥᒃ ᐊᐱᖅᑯᑎᖃᕈᒪᓪᓗᖓ 

ᐅᖃᖅᑎ. 



ᐅᓪᓗᑐᐃᓐᓇᖅ, ᔫᓂ 3, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒍᑦ) ᖃᐅᔨᒋᐊᒃᑲᓐᓂᕈᒪᒐᒪ 

ᐃᓱᒫᓘᑎᐅᖃᑦᑕᖅᓯᒪᔪᓂᒃ 

ᐱᓇᓱᐊᕈᓯᐅᓚᐅᖅᑐᒦᓛᒃ ᐅᖃᐅᓯᕆᓚᐅᖅᑕᑦᑎᓐᓂᒃ 

ᒥᓂᔅᑕ ᓴᖅᑭᔮᖅᑎᓪᓗᒍ ᑲᑎᒪᑐᐃᓐᓇᓂᕐᒥ. 

 

ᒥᓂᔅᑕ ᓴᖅᑭᔮᖅᑎᓪᓗᒍ ᒥᓂᔅᑕ 

ᓇᓗᓇᐃᖅᓯᓚᐅᕐᖓᑦ ᐱᓕᕆᕕᖓᒎᖅ 

ᐅᖃᓕᒫᕐᓗᒋᑦ ᖃᐅᔨᒪᑦᑎᐊᕋᓱᑦᑐᑦ ᕼᐋᒪᓚᐃᑦ 

ᐱᒋᐊᓕᖏᓐᓂᒃ ᐱᔭᐅᒐᓗᐊᕐᒪᖔᑕ ᐃᑲᔪᖅᓰᓪᓗᑎᒃ 

ᓄᓇᕗᒻᒥ ᓴᓂᓕᕆᓂᕐᒧᑦ ᐊᐅᓚᑦᑎᔾᔪᑎᖏᓐᓂᒃ 

ᐸᕐᓇᐅᑎᓐᓂ. ᑕᕝᕗᖓ ᐅᖃᓕᒫᖅᑕᒃᑲ 

ᐃᓱᓕᓪᓗᑎᒃ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᖓ ᕿᑭᖅᑕᕐᔪᐊᖅ 

ᐊᒻᒪᓗ ᑲᖏᖅᑐᒑᐱᒃ ᐳᓛᕆᐊᖅᑕᐅᓛᕐᒪᖔᑕ 

ᑐᑭᓯᑎᑕᐅᔭᖅᑐᕐᓗᑎᒃ ᖃᓄᐃᓕᖓᓕᕐᒪᖔᑕ 

ᐊᔅᓯᕕᖏᑦ ᐊᒻᒪᑦᑕᐅᖅ ᐅᓗᕆᐊᓇᖅᑐᓂᒃ 

ᐊᐅᓚᑦᑎᔾᔪᑎᒋᖃᑦᑕᖅᑕᖏᑦ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᓄᓇᓕᓐᓂᒃ 

ᒐᕙᒪᒃᑯᓐᓂᒃ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᑕᐃᕕᑦ 

ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ 

ᐅᖃᖅᑎ ᐊᒻᒪᓗ ᖁᔭᓐᓇᒦᖅᐸᕋ 

ᒪᓕᒐᓕᐅᖅᑎᐅᖃᑎᒐ ᐊᐱᖅᓱᖅᑐᖅ. ᑕᒪᒃᑯᐊ 

ᐊᑦᓯᕖᑦ ᒥᑦᓵᓄᑦ ᐅᖃᖅᑎ, ᑕᒪᒃᑯᐊ ᓄᓇᕗᑦ 

ᒐᕙᒪᒃᑯᑦ ᐊᒻᒪᓗ ᒐᕙᒪᑐᖃᒃᑯᑦ ᑮᓇᐅᔭᓂᒃ 

ᐊᖏᖅᓯᓯᒪᒐᓗᐊᕐᒪᑕ ᑕᒪᒃᑯᓄᖓ ᑐᕌᖓᒐᔭᖅᑐᓂᒃ 

ᐊᒻᒪᓗ ᐱᕙᓪᓕᐊᒐᓱᐊᖏᓐᓇᖅᑐᒎᒐᓗᐊᖅ ᑖᒃᑯᐊ 

ᐊᑦᓯᕖᑦ, ᐊᒃᑕᑯᐃᑦ ᐱᔾᔪᑎᒋᓪᓗᒋᑦ 

ᐸᕐᓇᒃᑕᐅᓯᒪᑦᓯᐊᕆᐊᖃᖅᑎᓪᓗᒋᑦᑕᐅᖅ ᐊᒻᒪᓗ 

ᑮᓇᐅᔭᐃᑦ ᓈᒻᒪᑦᑎᐊᕆᐊᖃᕋᓗᐊᕐᒪᖔᑕ.  

 

ᐅᖃᖅᑏ, ᑖᓐᓇ ᐊᐱᖅᑯᑎᖓᓄᑦ 

ᑐᑭᓯᒋᐊᑦᓯᐊᕆᐊᖃᕋᒃᑯᑦ ᖃᓄᐃᓕᖓᓕᕐᒪᖔᖅ 

ᓇᒦᒻᒪᖔᓪᓘᓐᓃᑦ ᐅᑎᕐᕕᒋᒐᔭᖅᐸᕋ ᐃᑦᓯᕙᐅᑖᖅ, 

ᐅᖃᖅᑎ. ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ. ᒥᔅ 

ᕿᓕᖅᑎ.  

 

ᕿᓕᖅᑎ: ᖁᔭᓐᓇᒦᓪᓗ ᑖᔅᓱᒥᖓ 

ᓂᕆᐅᓐᓂᐊᖅᐳᖓ, ᓂᓪᓕᐅᑎᒋᒋᐊᒃᑲᓐᓂᕐᓗᒍ. 

(ᑐᓵᔨᑎᒍᑦ) ᒥᓂᔅᑕᐃᑦ ᒫᓐᓇᕈᓘᓚᐅᖅᑐᖅ 

ᑲᑎᒪᑐᐃᓐᓇᖅᑎᓪᓗᒋᑦ ᓵᖓᓐᓃᑦᑎᓪᓗᒍ 

ᐃᓱᒪᒃᓴᖅᓯᐅᕈᑎᖃᕐᓂᕋᐃᓚᐅᖅᓯᒪᔪᑦ ᓄᓇᓕᓐᓂ 

ᓴᖅᑭᑦᑎᔪᒪᓪᓗᑎᒃ ᐊᑦᑕᑯᓂᒃ ᐃᑯᐊᓪᓚᔾᔪᑎᖏᑦ.  

 

ᑲᖏᖅᑐᒑᐱᒻᒥ ᕿᑭᖅᑕᕐᔪᐊᕐᒥ ᐆᒃᑑᑎᓂᒃ 

ᐋᖅᑭᒃᓯᔪᓐᓇᖅᐹᑦ ᑕᒪᓐᓇ 

ᐃᖏᕐᕋᑦᑎᐊᕈᓐᓇᕐᒪᖔᑦ? ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓐᓂᓪᓗ 

ᐱᔨᑦᑎᖅᑎ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕ ᔪᐊᓇᓯ: ᐄ ᖁᔭᓐᓇᒦᒃ 

ᐅᖃᖅᑏ. (ᑐᓵᔨᑎᒍᑦ) ᐅᖃᖅᑏ, ᐊᒃᑕᕐᕕᓐᓂ 

ᐱᓕᕆᕕᒃᐳᑦ ᐃᖅᑲᓇᐃᔭᖃᑎᖃᐃᓐᓇᖅᑐᑦ 

ᕼᐋᒻᒪᓚᒃᑯᓐᓂᒃ. ᓯᕗᒧᐊᒃᐸᓪᓕᐊᔪᓐᓇᖁᓪᓗᒍ 

ᑕᒪᒃᑯᐊ ᐊᑦᑕᕐᕖᑦ ᐱᓕᕆᐊᕆᔭᐅᓂᖏᑦ 

ᓄᑖᕈᕆᐊᖅᑎᑕᐅᕙᓪᓕᐅᓂᖏᑦ ᓄᑖᓪᓗ, 

ᓴᓇᔭᐅᕙᓪᓕᐊᓂᖏᑦ.  

 

ᐊᒻᒪᓘᓐᓃᑦ ᐆᒃᑑᑎᒋᔭᐅᒍᓐᓇᖅᑐᑦ ᑲᖏᖅᖢᒑᐱᒻᒥ 

ᕿᑭᖅᑕᕐᔪᐊᕐᒥᓘᓐᓃᑦ 

ᐃᒪᐃᓐᓂᐊᖅᑐᒎᓚᒍᓐᓇᓐᖏᑦᑐᖓ ᒫᓐᓇᐅᔪᖅ. 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐊᒻᒪᓗ ᑭᖑᓪᓕᖅ. 

ᒥᔅ ᕿᓕᖅᑎ.  

 

ᕿᓕᖅᑎ: ᐅᖃᖅᑏ, ᐄᓛᒃ 

ᓇᖏᖅᓱᔾᔪᑎᒋᒋᐊᓪᓚᑲᓐᓂᑐᐃᓐᓇᕈᒪᒐᒃᑯ ᑕᒪᓐᓇ 

ᓄᓇᓕᓐᓂ ᕼᐋᒻᒪᓚᕗᑦ ᑖᒃᑯᐊ ᑭᒡᒐᖅᑐᖅᑕᒃᑲ 

ᓇᖏᖅᓯᔾᔪᑎᒋᒃᑲᓐᓂᕈᑎᒋᓗᒋᑦ.  

 

ᐱᓕᕆᑦᑎᐊᖏᑦᑑᔮᓕᖃᑦᑕᖅᓯᒪᒻᒪᑕ 

ᑕᐃᒪᐃᑦᑑᖏᒃᑲᓗᐊᖅᑐᓂ 

ᑕᑯᒥᓇᓐᖏᓗᐊᕐᓂᑯᖓᓄᑦ ᓴᕕᕋᔭᒃᑯᕕᒃ ᐊᒻᒪ 

ᐊᑦᑕᕐᕕᒃ. ᐱᕕᑭᑦᑐᓪᓚᕆᐅᖃᑦᑕᖅᑐᑎᓪᓗ 

ᑕᐃᒪᐃᑦᑑᒻᒪᑦ ᐃᑲᔪᖅᑕᐅᔪᒪᓪᓚᕆᖃᑦᑕᖅᓯᒪᒻᒪᑕ 

ᓂᓪᓕᐊᕕᔾᔪᐊᖃᑦᑕᖅᓯᒪᔪᐃᑦ ᖃᐅᔨᒪᒐᒃᑭᑦ 

ᑕᐃᒪᐃᒻᒪᑦ ᑕᒪᓐᓇ ᓇᖏᖅᓯᔾᔪᑎᒋᒃᑲᓐᓂᕈᑎᒋᒐᒃᑯ 

ᓂᐱᖃᐅᑎᒋᓪᓗᒍ ᑖᒃᑯᐊ 

ᐃᑲᔪᖅᑕᐅᔭᕆᐊᖃᕐᓂᖏᓐᓂᒃ.  

 

ᐆᒥᖓᓕ ᐅᖃᕆᐊᒃᑲᓐᓂᕐᓗᖓ 

ᖃᐅᔨᓯᒪᖃᑦᑕᖅᓯᒪᔭᓐᓂᑦᑕᐅᖅ. (ᑐᓵᔨᑎᒍᑦ) 

ᑕᐃᒃᑯᐊ ᑭᓐᖓᐃᑦ ᐊᒻᒪᓗ ᑭᒻᒥᕈᑦ ᑕᒪᒃᑯᓂᖓ 

ᐊᑐᖃᑦᑕᖅᓯᒪᔪᒃᓴᐅᒻᒥᔪᑦ ᑲᖏᖅᖢᒑᐱᒻᒥᐅᑦ 

ᕿᑭᖅᑕᕐᔪᐊᕐᒥᐅᓪᓗ ᐊᑐᖅᑕᖏᑦ. 

ᑖᒃᑯᓂᖓᑦᓴᐃᓐᓇᖅ. ᐊᑦᑕᕐᕕᑉᐳᑦ ᑕᑕᓗᐊᓕᖅᑐᑦ, 

ᓄᓇᓯᐅᑎᑐᖃᐃᑦ ᐃᒐᕕᓂᕈᓗᐃᑦ ᐊᓯᖏᓪᓗ 

ᓴᕕᕋᔭᑦ.  

 

ᒥᓂᔅᑕ ᒫᓐᓇᕈᓗᒃ ᑲᑎᒪᔭᑦ ᑲᑎᒪᑐᐃᓐᓇᖅᑎᓪᓗᑕ 

ᒪᓕᒐᓕᐅᖅᑏᑦ ᑐᓴᖅᑎᑕᐅᓚᐅᖅᓯᒪᔪᑦ 

ᐱᓕᕆᕕᖓᒎᖅ ᒪᑯᓂᖓ ᐊᑐᒃᑲᓐᓂᕈᓐᓇᖅᑐᓂᒃ 

ᐊᒃᑕᖅᑕᐅᓯᒪᔪᕕᓂᕐᓂᒃ ᐊᑐᒃᑲᓐᓂᕈᓐᓇᕐᒪᖔᖏᑦ 

ᑐᑭᓯᓇᓱᓐᓂᐊᖅᑐᖅ.  

 

ᑖᓐᓇᖃᐃ ᒥᓂᔅᑕᕆᔭᐅᔪᖅ 

ᐃᓱᒪᒃᓴᖅᓯᐅᕈᑎᖃᕈᓐᓇᖅᐸ ᐅᖃᖅᑲᐅᒐᒪ 

ᑲᖏᖅᖢᒑᐱᒻᒥ ᕿᑭᖅᑕᕐᔪᐊᕐᒥᓗ 

ᓄᓇᓯᐅᑎᑐᖃᕕᓂᐊᓗᐃᑦ ᑕᒪᒃᑯᐊᓗ ᐊᖏᔫᑏᑦ 

ᐲᔭᖅᑕᐅᖁᓪᓗᒋᑦ ᐊᑦᑕᕐᕕᓐᓂ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓐᓂᓪᓗ 

ᐱᔨᑦᑎᖅᑏ ᒥᓂᔅᑕᖓᑦ, ᒥᔅᑕ ᔪᐊᓂᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ 

ᒪᓕᒐᓕᐅᖅᑎᐅᖃᑎᒐ ᐅᖅᑯᕐᒥᐅᓄᑦ ᐊᐱᖅᓱᕐᒪᑦ 

ᑕᒪᓐᓇ. ᐊᒻᒪᓗ ᑲᖏᖅᑐᒑᐱᒻᒧᑦ 

ᑐᓐᖓᓱᑦᑎᑦᓯᓚᐅᖅᑎᓪᓗᓂ 

ᑕᑯᔭᖅᑐᕈᓐᓇᖅᓯᑎᓚᐅᕐᒫᑎᒍᑦ ᑖᒃᑯᐊ ᐊᑦᓯᕕᖓᓂᒃ 

ᐊᒻᒪᓗ ᓄᓇᓕᐅᑉ ᖃᓄᐃᓕᖓᓂᕆᓯᒪᔭᖓᓂᒃ. 

 

ᐅᖃᖅᑏ ᑖᒃᑯᐊ ᓄᓇᓕᓐᓂ ᒐᕙᒪᒃᑯᑦ ᐱᔨᑦᓯᖅᑏ 

ᑕᒪᒃᑯᓇᓐᖓᑦ ᕿᒥᕐᕈᐃᓐᓇᕋᑦᑕ ᑖᒃᑯᐊ ᓄᓇᓖᑦ 

ᓄᓇᖁᑎᒋᔭᖓ ᖃᓄᐃᓕᖓᒻᒪᖔᑕ ᑕᒪᒃᑯᐊ 

ᐊᑦᓯᕖᑦ, ᐊᑦᑕᑯᐃᑦ ᐊᒻᒪᓗ ᓄᓇᓯᐅᑎᕕᓃᑦ ᖃᓄᐃ 

ᓴᓂᕐᕙᑕᐅᒋᐊᑦᓯᐊᕆᐊᖃᕐᒪᑕ ᐊᒻᒪᓗ 

ᑲᒪᒋᔭᐅᑦᓯᐊᕐᓗᑎᒃ ᐊᕙᑎᑦᑎᓐᓂ 

ᑲᒪᑦᓯᐊᕋᓱᐊᖅᑎᓪᓗᑕ.  

 

ᐊᒻᒪᓗ ᐅᖃᖅᑏ ᑖᒃᑯᐊ ᐊᕙᑎᓕᕆᔨᒃᑯᑦ 

ᐱᓕᕆᖃᑎᒋᕙᓪᓕᐊᒻᒥᒐᑦᑎᒍ ᑕᒪᑦᓱᒨᓇ 

ᐊᑦᑕᓇᖏᑦᑑᒐᓱᐊᖅᑎᒐᑦᑎᒍ ᓄᓇᓕᒻᒧᑦ. ᑭᓯᐊᓂ 

ᐅᖃᖅᑏ ᑕᒪᓐᓇ ᒫᓐᓇ ᐊᖏᕈᓐᓇᖏᑦᑐᖓ ᑭᓯᐊᓂ 

ᑕᒪᒃᑯᐊ ᕿᒥᕐᕈᔭᐅᒍᓐᓇᕐᓂᖏᑦ ᐊᒻᒪᓗ 

ᐆᑦᑐᕋᐅᑕᐅᒍᓐᓇᖅᑐᑦ ᐃᒻᒪᖄ ᓇᓪᓕᐊᓂᑭᐊᖅ 

ᓄᓇᓕᓐᓂ ᕿᒥᕐᕈᕙᓪᓕᐊᖏᓐᓇᕋᑦᑎᒍ ᑭᓯᐊᓂ 

ᐸᕐᓇᐅᑎᓂᒃ ᑲᔪᓯᕙᓪᓕᐊᒐᓱᐊᖅᑎᓪᓗᑕ 

ᑐᑭᓯᕙᓪᓕᐊᑎᖃᑦᑕᕐᓂᐊᖅᐸᕗᑦ 

ᖃᓄᐃᓕᖓᓕᕐᒪᖔᖅ ᓄᓇᓕᖏᓐᓂ. ᖁᔭᓐᓇᒦᒃ 

ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐃᖃᓗᐃᑦ−ᑕᓯᓗᒻᒧᑦ ᒪᓕᒐᓕᐅᖅᑎ, ᒥᔅᑕ ᕼᐃᒃᔅ. 

 

ᐊᐱᖅᑯᑦ 098 - 6(2): ᓄᑖᕈᕆᐊᕈᑏᑦ 

ᐅᑎᖅᑎᖁᔭᐅᓯᒪᔪᓄᑦ ᐊᑐᒐᐅᓲᓄᑦ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ 

ᐅᑯᐊ ᐊᐱᖅᑯᑎᒋᓂᐊᖅᑕᒃᑲ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

ᒫᑦᓯ 17−ᖑᓪᓗᒍ ᓂᓪᓕᐅᑎᖃᓚᐅᖅᓯᒪᒐᒪ ᔫᓐ 24, 

2021 CPOP ᑕᐃᒃᑯᐊ ᓴᓇᔭᐅᖃᑦᑕᖅᑐᑦ 2621 

ᐊᑐᕆᐊᖃᕈᓐᓃᖅᑎᑕᐅᓚᐅᖅᓯᒪᒻᒪᑕ.  

 

ᑕᐃᑦᓱᒪᓂ ᒥᓂᔅᑕᕆᔭᐅᔪᖅ ᐊᐱᓚᐅᖅᓯᒪᔭᕋ 

ᑕᐃᒪᐃᑦᑐᑦ ᖃᑦᓯᐅᓚᐅᕐᒪᖔᑦ ᓄᓇᕗᑦ ᐃᓗᐊᓂ 

ᓂᐅᕕᖅᑕᕕᓃᑦ. ᐅᓪᓗᒥ ᑕᒪᒃᑯᓄᖔᖅᑐᓂᒃ 

ᐱᓯᒪᔪᒃᓴᐅᓕᖅᐳᖅ. ᖁᔭᓐᓇᒦᒃ ᐅᖃᖅᑏ.   

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓂᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᐅᖃᖅᑎᑦᑎᔩ 

ᒪ’ᓈᖅᐸᕋ ᒪᓕᒐᓕᐅᖅᑎ ᐊᐱᖅᕼᐅᕐᒪᑦ. (ᑐᓵᔨᑎᒍᑦ) 

ᐅᖃᖅᑏ, ᐄ, ᑐᓴᐅᒪᔾᔪᑎᒃᓴᒃᑲᓐᓂᕐᓂᒃ 

ᐱᓯᒪᓕᖅᑐᖓ ᑭᓯᐊᓂ ᓈᓴᐅᑎᓂᒃ 

ᓵᓐᓃᑐᖃᓐᖏᑦᑐᖅ. ᑕᒪᒃᑯᐊ ᑳᓐᑐᕌᒃᑕᐅᓯᒪᔪᓄᑦ 

ᐱᓕᕆᐊᕆᔭᐅᖃᑦᑕᖅᑐᑦ ᓇᖕᒥᓂᕆᔭᐅᓕᖅᖢᑎᒃ 

ᑕᐃᑦᓱᒧᖓ ᐃᓅᓕᓴᖅᑕᐅᓚᐅᖅᑐᒧᑦ. 

ᓂᐅᕕᖃᑦᑕᖏᑦᑕᕗᑦ 

ᓇᖕᒥᓂᕆᓐᖏᑕᕗᓪᓗ. ᑕᐃᒃᑯᐊ 

ᓂᐅᕕᖅᑕᐅᖃᑦᑕᖅᑐᑦ ᑕᐃᒪᐃᑦᑐᓂᒃ 

ᓂᐅᕕᐊᒃᓴᖃᖅᐸᒃᑐᓂᒃ. (ᑐᓵᔨᒃᑰᖏᑦᑐᖅ) ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᒫᑦᔅᖑᑎᓪᓗᒍ ᑕᒪᓐᓇ ᓂᓪᓕᐅᑎᒋᒐᒃᑯ ᑕᐃᒃᑯᐊ 

ᑕᒪᒃᑯᓇᓐᖓᑦ ᓂᐅᕕᖅᑎᖃ 

ᓂᐅᕕᐊᒃᓴᖃᖃᖅᑕᖅᑐᑦ 

ᖃᓄᖅᑑᕈᑎᒋᔭᐅᔪᓐᓇᖏᒻᒪᒡᒎᖅ ᑖᓐᓇ 

ᐅᑎᖅᑎᑕᐅᔪᒪᑎᓪᓗᒋᑦ ᑕᐃᒃᑯᐊ ᐊᑐᖅᑕᐅᔪᑦ.  

 

ᑕᐃᒪᐃᑦᑐᓂᒃ ᓱᓇᒃᑯᑖᓕᒃ ᖃᐅᔨᑲᖅᑕᐅᓇᔭᕐᒪᑦ 

ᒪᑯᓂᖓ ᐸᐃᑉᐹᓂᒃ ᑕᒪᒃᑯᓄᖓ ᑐᕌᖓᔪᓂᒃ 

ᖃᐅᔨᒃᑲᐃᔾᔪᑎᓂᒡᓘᓐᓃᑦ ᑕᑯᓚᐅᖅᓯᒪᓐᖏᑦᑐᖓ 

ᐅᓗᕆᐊᓇᖅᑑᔪᓐᓇᕐᒪᑦ.  

 

ᒥᓂᔅᑕ ᐊᐱᕆᔪᒪᔭᖃ ᑖᒃᑯᐊ 

ᐋᓐᓂᐊᕐᓇᖏᑦᑐᓕᕆᔨᒃᑯᑦ ᖃᓄᐃᓕᐅᕐᒪᖔᑦ 

ᑕᐃᒪᐃᑦᑐᓂᒃ ᐅᐊᔭᓅᖅᑐᓂᒃ ᐊᑐᖅᑐᑦ 

ᖃᐅᔨᒪᓂᐊᕐᒪᑕ ᐅᓗᕆᐊᓇᑐᐃᓐᓇᕆᐊᕐᓂᖏᓐᓂᒃ.  

 

ᐅᖃᖅᑎ (ᑐᓵᔨᑎᒍᑦ): 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ 

ᒪᐃᓐ.  

 

ᐊᖓᔪᖅᑳᑦ ᐋᕐᓗᒃ ᒪᐃᓐ: ᐅᖃᖅᑎᑦᓯᔩ, ᒪ’ᓇ 

ᐊᐱᕈᔪᒧᑦ. (ᑐᓵᔨᑎᒍᑦ) ᑐᑭᓯᐅᒪᓂᕋ ᒪᓕᒃᖢᒍ 

ᑕᐃᒃᑯᐊ ᐅᐊᔭᓅᖅᑐᓂᒃ ᐊᑐᖅᑐᑦ ᑕᐃᒃᑯᐊ 

ᑕᐃᒪᐃᑦᑐᓂᒃ ᓂᐅᕕᐊᒃᓴᖃᖃᑦᑕᖅᑐᑦ 

ᖃᐅᔨᒪᓲᖑᒻᒪᑕ ᑭᒃᑯᑦ ᓂᐅᕕᓚᐅᕐᒪᖔᖏᑦ 

ᖃᐅᔨᒪᓐᓂᕈᑎᒃ ᑭᒃᑯᑦ 

ᑕᐃᒪᐃᑦᑐᖃᕐᒪᖔᑦ ᖃᐅᔨᒃᑲᐃᓇᔭᖅᑐᖅ.  

 

ᐅᕙᒍᓪᓕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑕᐃᒪᐃᑦᑐᓐᓇᓐᖏᑦᑐᒍᑦ ᒪᑯᑎᒎᓇ ᑐᓴᒐᒃᓴᑎᒍᑦ 

ᐱᕙᓪᓕᐊᔪᒃᑯᓪᓗ ᑎᑎᕋᐅᓯᕆᔭᐅᓯᒪᔪᑦ 

ᐃᑭᐊᖅᑭᕕᒃᑯᓪᓗ.  

 

ᐄ ᐃᑲᔪᖅᓱᕈᓐᓇᑦᑎᐊᖅᑐᒍᑦ ᓄᓇᕗᒻᒥ 

ᑕᐃᒪᐃᑦᑐᓂᒃ ᐅᐊᔭᒨᖅᑐᓂᒃ ᐊᑐᕐᓂᖅᐸᑕ. 

ᐃᓅᓕᓴᐃᔨᓄᑦ ᑐᑭᓯᓇᓱᒍᓐᓇᖅᑐᖅ 

ᐃᑲᔪᖅᑐᖅᑕᐅᔪᓐᓇᕐᓂᐊᕐᒪᑕ ᑕᐃᒃᑯᐊ 

ᓄᓇᕗᒻᒥᐅᑕᐃᑦ ᐊᐱᖅᑯᑎᒃᓴᓖᑦ ᑕᒪᑐᒪ ᒥᒃᓵᓄᑦ. 

(ᑐᓵᔨᒃᑰᖏᑦᑐᖅ) ᒪ’ᓇ, ᐅᖃᖅᑎᑦᓯᔩ. 

  

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ ᒥᔅᑕ 

ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐄ, 

ᒥᓂᔅᑕ ᑖᓐᓇ ᑭᐅᖕᒪᑦ ᖁᔭᓕᔪᖓ. 

ᒫᑦᔅᖑᓚᐅᖅᓯᒪᔪᒥ ᒥᓂᔅᑕ ᐅᖃᓚᐅᖅᓯᒪᒻᒪᑦ ᖃᖓ 

ᖃᐅᔨᒃᑲᖅᑕᐅᑲᐅᑎᒋᓂᐊᖅᑐᒡᒎᖅ 

ᑲᒪᒋᔭᐅᑦᓴᐅᑎᒋᒋᐊᖃᕐᒪᑕ ᖃᐅᔨᒃᑲᐃᓂᕐᒧᑦ ᑕᒪᓐᓇ 

ᑐᕌᖓᓚᐅᕐᒪᑦ.  

 

ᐅᓇ ᑭᖑᓪᓕᖅᐹᕆᓪᓗᒍ, ᐄ, ᑕᒪᓐᓇ 

ᒪᓗᓐᓈᕿᔪᓐᓇᕐᒪᑦ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᖃᐅᔨᒃᑲᐃᔾᔪᑎᓂᒡᓘᓐᓃᑦ ᑕᖅᑲᐅᓐᖓᐃᑉᐸᑕ 

ᑕᐃᒃᑯᐊ ᑕᐃᒪᐃᑦᑐᓂᒃ ᐅᐊᔭᓅᖅᑐᓂᒃ ᐊᑐᖅᑐᑦ 

ᖃᐅᔨᒪᔪᓐᓇᕐᓂᐊᕐᒪᑕ 

ᐅᓗᕆᐊᓇᖅᑑᔪᓐᓇᕐᓂᖏᓐᓂᒃ ᐊᓯᔾᔨᖅᑕᐅᓗᑎᒡᓗ. 

ᒫᑦᔅᒥ ᐅᖃᓚᐅᖅᓯᒪᒐᒪ $3000−ᕌᖅᑐᓂᑯᐊ 

ᑕᒪᒃᑯᐊ ᐅᖃᐅᓯᕆᔭᒃᑲ. 

ᓇᓪᓕᐅᒃᑯᒫᖅᑕᐅᓯᒪᓐᖏᑦᑐᓪᓗ ᑕᐃᒃᑯᑎᒎᓇᖅ 

ᐊᑭᓕᖅᓱᖅᑕᐅᔪᒃᓴᐅᓪᓗᑎᒃ. ᐃᑭᐊᖅᑭᕕᒃᑯᓪᓗ 

ᐊᑐᐃᓐᓇᐅᓪᓗᑎᒃ $700−ᒧᑦ.  

 

ᖃᖓ ᐊᓯᔾᔨᖅᑕᐅᓂᐊᖅᐸᑦ ᐊᑐᖅᑕᐅᔾᔮᖏᒻᒪᑕ 

ᑕᐃᒃᑯᐊ ᐅᓗᕆᐊᓇᖅᑑᑐᐃᓐᓇᕆᐊᓖᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ 

ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᑕᒪᒃᑯᐊ ᖃᓄᖅᑑᑎᒋᔭᐅ 

ᖃᓄᖅᑑᕈᑎᒃᓴᐃᑦ 

ᐃᓱᒪᒃᓴᖅᓯᐅᕈᑎᒋᔪᓐᓇᑦᑎᐊᖅᑕᒃᑲ. ᐃᒻᒪᖄᓘᓐᓃᑦ 

ᑐᓴᒐᒃᓴᓂᒃ ᓴᖅᑭᑦᑎᖏᓪᓗᑕ ᓇᐅᒃᑯᒃᑲᓐᓂᑳᖅ 

ᓲᕐᓗᖃᐃ ᑕᐃᒃᑯᐊ ᑭᒡᒐᖅᑐᐃᔨᒋᔭᐅᖃᖅᑕᖅᑐᑦ 

ᓄᓇᓕᒻᒥ ᓄᓇᓕᖕᓂ ᐊᖅᑯᑎᒋᓗᒋᑦ.  

 

ᓂᐅᕐᕈᑎᖃᖅᐸᑦᑐᑦ ᑕᐃᒪᐃᒃᑐᓂ ᑕᐃᒪ 

ᑐᓴᒃᑲᐃᔨᐅᕗᑦ ᑕᐃᒃᑯᓂᖓ ᐊᑐᖅᑐᓂᒃ. ᐊᒻᒪ 

ᐃᑲᔪᖃᑎᒌ ᐃᑲᔪᕈᓐᓇᖅᖢᑎᒃ ᓲᕐᓗᖃᐃ ᓘᒃᑖᒥᓂᒃ 

ᑕᑯᔭᖅᑐᕐᓗᓂ ᐊᑐᕈᓐᓃᖅᐸᒍ 

ᐊᑲᐅᓂᖅᓴᐅᒻᒪᖔᖓ. ᐄ, ᑐᓴᒐᒃᓴᐃᑦ 

ᑕᖅᑲᐅᖓᖅᑕᐅᓯᒪᔪᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᒥᓂᔅᑕᕆᔭᐅᓪᓗᖓᓗ ᑕᒪᓐᓇ 

ᕿᒥᕐᕈᓇᒃᑲᓐᓂᕈᓐᓇᖅᑕᕋ ᖄᒃᑲᓐᓂᐊᒍᑦ 

ᖃᓄᐃᓕᐅᒃᑲᓐᓂᕈᓐᓇᕐᓂᐊᕐᒪᖔᑦᑕ 

ᐱᓕᕆᕕᐅᓪᓗᑕ. (ᑐᓵᔨᒃᑰᖏᑦᑐᖅ) ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐃᖃᓗᐃᑦ−ᓯᓈᓄᑦ ᒪᓕᒐᓕᐅᖅᑎ ᒥᔅ ᐳᕉᔅᑐ.  

 

ᐊᐱᖅᑯᑦ 099 - 6(2): ᐃᖅᑲᓇᐃᔭᖅᑏᑦ 

ᐃᒡᓗᒃᓴᖏᓄᑦ ᑕᑯᒃᓴᕈᖅᑕᐅᓯᒪᔪᑦ 

ᐱᒋᐊᖅᑎᑕᐅᓯᒪᔪᓪᓗ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ, ᐅᓇ 

ᐊᐱᖅᑯᑎᒋᔪᒪᓂᐊᖅᑕᕋ ᐃᖅᑲᓇᐃᔭᖅᑐᓕᕆᔨᒃᑯᑦ 

ᒥᓂᔅᑕᖓᓐᓄᑦ. ᐅᓪᓗᑐᐃᓐᓇᑦᓯᐊᖅ, ᑲᔾᔮᕐᓇᖅ 

ᓄᓇᕗᒻᒥᐅᑦ.  

 

ᐅᖃᖅᑏ, ᐅᑭᐅᒃᑯᑦ ᑲᑎᒪᕐᔪᐊᖅᑎᓪᓗᑕ 

ᓂᓪᓕᐅᑎᒋᓚᐅᖅᓯᒪᔭᓐᓄᑦ ᐅᑎᕈᒪᒐᒪ 

ᐃᖅᑲᓇᐃᔭᖅᑏᑦ ᑕᐃᒃᑯᐊ ᐃᓪᓗᖏᓐᓄᑦ ᐃᑲᔫᑏᑦ.  

 

ᐅᓄᓗᐊᖅᑐᓂᒃᑯᐊ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 

ᐃᒡᓗᑦᑎᐊᕙᐅ ᐃᓛ ᐃᒡᓗᖃᑦᑎᐊᒐᓚᖏᒻᒪᑕ. 

ᑕᒪᓐᓇ ᐱᓕᕆᐊᖑᓂᐊᖅᐸᑦ 

ᓇᓗᓇᐃᖅᓯᓇᓱᒋᐊᖃᖅᑐᒍᑦ ᐃᖅᑲᓇᐃᔭᖅᑏᑦ 

ᖃᓄᐃᑦᑐᓂᒃ ᐃᒡᓗᖃᕐᒪᖔᑦ. ᑕᒪᓐᓇᑭᐊᖅ 

ᖃᓄᖅᑑᕈᑎᒃᓴᖅ ᖃᓄᖅ 

ᐃᓱᒪᒃᓴᖅᓯᐅᕈᑎᒋᓚᐅᖅᓯᒪᕙᐅᒃ? ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐃᖅᑲᓇᐃᔭᖅᑐᓕᕆᔨᒃᑯᑦ 

ᒥᓂᔅᑕᖓᑦ ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ ᐅᖃᖅᑏ. 

ᐄ, ᖁᔭᓐᓇᒦᓪᓗ ᑖᑦᓱᒥᖓ ᐊᐱᖅᑯᑎᖃᕋᕕᑦ. 

(ᑐᓵᔨᑎᒍᑦ) ᑖᓐᓇ ᖃᐅᔨᒋᐊᓚᐅᕐᓗᒍ 

ᐅᑎᕐᕕᒋᔪᒪᔭᕋ. ᖁᔭᓐᓇᒦᒃ ᐅᖃᖅᑏ.  

ᐅᖃᖅᑎ (ᑐᓵᔨᑎᒍᑦ): ᖃᐅᔨᒋᐊᓚᐅᕐᓗᓂᐅᒃ 

ᐅᑎᕐᕕᒋᓂᐊᖅᑕᖓ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᖁᕐᓗᖅᑐᕐᒧᑦ ᒪᓕᒐᓕᐅᖅᑎ ᒥᔅᑕ ᐊᓇᕕᓗᒃ.  

 

ᐊᐱᖅᑯᑦ 100 - 6(2): ᑮᓇᐅᔭᓕᐊᖏᑦ 

ᐊᒃᑐᐃᓂᖃᓲᑦ ᐅᔭᕋᓐᓂᐊᖅᑎᓄᑦ 

ᐃᖅᑲᓇᐃᔭᓲᑦ (ᐊᓇᕕᓗᒃ) 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᐅᓪᓚᒃᑯᓪᓗ ᖁᕐᓗᖅᑐᕐᒥᐅᑦ ᓄᓇᕗᒻᒥᐅᓪᓗ.  

 

ᐅᖃᖅᑏ ᐅᑯᐊ ᐊᐱᖅᑯᑎᒋᓂᐊᖅᑕᒃᑲ 

ᐅᔭᕋᓐᓂᐊᕐᕕᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

ᒪᓕᒐᓕᐅᖅᑎ ᐅᖃᐅᓯᖏᓐᓂᒃ 

ᓂᓪᓕᐅᑎᖃᓚᐅᖅᑎᓪᓗᖓ ᐱᓇᓱᐊᕈᓯᖅ 

ᐱᒋᐊᓕᓵᖅᑎᓪᓗᒍ. ᓄᓇᓕᖁᑎᕗᑦ ᓄᓇᖅᑲᑎᒌᓪᓗ 

ᐃᑲᔫᓯᐊᕆᐊᓖᑦ. ᐅᔭᕋᓐᓂᐊᕐᕖᑦ ᑕᒫᓃᓕᖅᑎᓪᓗᒋᑦ.  

 

ᐱᓇᓱᐊᕈᓯᐅᓚᐅᖅᑐᒥ ᑮᓇᐅᔭᖅ ᐊᑐᕈᒫᕐᓂᐊᖅᑐᑦ 

ᐅᖃᐅᓯᕆᔭᐅᑎᓪᓗᒋᑦ ᓄᑖᓂᒎᖅ 

ᓴᖅᑭᑦᑎᕙᓪᓕᐊᓂᐊᖅᑐᖅ ᐅᔭᕋᒃᓯᐅᕐᓂᖅ ᑕᒪᓐᓇ 

ᐱᒋᐊᓪᓚᒃᑕᐅᓂᐊᖁᓪᓗᒍ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᓇᓕᐊᒃ 

ᑲᒻᐸᓂᐅᒧᑦ ᐃᓄᓐᓂᒃ ᐃᖅᑲᓇᐃᔭᖅᑏᑦ 

ᐃᒪᓐᓇᐅᑎᒋᔭᕆᐊᖃᕐᓂᖏᓐᓂᒃ 

ᐊᑐᕆᐊᖃᕐᓂᐊᕐᒪᖔᑦ ᑳᓐᑐᕌᒃᑕᐅᓯᒪᔪᓪᓗ 

ᐃᑲᔫᓯᐊᕈᓐᓇᕐᓂᐊᕐᒪᑕ ᑖᒃᑯᑎᒎᓇᖅ ᓄᑖᖅᑎᒍᑦ.  

 

ᐅᖃᖅᑎ (ᑐᓵᔨᑎᒍᑦ): ᐅᔭᕋᓐᓂᐊᕐᓂᕐᒧᑦ 

ᒥᓂᔅᑕᕆᔭᐅᔪᖅ, ᒥᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎᑦᓯᔨ. ᐅᖃᖅᑎᑦᓯᔨ, ᑖᒃᑯᐊ 

ᓵᓐᓃᑦᑑᒐᓗᐊᖅ ᑐᓴᕋᒃᓴᑦ ᑭᓱᑦ ᒪᓕᒋᐊᖃᖅᑐᑦ 

ᐃᓱᒪᒋᒐᓱᐊᕐᒥᒐᒃᑭᑦ ᐃᓄᐃᑦ ᖃᑦᓯᐅᔭᕆᐊᖃᕐᓂᖏᑦ 

ᑖᒃᑯᐊ ᐃᓄᐃᑦ ᐃᓚᐅᔭᕆᐊᖃᖅᑐᑦ 

ᑖᒃᑯᓇᓃᖃᓯᐅᑎᓯᒻᒪᑕ ᑎᑎᕋᖅᓯᒪᔪᓂᒃ. 

ᐊᑐᐃᓐᓇᐅᑎᒍᓐᓇᑦᓯᐊᕋᔭᖅᑕᒃᑲ ᑐᓴᒐᒃᓴᐅᔪᑦ 

ᑕᒪᑐᒧᖓ ᐊᒻᒪᓗ ᑕᒪᓐᓇ ᐱᓕᕆᐊᒃᓴᐅᔪᖅ 

ᐊᑐᐃᓐᓇᐅᔪᑦᓴᐅᒻᒥᕗᖅ ᐅᕙᒍᑦ ᐃᑭᐊᖅᑯᕕᖓᓂ 

ᑖᒃᑯᐊ ᑭᓱᑦ ᒪᓕᒋᐊᖃᖅᓯᒪᔪᑦ ᐱᒻᒪᖔᑕ ᐊᑖᓂ. 

ᖁᔭᓐᓇᒦᒃ ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ 

ᐃᓚᒋᐊᕈᑎᓄᑦ. ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᓯᔨ 

ᐊᒻᒪᓗ ᑭᐅᔪᖅ. ᒥᓂᔅᑕ ᐅᖃᕈᓐᓇᖅᐸ ᖃᓄᖅ 

ᓇᐅᑦᓯᖅᑐᖅᐸᒻᒪᖔᑕ ᐃᓄᐃᑦ ᖃᑦᓯᑦ 

ᐃᖅᑲᓇᐃᔭᕐᓂᖏᓐᓂᒃ ᐅᔭᕋᓐᓂᐊᖅᑐᑦ 

ᐱᓕᕆᐊᖃᖅᑎᓪᓗᒋᑦ ᓄᓇᕗᒻᒥ? ᖁᔭᓐᓇᒦᒃ 

ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐅᔭᕋᖕᓂᐊᕐᓂᕐᒧᑦ, 

ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎᑦᑎᔨ. ᐅᖃᖅᑎᑦᑎᔨ 

ᐊᖏᕈᑎᓕᐅᖅᓯᒪᕗᒍᑦ ᐊᐅᓚᑕᐅᕙᓐᓂᖏᓐᓄᑦ 

ᐅᔭᕋᓐᓂᐊᕐᕖᑦ ᓄᓇᕗᒻᒥ. ᓱᓕ ᐱᓕᕆᐊᕆᕙᕗᑦ 

ᕿᑎᕐᒥᐅᓃᑦᑐᖅ ᐊᒡᓂᑯᒃᑯᑦ 

ᓂᐅᕕᕋᑖᓚᐅᕐᓂᖏᓐᓄᑦ ᐊᖏᕈᑎᓕᐅᕋᓱᓐᓂᕗᑦ 

ᓇᐅᑦᑎᖅᓱᖅᑐᒍᑦ ᒫᓐᓇ ᐊᒻᒪᓗ ᐃᓅᓯᓕᕆᓂᕐᒧᑦ 

ᑮᓇᐅᔭᓕᐅᕈᑎᖃᕐᓂᕐᒧᓪᓗ ᑲᑎᒪᔨᕋᓛᑦ. 

ᑲᑐᔾᔨᖃᑎᖃᐅᖅᓱᑎᒃ ᓄᓇᓕᓐᓂ 

ᐅᔭᕋᓐᓂᐊᖅᑎᓂᒃ, ᐊᑦᑐᐊᖃᑕᐅᔪᓂᒃ, ᐃᓄᐃᓪᓗ 

ᑎᒥᖁᑎᖏᓐᓂᒃ. ᑕᒪᒃᒥᑦᑎᐊᖅ ᓇᐅᑦᓯᖅᑐᖅᐸᑦᑕᕗᑦ 

ᐱᓕᕆᐊᖑᔪᑦ ᑕᒪᒃᑯᐊ ᐊᖅᑯᑎᒋᓪᓗᒋᑦ 

ᖁᓕᕇᖕᓂᕆᔭᖏᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ 

ᐊᐱᖅᑯᑎᖕᓄᑦ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᓯᔨ. 

ᖁᔭᓐᓇᒦᓪᓗ ᑭᐅᔪᖅ. ᖃᐅᔨᒪᔪᐃᓐᓇᐅᒐᑦᑕ 

ᐃᖅᑲᓇᐃᔮᖃᕐᓂᖅ ᐅᔭᕋᓐᓂᐊᕐᕕᓐᓂ 

ᐅᔭᕋᑦᓴᖅᓯᐅᖅᑐᓂᓪᓗ 

ᐊᒡᒍᖅᓯᒪᒍᔪᓲᖑᒻᒪᑦ ᓄᓇᖃᖅᑐᓂᒃ ᓄᓇᓕᓐᓂ 

ᐊᒻᒪ ᑎᑭᑎᑕᐅᓯᒪᔪᓂᒃ.  

 

ᒥᓂᔅᑕ ᓇᓗᓇᐃᕆᑦᑎᐊᕈᓐᓇᖅᐸ ᖃᓄᑎᒋ 

ᐅᔭᕋᓐᓂᐊᕐᕕᐅᔪᑦ ᓄᓇᕗᒻᒥ 

ᑐᓴᖅᑎᑦᓯᔪᑦᓴᐅᒻᒪᖔᑕ ᐃᖅᑲᓇᐃᔭᖅᑎᒥᖕᓂᒃ 

ᐱᔪᓐᓇᐅᑎᖏᑕ ᒥᒃᓵᓄᑦ ᐃᖅᑲᓇᐃᔮᒥᓂᒃ 

ᒪᓕᒐᐅᔪᓂᒡᓘ ᓄᓇᕗᑦ ᒪᓕᒐᖁᑎᖏᓐᓂᒃ 

ᐃᖅᑲᓇᐃᔭᖅᑎᐅᓂᕐᒧᑦ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᔭᕋᖕᓂᐊᕐᓂᕐᒧᑦ ᒥᓂᔅᑕ, 

ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎᑦᑎᔨ. ᐅᖃᖅᑎᑦᓯᔨ, ᑕᒪᒃᑯᐊ 

ᐅᔭᕋᖕᓂᐊᕐᕖᑦ ᐃᖅᑲᓇᐃᔭᖅᑎᓄᑦ 

ᑐᓴᕋᒃᓴᖃᐅᓲᖑᔪᖅ ᖃᓄᑐᐃᓐᓇᑦᓯᐊᕐᓗ 

ᑐᓴᕋᒃᓴᖃᕆᐊᖃᕌᖓᑕ ᐃᖅᑲᓇᐃᔭᖅᑎᐅᓂᕐᒧᑦ 

ᐊᑦᑕᓇᖅᑕᐃᓕᓂᕐᒧᓪᓗ ᑐᓴᕋᒃᓴᐅᔭᕆᐊᖃᓲᖑᔪᑦ, 

ᓇᒥᑐᐃᓐᓇᖅ ᐅᔭᕋᖕᓂᐊᕐᕕᓐᓂᒡᓗ 

ᖃᓄᑐᐃᓐᓇᑦᓯᐊᖅ ᑐᓴᕋᒃᓴᐅᔪᓂᒃ.  

 

ᑖᓐᓇ ᐅᖃᐅᓯᕆᔭᖓ ᒪᓕᒐᓕᐅᖅᑎᐅᖃᑎᒪ 

ᐃᓄᐃᑦ ᐱᑦᓯᐊᖅᑕᐅᓕᓐᖏᒃᑲᓗᐊᕐᒪᖔᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᖃᖅᑐᒍᑦ 

ᕿᒥᕐᕈᒍᓐᓇᓲᖑᔪᓂᒃ. ᑖᒃᑯᐊᓗ 

ᕿᒥᕐᕈᒍᓐᓇᕋᔭᖅᓱᑎᒃ ᓈᒻᒪᒋᔭᐅᕌᓂᓐᖏᑉᐸᑦ ᐊᒻᒪᓗ 

ᐅᓐᓂᕐᓗᒡᕕᒃᑕᖃᕐᒥᔪᒍᑦ ᑕᐃᒪᐃᑦᑐᓂᒃ 

ᑲᒪᒍᓐᓇᓲᖑᔪᓂᒃ.  

 

ᐊᔾᔨᒌᓐᖏᑦᑐᑦ ᐊᖅᑯᑕᐅᔪᓐᓇᖅᑐᑦ 

ᐃᖅᑲᓇᐃᔭᖅᑎᓄᑦ. ᐅᕙᑦᑎᓐᓄᑦ ᐅᕐᓂᒍᑎᑐᐊᕈᑎᒃ 

ᑐᓴᖅᑎᑦᑕᐃᓕᒐᔭᓐᖏᑕᕗᑦ ᑕᒪᒃᑯᓇᓐᖓᐅᑦ 

ᐊᑐᐃᓐᓇᐅᑦᓯᐊᖅᓱᑎᓪᓗ ᑕᒪᒃᑯᐊ 

ᐃᖅᑲᓇᐃᔭᕐᕕᐅᕙᑦᑐᓂᒃ. ᓇᓕᐊᑐᐃᓐᓇᖅ 

ᓂᕈᐊᖅᑕᐅᕝᕕᐅᔪᓂᒃ ᑐᓴᕐᕕᖃᕆᐊᕈᑎᒃ 

ᐅᕙᑦᑎᓐᓂᒃ ᑐᓴᖅᑎᑦᑕᐃᓕᒐᔭᓐᖏᑕᕗᑦ. 

ᖁᔭᓐᓇᒦᓪᓗ ᐃᒃᓯᕙᐅᑕᖅ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒥᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 101 - 6(2): ᐋᓐᓂᐊᕕᒃ 

ᑭᖑᕝᕕᖅᑕᐅᓂᒃᓴᖓ ᐊᕐᕕᐊᑦ ᓄᓇᓕᖓᓄᑦ 

(ᓴᕕᑲᑖᖅ) 

ᓴᕕᑲᑖᖅ: ᒪ’ᓇ ᐅᖃᖅᑎ, ᐊᕐᕕᐊᕐᒥᐅᑦ 

ᐅᑉᓛᒃᑰᑦᓯᐊᖅᐸᑉᓯ. ᓂᐸᓗᖃᑦᑖᑦᓯᐊᒥᐊᓕᕐᒪᑦ 

ᑕᐃᑲᓂ.  

 

ᐅᖃᖅᑎ, ᑖᓐᓇ ᐋᓐᓂᐊᖅᑕᐃᓕᑎᑦᓯᓂᕐᒧᑦ ᒥᓂᔅᑕ 

ᐊᐱᖅᓱᕈᐊᖅᑕᕋ.  

 

ᑖᓐᓇ ᒥᓂᔅᑕ ᖃᐅᔨᒪᔪᖓ ᖃᐅᔨᒪᔪᖅ ᐋᓐᓂᐊᕐᕕᒃ 

ᐊᕐᕕᐊᓂ ᒥᑭᓗᐊᖅᖢᓂ, ᓈᒻᒪᓐᖏᓗᐊᖅᖢᓂ ᐊᒻᒪ 

ᑖᒃᑯᐊ ᓇᔭᓐᖑᐊᑦ ᖃᐅᔨᓴᕐᕕᖏᑦ ᐃᑳᖏᑦ 

ᐊᒥᓲᓐᖏᓗᐊᖅᖢᑎᒃ ᒥᑭᓗᐊᖅᖢᑎᒃ. 

ᖃᐅᔨᒍᐊᖅᑐᖓ ᑖᓐᓇ ᐋᓐᓂᐊᕐᕕᒃ ᖃᑯᒍ ᓄᑖᕐᒥᒃ 

ᓴᓇᒐᔭᕐᒪᑕ ᓈᒻᒪᖕᓂᖅᓴᐅᔪᒥᒃ ᐊᖏᓂᖅᓴᐅᔪᒥᒃ 

ᐊᕐᕕᐊᕐᒧᑦ ᐊᑐᒐᒃᓴᒥᒃ? ᒪ’ᓇ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐋᓐᓂᐊᖅᑐᓕᕆᓂᕐᒧᑦ 

ᒥᓂᔅᑕ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ. 

ᒪ’ᓇ ᒪᓕᒐᓕᐅᖅᑎ ᐊᐱᖅᓱᕐᒪᑦ. ᐄ, ᑕᒪᓐᓇ 

ᐊᒃᑐᐃᓱᕐᒪᑦ ᐃᑲᔪᖅᑕᐅᔭᕆᐊᓕᖕᓄᑦ 

ᐊᒃᑐᐃᓂᖃᖅᑕᕐᓂᖓ ᐃᓱᒫᓘᑎᒋᑦᑕᕋᑉᑯ 

ᒥᓂᔅᑕᐅᑉᓗᖓ. ᐱᖁᑎᕐᔪᐃᑦ ᐊᒥᒐᖅᓯᓂᖏᑦ. 

ᑕᐃᓐᓇ ᐊᕐᕕᐊᓂ ᐋᓐᓂᐊᕐᕕᒃ 2000ᖑᑎᓪᓗᒍ 

ᓴᓇᔭᐅᓚᐅᖅᓯᒪᔪᖅ ᐊᒻᒪ ᑕᐃᑉᓱᒪᓂ ᐊᕐᕕᐊᑦ 

ᐃᓄᒋᐊᖕᓂᖓ ᑕᒫᓂ 1,899ᓂᒃ 

ᐃᓄᖃᓚᐅᖅᓯᒪᖕᒪᑦ ᑕᐃᑉᓱᒪᓂ ᐊᒻᒪ 

2020ᖑᓕᖅᑎᖦᖢᒍ ᐊᕐᕕᐊᑦ 

ᐃᓄᖃᖅᑕᐅᓂᕋᓕᓚᐅᕐᒪᑦ 2,918. 3,000 

ᖃᓂᒋᔮᓃᓕᖅᑐᖅ ᐅᖓᑕᐅᓯᒪᓕᕐᓂᓐᖏᑉᐸᑦ. 

ᑕᒪᓐᓇ ᐱᔾᔪᑎᒋᖦᖢᒍ 

ᖃᐅᔨᓴᖅᐸᓪᓕᐊᓕᖅᑐᒎᒐᓗᐊᖅ 

ᐃᓱᒪᒃᓴᖅᓯᐅᖅᐸᓪᓕᐊᓕᖅᑐᒍᑦ ᑕᐃᓐᓇ ᐋᓐᓂᐊᕐᕕᒃ 

ᐊᕐᕕᐊᓂ ᐊᖏᒡᓕᒋᐊᖅᑕᐅᓇᔭᕐᓂᖓᑕ ᒥᒃᓵᓄᑦ 

ᑭᓯᐊᓂᑕᖃᕐᒥᖦᖢᓂ ᐊᓯᖏᓐᓂᑦᑕᐅᖅ 

ᐱᔭᒃᓴᖃᕐᒥᒐᑦᑕ ᐱᖁᑎᕐᔪᐃᑦ ᑕᐅᑐᒃᖢᒋᑦ. ᑮᓇᐅᔭᑦ 

ᐊᒥᒐᖅᓯᑕᕐᓂᖏᑦ ᑐᓗᖅᑕᕈᑕᐅᔪᖅ ᒫᓐᓇᒧᑦ 

ᑎᑭᖦᖢᒍ. ᒪ’ᓇ ᐅᖃᖅᑎᑦᓯᔨ. 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᓴᕕᑲᑖᖅ. 
 

ᓴᕕᑲᑖᖅ: ᒪ’ᓇ ᐅᖃᖅᑎ. ᐄᑯᓗᒃ, ᑖᓐᓇ 

ᑐᓗᖅᑕᕈᑎᖃᕐᒪᑦ ᓄᑖᕐᒥᒃ ᐱᓇᔭᕋᓗᐊᕐᒪᑕ 

ᐋᓐᓂᐊᕐᕕᖕᒥᒃ. ᒥᓂᔅᑕ ᐅᖃᖅᑲᐅᖕᒪᑦ ᐃᓱᒪᒋᔭᐅᔪᖅ 

ᐊᖏᒡᓕᒋᐊᖅᑕᐅᒐᔭᕐᒪᑦ ᑖᓐᓇ ᐋᓐᓂᐊᕐᕕᒃ. 

ᐊᕐᕕᐊᕐᒥᐅᑕᐅᖕᒪᑦ ᖃᐅᔨᒪᖅᑰᖅᑐᖅ ᑖᓐᓇ ᓄᓇᖓ 

ᒥᑭᓗᐊᖅᑑᔭᕐᒪᑦ ᐊᖏᒡᓕᒋᐊᖅᐳᑦ ᖁᒻᒧᖔᖅ 

ᑭᓯᐊᓂ ᐊᖏᒡᓕᐊᕋᔭᕐᓇᕐᓂᐊᕐᒪᑦ.  
 

ᐊᒻᒪ ᑖᓐᓇ ᒫᓐᓇ ᐃᓂᒋᔭᐅᔪᖅ ᐳᖅᑐᓗᐊᖅᖢᓂ 

ᐅᑭᐅᒃᑯᑦ ᐱᐊᑦᑐ’ᔫᒑᖓᑦ ᐃᑎᕐᓂᓗᒃᖢᓂ 

ᐋᓐᓂᐊᕐᕕᖕᒧᑦ ᓯᐊᕆᓐᓇᕐᒪᑦ. ᐊᔪᕈᑎᖃᓐᖏᓪᓗᓂ 

ᑭᓯᐊᓂ ᑎᒥᒃᑯᑦ ᐃᑦᓯᐊᕐᓇᕐᒪᑦ, ᑕᐃᒃᑯᐊ ᐊᔪᕈᑎᓖᑦ 

ᐃᑎᕐᓂᓗᒃᑐᑦ ᓯᐊᕐᕆᔮᓗᐊᖅᑕᕐᒪᑕ ᑖᓐᓇ ᐊᐳᒻᒧᑦ. 

ᑖᓐᓇ ᐅᖃᐅᓯᒃᓴᑐᐃᓐᓇᖅ. ᑖᓐᓇ ᐋᓐᓂᐊᕐᕕᒃ 

ᓄᑖᕐᒥᒃ ᐅᕝᕙᓘᕝᕙ ᐊᖏᒡᓕᒋᐊᕈᒫᕐᓂᖅᐸᑦ 

ᐃᓱᒪᒋᔭᐅᓯᒪᕙ ᑖᒃᑯᐊ ᓄᑕᖅᑭᔭᐅᕝᕕᖕᒥ ᑖᓐᓇ 

ᑕᐃᑲᓃᒻᒫᓕᕐᓗᓂ ᐋᓐᓂᐊᕐᕕᖕᒥ? ᐊᕐᕕᐊᕐᒥᐅᑦ 

ᑕᐃᑲᓂ ᓄᑕᕋᖅᑖᖅᑑᓪᓗᐊᓕᕐᓗᑎᒃ ᐊᕐᕕᐊᓂ. 

ᑐᓴᐅᒪᒐᒪ ᑖᓐᓇ ᑲᖏᖅᖠᓂᕐᒥ ᓄᑕᖅᑭᐅᕝᕕᒃ 

ᐅᒃᑯᐃᖓᓚᐅᖅᑎᓪᓗᒍ ᑕᐃᑲᓂ ᓄᑕᕋᖅᑖᖅᑕᖅᑐᑦ 

ᐊᒥᓲᓐᖏᓐᓂᖅᓴᐅᓚᐅᕐᒪᑕ ᐊᕐᕕᐊᓂᑦ, ᐊᕐᕕᐊᓂ 

ᑕᐃᒃᑯᐊ ᐱᒋᐊᓐᖏᖦᖢᑎᒃ?  
 

ᑕᐃᒃᑯᐊ ᐊᕐᕕᐊᓂ ᓄᑕᕋᖅᑖᖅᑕᖅᑐᑦ 

ᐊᒥᓲᓂᖅᓴᐅᓚᐅᕐᒪᑕ ᐊᒡᓛᑦ ᑕᐃᒃᑯᐊ 

ᓄᑕᕋᖅᑖᕐᓂᐊᖅᑐᓂᑦ ᑲᖏᖅᖠᓂᕐᒥ ᑕᐃᑲᓂ 

ᓄᑕᕋᖅᑖᕐᕕᖕᒥ. ᑖᓐᓇ ᐃᓱᒪᒋᔭᐅᓯᒪᕙ ᐊᕐᕕᐊᑦ 

ᐋᓐᓂᐊᕐᕕᐊ ᓄᑕᕋᖅᑖᕐᕕᒃ ᑕᐃᑲᓃᒻᒫᓕᕋᔭᕐᓗᓂ? 

ᒪ’ᓇ ᐅᖃᖅᑎ. 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖅᑐᓕᕆᓂᕐᒧᑦ, ᒥᔅᑕ ᒪᐃᓐ. 
 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ. 

ᐊᐱᖅᑯᑎᒋᔫᓪᓗᐊᕋᖕᓂ ᑕᒪᓐᓇ ᒪ’ᓈᖅᐸᒋᑦ, 

ᒪ’ᓈᖅᖢᒍ ᒪᓕᒐᓕᐅᖅᑎ. ᐄ, ᑐᑭᓯᐅᒪᔭᒃᑯᑦ 

ᐸᕐᓇᐃᒍᑎᒋᔭᐅᒋᐊᖃᕐᓂᖓᓂᒃ 

ᑐᒃᓯᕋᖅᓯᒪᒐᓗᐊᖅᑐᒍᑦ ᐸᕐᓇᐅᑎᕐᖓᐅᑎ ᑕᐃᓐᓇ 

ᐱᓕᕆᐊᖑᓇᔭᖅᑐᖅ ᐊᖏᒡᓕᖅᑕᐅᒍᑎᒃᓴᓇᔭᕆᒑ 

ᐸᕐᓇᒍᑎᒋᔭᐅᔪᓄᑦ 

ᐊᖏᖅᑕᐅᑎᓐᓂᓗᓚᐅᖅᓯᒪᒐᓗᐊᕋᑦᑎᒍᑦ 

ᐊᖏᖅᑕᐅᓚᐅᓐᖏᒻᒪᑦ.  
 

ᑭᓯᐊᓂ ᐊᒃᓱᕉᑎᒌᓐᓇᕐᓂᐊᒃᑲᕗᑦ ᑐᑭᓯᐅᒪᔭᒃᑯᑦ 

ᐃᕐᓂᓱᒃᓰᕕᖕᒥ ᐱᑕᖃᕋᔭᖅᑐᖅ 

ᐊᖏᒡᓕᖅᑕᐅᔫᓪᓗᐊᓕᕋᔭᕐᓂᖅᐸᑦ 

ᐃᓕᑕᕆᔭᐅᓯᒪᖕᒪᑦ ᐋᓐᓂᐊᖅᑕᐃᓕᑎᑦᓯᔨᒃᑯᓐᓄᑦ 

ᑭᓐᖒᒪᒋᔭᐅᓂᖓ ᐊᕐᕕᐊᕐᒥᐅᓄᑦ ᐊᒻᒪ ᓄᓇᓕᐅᑉ 

ᐊᖏᓂᐊᖃᐃ ᐱᔾᔪᑎᒋᖦᖢᒍ ᐅᖃᖅᑎᑦᓯᔨ ᐊᒻᒪ 

ᓄᑕᖅᑭᐅᖅᐸᓪᓕᐊᓂᖏᑦ ᐊᕐᕕᐊᕐᒥᐅᑦ 

ᐱᔾᔪᑎᒋᖦᖢᒍ ᐃᕐᓂᓱᒃᓰᕕᖕᒥᒃ ᐱᑕᖃᕋᔭᖅᑑᒐᓗᐊᖅ 

ᓴᓇᔭᐅᓕᑕᐃᓐᓇᕋᔭᕐᓂᖅᐸᑦ. ᒪ’ᓇ ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ, 

ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ: ᒪ’ᓇ ᐅᖃᖅᑎ. ᑖᒃᑯᐊ ᑐᓴᖅᖢᒋᑦ 

ᑐᓴᕐᓂᖅᑐ’ᔪᐃᑦ. ᑕᐃᒪᑐᖅ ᐱᓪᓗᐊᕕᖕᓂᐊᖅᐳᑦ.  

 

ᐊᒻᒪ ᑖᓐᓇ ᐊᐱᕆᓕᕐᒥᔭᕋ ᑖᓐᓇ ᐋᓐᓂᐊᕐᕕᒃ 

ᐊᖏᒡᓕᒋᐊᕐᓂᖅᐸᑦ ᐅᕝᕙᓘᓐᓃᑦ ᓄᑖᕐᒥᒃ 

ᓴᔭᐅᓐᓂᖅᐸᑕ ᐊᕐᕕᐊᑦ ᐊᖏᓂᖅᓴᐅᓕᕐᒪᑦ ᐊᒻᒪ 

ᑕᐃᒃᑯᐊ ᐋᓐᓂᐊᕐᕕᓕᐊᖅᑕᖅᑐᑦ ᐊᒥᓱ’ᔫᖕᒪᑕ 

ᐅᑉᓗᑕᒫᑦ. ᑖᓐᓇ ᐊᖏᒡᓕᒃᐸᑦ ᐅᕝᕙᓘᕝᕙ ᓄᑖᕐᒥᒃ 

ᓴᓇᔭᐅᓐᓂᖅᐸᑦ ᐊᕐᕕᐊᓂ ᐋᓐᓂᐊᕐᕕᖕᒥ 

ᐃᖢᐊᖅᓴᐃᔨᖃᓕᕋᔭᖅᐸᑦ ᑕᐃᑲᓂ 

ᐊᕐᕕᐊᕐᒥᐅᑕᕐᒥᒃ? ᒫᓐᓇᐅᔪᖅ ᐃᖢᐊᖅᓴᐃᔨᑦ 

ᑎᑭᑦᑕᖅᖢᑎᒃ ᐊᔾᔨᐅᓐᖏᖦᖢᑎᒃ ᑎᑭᑦᑕᖅᖢᑎᒃ, 

ᐊᐅᓪᓚᖅᑕᖅᖢᑎᒃ. ᑖᓐᓇ ᐃᓱᒪᒋᔭᐅᓯᒪᕙ ᐊᕐᕕᐊᑦ 

ᐃᓗᐊᓂ ᐃᖢᐊᖅᓴᐃᔨᖃᓕᕐᓗᑎᒃ, ᓘᒃᑖᖅ, 

ᐃᖢᐊᖅᓴᐃᔨ ᑕᐃᑲᓂ ᐊᕐᕕᐊᕐᒥᐅᑕᐅᓕᕐᓗᓂ? ᒪ’ᓇ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ. 

ᑕᒪᓐᓇ ᐊᐱᖅᑯᑎᒃᓴᑦᓯᐊ’ᔫᖕᒪᑦ. ᑐᑭᓯᐅᒪᔭᒃᑯᑦ 

ᐊᕐᕕᐊᑦ ᐃᖢᐊᖅᓴᐃᔨᖃᐃᓐᓇᐅᔭᖅᑑᒐᓗᐊᖅ 

ᑭᓯᐊᓂ ᓇᓪᓕᑭᑖᖅᑐᓂᒃ ᑎᑭᑦᑐᖃᖅᑕᐅᔭᖅᑕᕐᒪᑦ. 

ᐃᖢᐊᖅᓴᐃᔨᖃᕐᓂᕆᔭᐃᑦ ᓄᓇᓖᑦ ᐃᓄᐃᑦ 

ᐊᒥᓲᓂᖏᑦ ᒪᓕᒃᖢᒋᑦ ᐋᖅᑭᒃᓱᐃᑦᑕᕋᑉᑕ, ᐃᓚᖏᑦ 

ᐃᖢᐊᖅᓴᐃᔨᖃᐃᓐᓇᐅᔭᖅᖢᑎᒃ, ᐃᓚᖏᑦ ᑕᖅᑭᐅᑉ 

ᐃᓚᐃᓐᓇᖓᓂᒃ ᐃᖢᐊᖅᓴᐃᔨᖃᖅᑕᖅᖢᑎᒃ. 

ᐊᑭᑐᔫᑎᓂᒡᓗ ᐃᖢᐊᖅᓴᐃᔨᓕᕆᓂᕐᒥᒡᓗ ᖃᓄᖅ 

ᑐᑭᓕᐅᑦᓯᐊᕐᓗᒍ ᖃᓄᖅ ᐅᓂᒃᑳᕆᓇᔭᕐᒪᖔᒃᑯᑦ 

ᓇᓗᔪᖓᐅᒐᓗᐊᖅ ᒫᓐᓇ  

 

ᑭᓯᐊᓂ ᐅᖃᖅᑑᓪᓗᐊᖅᑐᖓ ᐅᖃᖅᑎᑦᓯᔨ, ᓄᑖᒥᒃ 

ᐅᕝᕙᓘᓐᓃᑦ ᐃᓂᖃᑦᓯᐊᖅᑐᒥᒃ ᐋᓐᓂᐊᕐᕕᖃᕐᓂᖅ 

ᑕᒪᓐᓇ ᐱᓕᕆᕝᕕᖃᕐᓂᕆᓛᖅ. ᑕᒪᓐᓇ 

ᐃᑲᔪᕐᔪᐊᓱᖅᑐᖅ ᐱᓕᕆᔨᑖᕐᓂᕆᒋᑦᑕᕋᑦᑕ ᒥᒃᓵᓄᑦ. 

(ᑐᓵᔨᑎᒍᑦ) ᐅᖃᖅᑎ, ᐱᓕᕆᕝᕕᖃᑦᓯᖃᕐᓂᖅ, 

ᐃᓕᖃᑦᓯᐊᕐᓂᖅ ᐊᒻᒪᓗ ᓴᓇᒍᒥᓇᑦᓯᐊᖅᑐᒦᓪᓗᓂ 

ᐊᑦᓱᕈᕈᑎᒋᓪᓚᕆᑉᐸᒃᑲᑦᑎᒍᑦ 

ᐃᖅᑲᓇᐃᔭᖅᑎᖃᐃᓐᓇᑦᓯᐊᕈᒪᓂᕗᑦ. 



ᐅᓪᓗᑐᐃᓐᓇᖅ, ᔫᓂ 3, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᕝᕙ ᐊᕐᕕᐊᓂ ᐊᖏᒡᓕᒋᐊᕋᔭᖅᐸᑦ ᑕᒪᓐᓇ 

ᐃᑲᔪᖅᑐᓪᓚᕆᒐᔭᖅᑕᕗᑦ ᐃᑲᔪᖅᑐᐃᓪᓚᕆᒃᑲᔭᕐᒥᒻᒪᑦ 

ᐱᓯᒪᑦᓯᑦᓴᐃᓐᓇᕈᓐᓇᕐᓂᕗᑦ ᐊᒻᒪ ᐅᓄᕐᓂᖅᓴᓂᒃ 

ᐃᖢᐊᖅᓴᐃᔨᓂᒃ ᓇᕝᕚᒃᑲᓐᓂᕈᓐᓇᕋᔭᕐᓂᑦᑎᓐᓂᒃ. 

ᖁᔭᓐᓇᒦᒃ ᐅᖃᖅᑎᑦᓯᔨ. (ᑐᓵᔨᒃᑰᖏᑦᑐᖅ) ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᑕᓯᐅᔭᕐᔪᐊᕐᒧᑦ, ᒥᔅᑕ ᖃᕝᕕᒃ. 

 

ᐊᐱᖅᑯᑦ 102 - 6(2): ᑕᓯᐅᔭᔾᔪᐊᑉ ᐅᖅᑯᖓᓂ 

ᓇᓄᓕᕆᓂᖅ (ᖃᕝᕕᒃ) 

 

ᖃᕝᕕᒃ: ᓇᑯᕐᒦᒃ ᐅᖃᖅᑎ. ᐅᓪᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ.  

 

ᐊᐱᖅᓲᑎᖃᓚᖓᔪᖓ ᐅᓪᓗᒥ ᐊᕙᑎᓕᕆᓂᕐᒧᑦ 

ᒥᓂᔅᑕᒧᑦ.  

 

ᐅᖃᖅᑎ, ᐅᑎᕐᕕᒋᔪᒪᔭᕋ ᐊᐅᓚᑕᐅᕙᖕᓂᖏᑦ 

ᑕᓯᐅᔭᕐᒥ ᓄᓇᐃᑦ.  

 

ᐅᖃᖅᑎ, ᐅᑭᐅᖑᑎᓪᓗᒍ ᐃᒃᓯᕚᖅᑎᓪᓗᑕ, 

ᒥᓂᔅᑕᐅᑉ ᐊᖏᖃᑎᒋᓚᐅᕐᒫᖓ ᐅᖃᕋᒪ ᑕᒪᓐᓇ 

ᐱᔭᕆᐊᑐᔪᖅ ᐊᒥᓱᓂᒃ ᒪᓕᒐᖃᕐᕕᐅᔪᓂᒃ 

ᑎᒥᐅᔪᓂᒡᓗ ᐃᓚᖃᖅᖢᓂ.  

 

(ᑐᓵᔨᑎᒍᑦ) ᓴᖅᑭᒐᒃᑯ ᑕᒪᓐᓇ ᐅᑭᐅᒃᑯᑦ 

ᐃᒃᓯᕙᑎᓪᓗᑕ ᒥᓂᔅᑕ ᐅᖃᔪᒻᒪᑦ ᐅᕙᓐᓄᑦ 

ᐱᓕᕆᕝᕕᖓᒎᖅ ᑲᑎᖃᑎᖃᓛᕐᒪᑕ ᓴᓂᑭᓗᐊᕐᒥ 

ᐊᖑᓇᓱᒃᑐᓕᕆᔨᖏᓐᓂᒃ ᑕᖅᑭᓂ ᐊᒡᒋᖅᑐᓂ 

ᐅᖃᐅᓯᖃᕐᓗᑎᒃ ᓇᓄᐃᑦ ᖃᑦᓯᐅᓂᖏᓐᓂᒃ. 

 

ᒥᓂᔅᑕ ᐅᖃᕈᓐᓇᖅᐸ ᑕᒪᒃᑯᐊ 

ᐅᖃᖃᑎᒌᖕᓂᕆᓯᒪᔭᖓᑕ ᒥᒃᓵᓄᑦ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐊᕙᑎᓕᕆᓂᕐᒧᑦ ᒥᓂᔅᑕ, 

ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐱᓯᒪᓐᖏᑦᑐᖓ ᖃᑯᒍ 

ᑲᑎᓛᕐᒪᖔᑕ ᑭᓯᐊᓂ ᑕᒪᒃᑯᐊ ᐱᔾᔪᑎᒋᓗᒋᑦ 

ᐊᐅᓪᓛᕈᑎᒋᔭᐅᔪᐃᑦ ᓇᓄᕐᓄᑦ ᑕᒪᓐᓇ 

ᓇᓗᓇᐃᕈᒪᔭᕋ ᑲᑎᒪᔨᐅᖃᑎᒐ ᐳᓛᕐᓂᖅ 

ᐳᓛᖅᑕᐅᓂᐊᖅᑐᓯ. ᖃᑯᒍᓪᓚᕆᐅᓇᔭᕐᒪᖔᑦ…  

 

ᑕᒪᓐᓇ ᓵᓐᖓᑐᕋᐅᓪᓗᓂ ᐱᐅᓪᓚᕆᓕᕐᒥᖕᒪᑦ 

ᖃᕆᑕᐅᔭᒃᑰᓐᖏᑦᑐᖅ ᓵᖓᖃᑎᒌᒡᓗᓂ. 

ᐊᓐᖑᑎᔭᕆᐊᖃᖅᑐᒍᑦ ᐊᒥᓱᓂᒃ ᐆᒪᔪᓕᕆᓂᖅ 

ᐱᔾᔪᑎᒋᓗᒍ. ᑕᒪᒃᑯᐊ ᑭᖑᕙᕆᐊᖅᑎᓯᒪᓚᐅᕐᒪᑕ 

ᐊᒥᓱᐃᑦ, ᑲᑎᓐᓂᖅ ᐊᔪᓕᖅᓯᒪᑎᓪᓗᒋᑦ. ᑖᓐᓇ 

ᑭᓯᐊᓂ ᒫᓐᓂᓇ ᐅᑉᓗᕐᒥᒃ ᓇᓗᓇᐃᖅᓯᓂᖅ 

ᐊᔪᖅᑐᖓ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᕐᒥᒃ ᐃᓚᒋᐊᕈᑦ. ᒥᔅᑕ 

ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ, 

ᐅᖃᖅᑎᑦᑎᔩ ᕕᑉᕗᐊᕆ 7, 2022-ᖑᑎᓪᓗᒍ, 

ᒥᓂᔅᑕ ᓇᖕᒥᓂᖅ ᐊᑎᓕᐅᓚᐅᖅᓯᒪᓐᓂᕐᒪᑦ ᓄᓇᕘᒥ 

ᐆᒪᔪᓕᕆᔨᕐᔪᐊᒃᑯᑦ ᐃᒃᓯᕙᐅᑕᕆᔭᖓᓐᓄᑦ 

ᑎᑎᕋᕐᕕᒋᓪᓗᒍ. ᑕᕝᕘᓇ ᑎᑎᖅᑲᑎᒍᑦ ᐊᖏᖅᖢᒍ 

ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦᑕ 

ᑐᑭᑖᕈᑎᒋᔭᖓ ᓇᓐᓄᒃᑕᐅᕙᒃᑐᑦ ᑎᑎᖅᑲᑎᒍᑦ 

ᐊᐅᓚᑕᐅᔾᔪᑎᒃᓴᖏᑦᑖᓅᖓᔪᖅ ᐊᒻᒪᓗ 

ᓇᓐᓄᒃᑕᐅᔪᓐᓇᖅᑐᑦ ᐃᓚᓐᖔᑎᖅᑕᐅᔾᔪᑎᒃᓴᖏᑦ 

ᐃᓚᔭᐅᔾᔪᑎᒃᓴᖏᓪᓘᓐᓃᑦ. 

 

ᑎᑎᖅᑲᒥᒍᑦ ᒥᓂᔅᑕ ᐃᒪᐃᓪᓕᓪᓗᓂ, 

ᑕᐃᒧᓐᖔᕐᓗᒍ, “ᐊᕙᑎᓕᕆᔨᒃᑯᑦ ᐱᓕᕆᕕᖓ 

ᐊᖏᖅᓯᒪᓂᖃᕐᒪᑕ ᐱᓕᕆᖃᑎᖃᑦᑎᐊᕈᒪᓂᕐᒥᓂᒃ 

ᐊᐅᓚᑦᑎᖃᑎᒥᖕᓂᒃ, ᐅᒃᐱᕈᓱᒃᑲᒪ 

ᐅᖃᖃᑎᒋᑦᑎᐊᖃᑦᑕᕐᓗᒋᑦ ᐊᐅᓚᑦᑎᖃᑎᒋᔭᕗᑦ 

ᑕᒪᒃᑯᓂᖓ ᐃᓱᒫᓗᒍᑕᐅᔪᓂᒃ ᓇᓐᓄᒃᑕᐅᕙᓪᓕᐊᔪᑦ 

ᑲᒪᒋᔭᐅᔾᔪᑎᖏᓐᓂᒃ 

ᐋᖅᑭᒃᓯᖃᑎᒋᓂᖅᓴᕆᔪᓐᓇᕋᑦᑎᒍᑦ ᐊᒻᒪᓗ 

ᐃᓄᓗᒃᑖᓄᑦ ᐊᑐᐃᓐᓇᐅᓂᖅᓴᐅᑎᓪᓗᒋᑦ 

ᓇᓐᓄᒃᑕᐅᕙᓪᓕᐊᔪᑦ ᖃᔅᓯᐅᓕᕐᒪᖔᑕ 

ᓇᓐᓄᒃᑕᐅᔪᓐᓇᖅᑐᓪᓗ.” 

 

ᒥᓂᔅᑕ ᓇᓗᓇᐃᖅᓯᒋᐊᕈᓐᓇᖅᐸ ᖃᓄᖅ ᑕᒪᒃᑯᐊ 

ᐃᓱᒫᓗᒍᑕᐅᔪᑦ ᑲᒪᒋᔭᐅᕙᓪᓕᐊᖕᒪᖔᖏᑦᑕ. 

ᖁᔭᓐᓇᒦᒃ ᐅᖃᖅᑎᑦᑎᔩ.  

 



ᐅᓪᓗᑐᐃᓐᓇᖅ, ᔫᓂ 3, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᐊᕙᑎᓕᕆᔨᒃᑯᓐᓄᑦ, ᒥᓂᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎᑦᑎᔩ, ᐅᖃᖅᑎᑦᑎᔨ ᑕᒪᓐᓇ 

ᖃᑉᓯᓂᒃ ᐱᑕᕈᓐᓇᕐᓂᐊᕐᒪᖔᑕ ᓈᓴᐅᑦ 

ᐱᔭᕆᐊᑐᖃᑦᑕᕐᒪᑦ. ᐊᖑᓇᓱᒃᑏᑦ 

ᐆᒪᔪᓕᕆᔨᕐᔪᐊᒃᑯᓪᓗ ᑲᑐᔾᔨᖃᑎᒌᕆᔭᖏᑦ ᐊᒻᒪ 

ᐆᒪᔪᓕᕆᔨᕐᔪᐊᖏᑦ. ᖃᓄᖅ ᓈᓴᖅᑕᐅᖃᑦᑕᕐᒪᖔᑕ 

ᓇᓄᐃᑦ, ᐱᓕᕆᖃᑎᖃᕋᓱᒃᑐᒍᑦ ᐱᔭᕆᐊᑐᓂᖓᓄᑦ, 

ᑕᒪᓐᓇ ᐋᖅᑭᒐᓱᐃᓐᓇᖅᑕᕗᑦ.  

 

ᑖᒃᑯᐊ ᐃᖅᑲᓇᐃᔭᖅᑎᒃᑲ ᐅᖃᖃᑎᒋᓪᓗᒋᑦ 

ᐅᑎᖅᐸᓪᓕᐊᔪᖅ ᐆᒪᔪᓕᕆᔨᕐᔪᐊᒃᑯᓐᓂᑦ 

ᐃᓱᒪᓕᐅᕈᑕᐅᓂᐊᕐᒪᑦ. ᑕᐃᒪᓐᓇ ᑲᔪᓯᒃᑲᓐᓂᕐᓂᖅ 

ᓇᓐᓄᒍᑕᐅᓯᒪᖏᑦᑐᑦ ᐅᕝᕙᓘᓐᓃᑦ 

ᐲᖅᑕᐅᓂᐊᕌᖓᑕ ᑖᒃᑯᐊ ᐱᒻᒪᕆᐅᖕᒪᑕ 

ᐊᖑᓇᓱᒃᑎᓄᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᐃᓚᒋᐊᕈᑦ. ᒥᔅᑕ 

ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᖃᖅᑎ 

ᑐᑭᓯᐅᒪᔭᒃᑯᑦ ᓴᓂᑭᓗᐊᕐᒥ ᐊᖑᓇᓱᒃᑏᑦ ᑲᑎᒪᔨᖏᑦ 

ᕿᑭᖅᑖᓘᓪᓗ ᐆᒪᔪᓕᕆᔨᕐᔪᐊᖏᑦ ᑖᒃᑯᐊ 

ᐃᖅᑲᖅᑐᐃᓂᒃᑯᑦ ᓄᓇᕗᑦ ᒐᕙᒪᒃᑯᖏᓐᓂᑦ 

ᐱᒋᐊᖅᓯᒪᔪᑦ ᓇᓄᐃᑦ ᐊᐅᓚᑕᐅᓂᖏᑦ ᐊᒻᒪ 

ᖃᑉᓯᓂᒃ ᓇᓐᓄᒍᓐᓇᕐᓂᖏᓐᓂᑦ. ᒥᓂᔅᑕ ᖃᑯᒍ 

ᐃᖅᑲᖅᑐᐃᕕᖕᒦᓐᓂᐊᖅᐸ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᐊᕙᑎᓕᕆᔨᒃᑯᓐᓄᑦ, ᒥᓂᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎᑦᑎᔩ, ᐃᖅᑲᖅᑐᐃᓂᕐᒧᑦ 

ᐊᒃᑐᐊᓂᖃᖅᑎᓪᓗᒍ ᑲᒪᒋᔭᖃᖏᓪᓚᑦᑖᑦᑎᐊᖅᑐᖓ 

ᖃᑯᒍ 

ᑲᑎᓐᓇᔭᕐᒪᖔᑦᑕ. ᑕᒪᓐᓇ ᒫᓐᓇᒧᑦ ᓂᑉᓕᕐᕕᒋᓂᖅ 

ᐊᔪᖅᑕᕋ. ᖃᑯᒍ ᓈᓚᖕᓂᖃᕋᔭᕐᒪᖔᑕ ᑖᒃᓱᒧᖓ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐊᐃᕕᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᒪᓕᑭ. 

 

ᐊᐱᖅᑯᑦ 103 - 6(2): ᐃᖏᕐᕋᔪᓕᕆᔨᒃᑯᑦ 

(ᒪᓕᑭ) 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔩ, ᐅᓪᓛᒃᑯᑦ 

ᓇᐅᔮᕐᒥᐅᑦ ᐊᒻᒪᓗ ᓴᓪᓕᕐᒥᐅᑦ, 

ᒪᓕᒐᓕᐅᖅᑎᐅᖃᑎᒃᑲᓗ.  

 

(ᑐᓵᔨᑎᒍᑦ) ᖁᔭᓐᓇᒦᒃ ᐅᖃᖅᑎᑦᑎᔨ, ᐊᐱᖅᑯᑎᒃᑲ 

ᐅᓪᓗᒥ ᐱᕙᓪᓕᐊᔪᓕᕆᓂᕐᒧᑦ ᒥᓂᔅᑕᐅᔪᒧᑦ 

ᑐᕌᖅᑎᓐᓂᐊᖅᑕᒃᑲ. ᑕᒪᒃᑯᐊ ᐱᔾᔪᑎᖃᖅᑐᑦ 

ᐊᖁᑦᑐᓐᓇᐅᑏᑦ ᓚᐃᓴᑖᕐᕕᐅᔪᒥᒃ ᐱᔾᔪᑎᒋᓪᓗᒍ.  

 

ᑖᓐᓇ ᒥᓂᔅᑕ ᖃᐅᔨᒪᖕᒪᑦ ᒪᓕᒐᓕᐅᖅᑏᑦ ᐊᒥᓱᑦ 

ᐃᓱᒫᓘᑎᒋᔭᒥᖕᓂᒃ ᑲᑎᒪᕝᕕᐅᑉ ᐃᓗᐊᓂ 

ᐱᔾᔪᑎᖃᖅᓯᒪᖕᒪᑕ ᐊᖁᑦᑐᓐᓇᐅᑏᑦ ᐊᒻᒪᓗ ᐊᔾᔩᑦ 

ᓇᓗᓇᐃᒃᑯᑕᐅᔪᑦ ᐱᓪᓗᒋᑦ. 

 

ᑭᒡᒐᖅᑐᖅᑕᕋᓂ ᐊᐃᕕᓕᖕᒥ ᑕᒪᓐᓇ ᑲᓇᑕᓕᒫᒥ 

ᓯᓚᑖᓂᓗ ᐊᖁᑦᑐᓐᓇᐅᑎᖃᕐᓂᖅ, ᑕᐃᒪᐃᑦᑐᒥᒃ 

ᐊᖁᑦᑐᓐᓇᐅᑎᖃᖅᑐᑦ ᓄᓇᕘᑉ ᓯᓚᑖᓂ 

ᐊᖁᑦᑐᓐᓇᕈᑎᒋᕙᖕᒪᔾᔪᒃ. 

 

ᒥᓂᔅᑕ ᐅᓂᒃᑳᕈᓐᓇᖅᐹ ᖃᓄᐃᓕᐅᕐᒪᖔᑕ ᑖᓐᓇ 

ᐱᐅᓯᕙᓪᓕᕋᓱᒃᖢᒍ ᐱᔨᑦᓯᕋᕐᓂᐅᔪᖅ ᑕᒪᒃᑯᓄᖓ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ 

ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎᑦᑎᔩ, ᐅᖃᖅᑎᑦᑎᔨ, ᑖᓐᓇ 



ᐅᓪᓗᑐᐃᓐᓇᖅ, ᔫᓂ 3, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐋᖅᑭᒋᐊᕋᓱᐃᓐᓇᖅᑕᕗᑦ, ᐃᓚᖓᒍᑦ 

ᑮᓇᐅᔭᖅᑑᑎᒃᓴᑦᑎᓐᓂ ᓴᓂᕐᕙᐃᓇᓱᒃᓯᒪᔪᒍᑦ 

ᐃᖏᕐᕋᔪᓕᕆᔨᒃᑯᑦ ᐱᓕᕆᐊᒃᓴᖏᑦᑕ ᐃᓗᐊᓂ 

ᐊᖁᑦᑐᓐᓇᐅᑎᑖᕋᓱᒃᑐᓄᑦ ᖃᐅᔨᓴᖅᑎᐅᔪᓐᓇᖅᑐᑦ 

ᐅᓄᖅᓯᒋᐊᕈᑎᒃᓴᖏᓐᓄᑦ. ᑐᒃᓯᕋᖅᓯᒪᕗᒍᑦ 

ᐊᖁᑦᑐᓐᓇᐅᑎᓂᒃ ᐱᓕᕆᐊᖃᕈᓐᓇᖅᑐᑦ 

ᖃᐅᔨᓴᕈᓐᓇᕐᓂᕐᒥᒃ ᐱᒃᑲᓐᓂᕈᒪᒐᓗᐊᖅᑐᒍᑦ ᐊᒻᒪ 

ᑖᒃᑯᐊ ᐊᖁᑏᑦ ᓄᓇᓕᓗᒃᑖᓂ ᐱᓇᓱᒃᑲᓗᐊᖅᑐᒍᑦ 

ᖃᐅᔨᓴᖅᑎᐅᔪᓐᓇᕋᔭᖅᑐᓂᒃ ᑕᒪᒃᑯᐊ ᐳᑭᖅᑕᓖᑦ 

ᐊᖁᒍᓐᓇᐅᑎᓂᒃ ᖃᐅᔨᓴᖅᐸᓚᐅᕋᓗᐊᕐᒪᑕ ᑭᓯᐊᓂ 

ᐱᖃᑦᑕᔾᔮᔪᓐᓃᕐᓂᖏᓐᓂᒃ ᖃᐅᔨᒃᑲᐃᓚᐅᕐᒪᑕ 

ᐅᕙᑦᑎᓐᓂᒃ. ᐊᔪᕐᓇᖅᑐᒃᑰᖃᑦᑕᖅᓯᒪᔪᒍᑦ.  

 

ᑖᒃᑯᐊ ᐊᕐᕕᓂᓖᑦ (6) ᓄᓇᓕᐅᔪᑦ 

ᐊᖁᑦᑐᓐᓇᐅᑎᑖᕋᓱᒃᑐᓄᑦ ᖃᐅᔨᓴᖅᑎᖃᖅᑐᑦ. 

ᑭᓯᐊᓂ ᕼᐊᒪᓚᒃᑯᓪᓗ 

ᐊᖁᑦᑐᓐᓇᐅᑎᖃᖅᑎᑦᑎᔨᐅᔪᓂᒃ ᑎᓕᓇᓱᒃᓯᒪᔭᕗᑦ 

ᐱᓕᕆᖃᑎᖃᕈᒪᒍᑎᒃ ᐊᔪᖏᓐᓂᖃᕈᓐᓇᕐᓂᕐᒥᒃ 

ᖃᐅᔨᓴᖅᑎᐅᓂᕐᒥᒃ ᓄᓇᒥᖕᓂ. ᑕᒪᓐᓇ 

ᐃᑲᔪᕋᔭᖅᑐᖅ ᓚᐃᓴᓐᓯᑖᕈᒪᔪᑦ ᓄᓇᕗᒻᒥᐅᑕᐅᔪᓂᒃ. 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑦ. 

ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ 

ᒥᓂᔅᑕ ᑭᐅᔪᓐᓇᕋᕕᑦ ᐊᐱᖅᑯᑎᒋᓂᐊᖅᑕᒪ ᐃᓚᖓ 

ᑭᐅᕐᓚᐅᔭᕋᓗᐊᖅᖢᒍ. (ᑐᓵᔨᑎᒍᑦ) 

ᐃᓱᒫᓘᑕᐅᖃᑕᐅᔪᖅ ᐅᖃᐅᓯᐅᖃᑦᑕᕐᒥᔪᖅ 

ᑭᒡᒐᖅᑐᑦᑕᒻᓂᒃ ᖃᓄᖅ ᐊᑯᓂᐅᓂᕆᔭᖓ. ᓄᑖᓂᒃ 

ᓚᐃᓴᑖᕋᓱᒃᑎᓪᓗᒋᑦ ᑖᒃᑯᐊ ᐅᓗᕆᐊᓇᖅᑐᒃᑯᑦ 

ᓄᓇᕗᑦ ᓯᓚᑖᓂ ᐱᔾᔪᑎᒋᓗᒍ 

ᓴᓇᔭᐅᔭᕆᐊᖃᖃᑦᑕᕐᒪᑦ ᒥᓂᔅᑕ 

ᓇᓗᓇᐃᖅᓯᔪᓐᓇᖅᐸ ᑖᒃᑯᐊ ᖃᓄᐃᓕᐅᓕᕐᒪᖔᑕ 

ᑕᒪᑐᒪ ᒥᒃᓵᓄᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, 

ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎᑦᑎᔩ, ᓄᓇᓕᓗᒃᑖᑦ ᑖᒃᑯᐊ 

ᐊᓕᒎᔭᒃᑯᑦ ᐃᑭᐊᖅᑭᔾᔪᑎᓖᑦ ᖃᕋᓴᐅᔭᑦ 

ᐊᖅᑯᑎᖏᓐᓂᒃ, ᐃᑭᐊᖅᑭᔾᔪᑎᒃᑯᑦ ᐋᖅᑭᐅᒪᓂᖅᓴᒥᒃ 

ᐱᓕᕆᔪᓐᓇᕈᑎᒋᓂᐊᕋᑦᑎᒍᑦ 

ᐋᖅᑭᒃᓯᕙᓪᓕᐊᔪᒎᒐᓗᐊᖅ ᓄᓇᓕᖕᓂᑦ ᑖᒃᑯᓄᖓ 

ᓄᓇᓖᑦ ᐊᕕᒃᑐᖅᓯᒪᔪᑦ ᑐᖅᑲᑕᕐᕕᖏᓐᓅᖓᔪᓂᒃ. 

ᑕᐃᑰᓈᖅᓯᒪᓕᖅᐸᑦ ᐊᖏᖅᑕᐅᓯᒪᓕᖅᐸᓪᓗ 

ᑕᒪᓐᓇ, ᐊᐅᓪᓚᖅᑎᑕᐅᖃᑦᑕᖅᑐᑦ ᑕᐃᑰᓇ 

ᓂᕈᐊᖅᓯᒪᔭᑦᑎᒍᑦ ᑲᓇᑕᒥ ᑮᓇᐅᔭᒃᑯᕕᖕᒧᑦ 

ᑎᑎᖅᑲᖅ−ᑎᒍᑦ, ᑕᐃᒃᑯᐊ ᑕᐃᑯᖓ 

ᐊᐅᓪᓚᖅᑎᑕᐅᖃᑦᑕᖅᑐᖅ. 

 

ᑕᒪᓐᓇ ᐱᐅᓯᕚᓪᓕᕈᑕᐅᔪᖅ, ᐱᐅᓂᖅᓴᐅᓕᖅᑐᖅ 

ᐊᑯᓂ ᐅᑕᖅᑭᓯᒪᒍᔅᓯ ᐊᕐᕋᒍ ᐅᖓᑖᓄᑦ 

ᐅᑕᖅᑭᓯᒪᒍᔅᓯ ᒐᕙᒪᒃᑯᑦ ᑎᑎᕋᕐᕕᖏᓐᓄᑦ ᐅᑎᕐᓗᓯ 

ᖃᓄᐃᓕᖓᓕᕐᒪᖔᑦ ᓚᐃᓴᑖᕋᓱᖕᓂᕆᔭᐃᑦ 

ᖃᐅᔨᒋᐊᖁᔨᒐᔭᖅᐳᖓ. ᑕᒪᓐᓇ 

ᐱᐅᓂᖅᓴᐅᓕᖅᑑᒐᓗᐊᖅ ᑕᐃᑉᓱᒪᓂᐅᓚᐅᖅᑐᒥᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᐃᓚᒋᐊᕈᑦ. ᒥᔅᑕ 

ᒪᓕᑭ 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔨ ᐊᒻᒪ ᖁᔭᓐᓇᒦᒃ 

ᒥᓂᔅᑕ ᓇᓗᓇᐃᕈᓐᓇᕋᖕᓂ ᑖᓐᓇ. (ᑐᓵᔨᑎᒍᑦ) 

ᒫᓐᓇᓵᖅ ᐊᕐᕌᒎᔪᓂ ᒥᓂᔅᑕ ᑎᑎᕋᕐᕕᖏᑎᒍᑦ 

ᐃᓕᓐᓂᐊᖅᑎᑦᑎᓇᓱᒃᓯᒪᒐᓗᐊᕐᒪᑕ ᑖᒃᑯᐊ 

ᖃᐅᔨᓴᖅᑎᐅᔪᓐᓇᕐᓗᑎᒃ ᓄᓇᓕᖕᓂ ᐊᒻᒪ 

ᖃᐅᔨᓴᖅᑎᑦᑎᖃᑦᑕᕐᓗᑎᒃ ᓄᓇᓕᖕᓂ.  

 

ᖃᓄᐃᓕᐅᖅᐸᓪᓕᐊᕙ ᒥᓂᔅᑕ ᑕᒪᒃᑯᐊ 

ᐊᒥᓱᓐᖑᖅᐸᓪᓕᐊᓇᓱᒃᖢᒋᑦ ᖃᐅᔨᓴᖅᑎᐅᔪᑦ 

ᓇᐅᔮᕐᓂ ᓴᓪᓕᕐᓂᓗ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, 

ᒥᓂᔅᑕ ᐊᕿᐊᕈᖅ. 

 



ᐅᓪᓗᑐᐃᓐᓇᖅ, ᔫᓂ 3, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎᑦᑎᔩ, 

ᐱᓕᕆᔭᐅᕙᓪᓕᐊᓂᐊᖅᑐᓂ ᖃᖓᒃᑯᑦ 

ᓇᒧᖓᕐᓂᐊᕐᒪᖔᑕᓗ ᑐᓴᖅᑎᑕᐅᒐᒪ  

2022−ᒨᖓᔪᒧᑦ, ᒫᓐᓇ ᓄᓇᓕᐅᔪᖅ 

ᑎᑎᖅᑕᐅᓯᒪᔪᖅ ᑖᒃᑯᓇᓂ ᓄᓇᓕᖕᓂ 

ᑕᐃᕋᑖᖅᑕᖏᓐᓂ, ᓇᓗᓇᐃᖅᓯᒪᔪᖅ ᓇᐅᔮᑦ 

ᓂᕆᐅᓇᖅᑐᖅ ᔫᓂ 20-ᐅᓕᖅᐸᑦ 

ᑕᐃᑲᓃᒃᑲᔭᕆᐊᖏᓐᓂᒃ ᔫᓂ 24-ᒧᓄᑦ. 

ᓱᓕ ᓴᓪᓕᕐᓅᖓᔪᒥᒃ ᖃᐅᑦᑎᔭᐅᓯᒪᖏᑦᑐᖓ 

ᖃᖓᒃᑰᓛᕐᒪᖔᑕ. ᖁᔭᓐᓇᒦᒃ ᐅᖃᖅᑎᑦᑎᔨ. 
 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑕ ᖂᑭᐊᖅ. 
 

ᐊᐱᖅᑯᑦ 104 - 6(2): ᕿᑎᕐᒥᐅᑦ ᐃᓄᐃᑦ 

ᑲᑐᔾᔨᖃᑎᒌᖏᑕ ᐱᖁᔨᕗᖔᕈᑎᓕᐊᖏᑦ 

(ᖂᑭᐊᖅ) 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ, 

ᑲᔪᓯᒋᐊᓚᐅᖏᓐᓂᓐᓂ ᐅᖃᕈᒪᒐᒪ 

ᐊᓕᐊᓇᐃᖑᔭᐃᓐᓇᕐᒪᑦ ᑕᑯᔭᕆᐊᒃᓴᖅ ᑎᐊᓂᔅ 

ᐹᑐᓴᓐᒥᒃ. ᑐᓐᖓᓱᒋᑦ.  
 

ᐊᒻᒪᓗ ᐅᓪᓛᒃᑯᑦ, ᑰᒑᕐᔪᖕᒥᐅᑦ, ᑕᓗᕐᔪᐊᕐᒥᐅᑦ. 

ᓇᑦᓯᐊᕕᓂᖅᓯᐅᑦᓯᐊᓂᐊᖅᑯᓯ ᑰᒐᕐᔪᖕᒥᐅᑦ 

ᑕᓗᕐᔪᐊᕐᒥᐅᓪᓗ. ᓇᑦᑎᐊᖅᓯᐅᕐᓂᐊᕋᔅᓯ 

ᖁᕕᐊᓱᒡᓗᓯ. 
 

ᖁᔭᓐᓇᒦᒃ ᐅᖃᖅᑎᑦᑎᔩ. ᐊᐱᖅᑯᑎᒐ 

ᐃᓕᖅᑯᓯᓕᕆᔨᒃᑯᑦ ᒥᓂᔅᑕᖓᓅᖓᓂᐊᖅᑐᖅ. 

ᐱᔾᔪᑎᖃᕐᓂᐊᖅᑐᖓ ᐱᖁᔨᕗᖔᕈᑕᐅᓯᒪᔪᑦ 

ᐱᓪᓗᒋᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 

ᐊᕐᕌᒍᑕᒫᖅᓯᐅᑎᒥᖕᓂ ᑲᑎᒪᑎᓪᓗᒋᑦ ᐅᒃᑑᐸ 

2021-ᒥ. 
 

ᐅᖃᖅᑎᑦᑎᔨ, ᒥᓂᔅᑕ ᐃᖅᑲᐅᒪᓂᐊᕐᒪᑦ 

ᒪᓕᒐᓕᐅᖅᑎᐅᖃᑎᒐ ᖁᕐᓗᖅᑐᒥ ᑭᒡᒐᖅᑐᐃᔪᖅ 

ᑎᑎᖅᑲᓂᒃ ᓴᖅᑭᑦᑎᓚᐅᖅᓯᒪᖕᒪᑦ ᕿᑎᕐᒥᐅᑦ 

ᐃᓄᐃᑦ ᑲᑐᔾᔨᖃᑎᒌᖏᑦᑕ 

ᐱᖁᔨᕗᖔᕈᑎᓕᐊᕆᓯᒪᔭᖏᓐᓂᒃ 

ᐊᕐᕌᒍᑕᒫᖅᓯᐅᑎᒥᖕᓂ ᑲᑎᒪᖃᓚᐅᖅᑎᓪᓗᒋᑦ, 

ᐱᖁᔨᕗᖔᕈᑎ ᐱᔾᔪᑎᖃᖅᑐᖅ ᐊᕐᓇᐃᑦ, 

ᐃᓄᑐᖃᐃᑦ, ᒪᒃᑯᒃᑐᓪᓗ. ᒪᓕᒐᓕᐅᕐᕕᐅᑉ ᐃᓗᐊᓄᑦ 

ᑐᓐᓂᖁᑎᒋᓚᐅᖅᓯᒪᔭᖏᑦ ᒫᑦᔨ 15, 2022−ᒥ. 
 

ᐅᖃᖅᑎᑦᑎᔨ, ᖁᕕᐊᓱᒃᑲᒪ ᓇᓗᓇᐃᖅᓯᒋᐊᒃᓴᖅ 

ᑖᒃᑯᐊ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦᑕ 

ᐱᖁᔨᕗᖔᖅᑎᒍᑦ ᓴᖅᑭᓯᒪᔭᖏᑦ ᐃᑲᔪᖅᓱᕋᒃᑭᑦ, 

ᐱᓪᓚᕆᐊᓗᖕᓂᑦ ᐱᓕᕆᖃᑦᑕᕐᒪᑕ ᐃᓄᐃᑦ 

ᓄᓇᑦᑎᓐᓂᒥᐅᑕᐅᔪᑦ ᕿᑎᕐᒥᐅᓂᒃ ᑭᒡᒐᖅᑐᐃᓪᓗᑎᒃ 

ᐊᒃᓱᕉᑎᖃᖃᑦᑕᕐᓂᖏᓐᓄᑦ. ᐱᓕᕆᑦᑎᐊᓪᓚᕆᖕᒪᑕ. 

ᐅᖃᖅᑎᑦᑎᔨ, ᒥᓂᔅᑕ ᖃᐅᔨᓚᐅᕐᒪᑕ 

ᐅᔾᔨᕆᓯᒪᓪᓗᓂᐅᒡᓗ ᐱᖁᔨᕗᖔᕈᑕᐅᔫᑉ ᐃᓚᖓ 

ᐃᓄᑐᖃᓕᕆᔪᖅ, ᐃᒪᐃᓕᖕᒪᑦ: 

“ᐃᓄᑐᖃᕐᓄᑦ ᒪᒃᑯᒃᑐᓄᓪᓗ ᑲᑎᓐᖓᓗᑎᒃ 

ᐱᖃᑦᑕᕆᐊᖃᕐᓂᖏᑦ ᐊᕐᕌᒍᑉ ᐃᖏᕐᕋᕙᓪᓕᐊᓂᖓ 

ᒪᓕᒡᓗᒍ ᑎᓴᒪᐃᕋᖃᑦᑕᕆᐊᖃᕋᓗᐊᕐᒪᑕ.” 
 

ᐅᖃᖅᑎᑦᑎᔨ, ᒥᓂᔅᑕ ᓇᓗᓇᐃᖅᓯᔪᓐᓇᖅᐸ 

ᖃᓄᐃᓕᐅᖅᓯᒪᓕᕐᒪᖔᑕ ᐱᓕᕆᕕᒋᔭᖓ ᑖᒃᑯᐊ 

ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦᑕ 

ᐱᖁᔨᕗᖔᕈᑎᓕᐊᕆᓚᐅᖅᑕᖏᓐᓄᑦ 

ᑲᒪᒋᔭᖃᖅᐸᓪᓕᐊᔾᔪᑎᒋᓪᓗᒋᑦ? ᖁᔭᓐᓇᒦᒃ 

ᐅᖃᖅᑎᑦᑎᔩ. 
 

ᐅᖃᖅᑎ (ᑐᓵᔨᑎᒍᑦ): ᐃᓕᖅᑯᓯᓕᕆᔨᒃᑯᓐᓄᑦ 

ᒥᓂᔅᑕᖓ, ᒥᔅ ᖁᐊᓴ. 
 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᖁᔭᓐᓇᒦᒡᓗ ᑲᑎᒪᔨᐅᖃᑎᒐ 

ᐊᐱᕆᖕᒪᑦ ᑖᔅᓱᒥᖓ. ᑖᒃᑯᐊ ᐃᓐᓇᕐᓄᑦ ᒪᒃᑯᒃᑐᓄᑦ 

ᐃᓄᖕᓄᑦ ᖃᖓᓕᒫᖅ ᐊᑐᐃᓐᓇᐅᖃᑦᑕᖅᑑᒐᓗᐊᑦ 

ᑐᒃᓯᕋᖅᑕᐅᔪᓐᓇᖅᑐᑦ ᑮᓇᐅᔭᐃᑦ ᑭᓱᓄᑦ 

ᑕᒪᒃᑯᓄᖓ ᐱᖅᑯᓯᕐᓄᑦ ᖃᓄᐃᓕᐅᖅᑎᑦᑎᓂᕐᒧᓪᓗ 

ᐃᓄᖕᓂᒃ ᐱᓇᔪᒃᑕᐅᔪᓐᓇᖃᑦᑕᖅᑐᑦ ᑖᒃᑯᐊᓗ 

ᐃᓕᖅᑯᓯᓕᕆᔨᒃᑯᑦ ᑐᓴᐅᒪᑎᑦᑎᖃᑦᑕᖅᑑᒐᓗᐊᑦ 

ᐃᓄᐃᑦ ᑕᒪᒃᑯᓂᖓ ᐊᕕᒃᑐᖅᓯᒪᔪᓂᒃ ᐃᓄᖕᓂᒃ 

ᑲᑎᒪᕝᕕᐅᔪᓂᒃ ᐱᓕᕆᕝᕕᐅᔪᓂᒃ 

ᐊᑐᐃᓐᓇᖅᑕᖃᕐᓂᖓᓂᒃ ᑮᓇᐅᔭᓂᒃ 

ᐱᓕᕆᑎᑦᑎᓂᕐᒧᑦ ᐃᓄᖕᓂᒃ. ᖁᔭᓐᓇᒦᒃ 

ᐅᖃᖅᑎᑦᑎᔨ. 
 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑦ. 

ᒥᔅᑕ ᖂᑭᐊᖅ. 
 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐅᖃᖅᑎ, ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦᑕ 

ᒪᒃᑯᒃᑐᓕᕆᓂᕐᒧᑦ ᐱᖁᔨᕗᖔᕈᑎᒋᓚᐅᖅᑕᖓ 

ᑕᐃᒍᐃᖕᒪᑦ ᐅᖃᐅᓯᕐᒥᒃ 

ᐆᒻᒪᕈᐃᒃᑲᓐᓂᕆᐊᖃᕐᓂᕐᒥᒃ 

ᑕᓱᐃᓇᓱᒃᑲᓐᓂᕆᐊᖃᕐᓂᖏᓐᓂᓗ, ᒪᑯᓂᖓᓗ 

ᐱᓕᕆᐊᖃᕆᐊᖃᕐᓂᕐᒥᒃ ᒪᒃᑯᒃᑐᑦ ᐃᓕᖅᑯᓯᕐᒥᓄᑦ 

ᐊᑕᕕᖃᕈᑎᒃᓴᖏᓐᓄᑦ ᐃᓄᑐᖃᕐᓄᑦ ᓄᓇᖏᓐᓂ.  
 

ᐅᖃᖅᑎ, ᒥᓂᔅᑕ ᐃᖅᑲᐅᒪᓂᐊᕐᒪᑦ ᑕᒪᓐᓇ 

ᐅᖃᐅᓯᕆᓕᖅᑭᒃᑖᖅᐸᒃᑲᒃᑯ ᓴᖅᑭᖃᑦᑕᖅᓯᒪᓪᓗᒍᓗ.  
 

ᐅᖃᖅᑎ, ᒥᓂᔅᑕ ᓇᓗᓇᐃᔭᐃᔪᓐᓇᖅᐸ 

ᖃᓄᐃᑦᑐᓂᒃ ᖃᖓᒃᑯᓪᓗ ᑮᓇᐅᔭᑦ 

ᐊᑐᐃᓐᓇᐅᓕᓲᖑᖕᒪᖔᑕ ᑭᓱᓄᓪᓗ ᑐᕌᖓᓪᓗᑎᒃ. 

ᓇᓗᓇᐃᕆᐊᒃᑲᓐᓂᕈᓐᓇᖅᐸᐅᒡᓗ ᖃᖓᒃᑯᑦ 

ᑐᐱᖅᓲᑎᓄᑦ ᑐᓂᓯᔭᕆᐊᖃᕐᓂᖅ 

ᐃᓱᓕᑦᑕᕐᕕᖃᖅᑎᑕᐅᓲᖑᖕᒪᖔᑦ. ᖁᔭᓐᓇᒦᒃ 

ᐅᖃᖅᑎ. 

ᐅᖃᖅᑎ (ᑐᓵᔨᑎᒍᑦ): ᐃᓕᖅᑯᓯᓕᕆᔨᒃᑯᓐᓄᑦ 

ᒥᓂᔅᑕᖓ ᒥᔅ ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᖁᔭᓐᓇᒦᒃ ᑐᑭᓯᒋᐊᕋᓱᒃᑲᕕᑦ 

ᑕᒪᒃᑯᓂᖓ ᐃᑲᔫᑕᐅᔪᓐᓇᖅᑐᓂᒃ. 

ᐃᓕᖅᑯᓯᓕᕆᔨᒃᑯᑦ ᑮᓇᐅᔭᓂᒃ ᑐᒃᓯᕋᕐᕕᐅᔪᓐᓇᖅᑐᑦ 

ᐅᖃᐅᓯᕐᒧᑦ ᓴᖅᑭᑎᑦᑎᒃᑲᓐᓂᕐᓂᕐᒥᒃ ᐊᒻᒪ 

ᑲᔪᓯᑎᑦᑎᓂᕐᒥᒃ ᐅᖃᐅᓯᕐᒥᒃ ᐊᓯᐅᔨᑦᑕᐃᓕᒪᓂᕐᒧᑦ. 

ᑖᒃᑯᐊ ᑮᓇᐅᔭᐃᑦ ᑐᒃᓯᕋᖅᑕᐅᔪᓐᓇᖅᑐᑦ ᔭᓐᓄᐊᕆ 

31-ᒥ ᒪᑐᕕᒃᓴᐅᑎᖃᓲᑦ ᑭᓯᐊᓂ ᐊᒥᐊᒃᑯᖃᕌᖓᒥᒃ 

ᐅᑭᐊᒃᓵᒃᑯᑦ ᐊᑐᐃᓐᓇᕈᖅᑎᑦᑎᖃᑦᑕᕐᒥᔪᑦ 

ᑐᒃᓯᕋᕈᒪᔪᓂᒃ ᑕᒪᒃᑯᓄᖓ ᐅᖃᐅᓯᕐᓄᓪᓗ 

ᐱᖅᑯᓯᓄᓪᓗ ᑲᔪᓯᑎᑦᑎᒋᐊᕈᒪᔪᓂᒃ ᐅᕝᕙᓘᓐᓃᑦ 

ᓴᓐᖏᒃᑎᑦᑎᒋᐊᕈᒪᔪᓂᒃ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖅ ᐃᓚᒋᐊᕈᑦ 

ᐊᐱᖅᑯᑎᖕᓄᑦ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐅᖃᖅᑎ ᒥᓂᔅᑕ ᖃᐅᔨᒪᖕᒪᑦ ᐱᓕᕆᕕᖓᑕ 

ᐸᕐᓇᒃᓯᒪᔭᖏᑦ ᐱᓕᕆᐊᒃᓴᕆᔭᒥᓄᑦ 

ᓇᓗᓇᐃᖅᓯᒪᓂᖏᓐᓄᑦ ᐅᖃᖅᓯᒪᖕᒪᑕ 

ᐱᓕᕆᕕᖓᑕ 

ᓯᕗᓪᓕᐅᖅᐸᐅᔾᔨᐅᑎᓯᒪᖃᓯᐅᑎᓂᐊᕐᒪᒍ 

2023/24, ᑕᐃᓗᒍ ᐃᒪᐃᓕᖓᖕᒪᑦ:  “ᐸᕐᓇᒡᓗᑎᒃ 

ᑲᔪᓯᑎᑦᑎᓗᑎᒡᓗ ᐊᐃᑦᑑᓯᐊᒃᓴᓄᑦ ᐊᒻᒪᓗ 

ᐃᑲᔫᑎᒃᓴᓂᒃ ᑮᓇᐅᔭᑎᒍᑦ ᑲᑎᒪᓂᒃᑯᑦ 

ᖃᐅᔨᒪᑎᑦᑎᒋᐊᕈᑎᒃᓴᒥᒃ ᕿᑎᕐᒥᐅᓂᒃ.”  

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᓇᓕᐊᖕᓂᒃ 

ᓄᓇᓕᖕᓂ ᑖᓐᓇ ᖃᐅᔨᒪᑎᑦᑎᓂᖅ 

ᐊᐅᓪᓚᕐᓂᐊᕐᒪᖔᖅ? ᖁᔭᓐᓇᒦᒃ,  ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐃᓕᖅᑯᓯᓕᕆᔨᒃᑯᓐᓄᑦ 

ᐃᑦᑕᕐᓂᓴᓕᕆᔨᒃᑯᓐᓄᑦ ᒥᓂᔅᑕᖓᑦ, ᒥᔅ ᖁᐊᓴ.  

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᒃ ᐊᐱᕆᒐᕕᑦ. 

ᐃᓕᖅᑯᓯᓕᕆᔨᒃᑯᑦ ᐊᕐᕌᒍᑕᒫᑦ ᕿᒥᕐᕈᐊᖃᑦᑕᕐᒪᑕ 

ᑐᒃᓯᕋᖅᑐᕕᓂᕐᓂᒃ ᑮᓇᐅᔭᕐᓂᒃ 

ᓄᓇᓕᓐᓂᓐᖔᖅᑐᓂᒃ. ᑕᐃᒃᑯᐊ ᐱᓇᔪᓐᖏᑦᑐᑦ 

ᐅᕝᕙᓘᓐᓃᑦ ᐱᓇᔪᓐᖏᓗᐊᖅᑐᑦ 

ᐅᐸᒃᑕᐅᖃᖅᑕᖅᑐᑦ ᓄᓇᓖᑦ 

ᓇᓗᓇᐃᕐᕕᐅᔭᖅᑐᖅᖢᑎᒃ ᑭᓱᓂᒃ ᑮᓇᐅᔭᓂᒃ 

ᐊᑐᐃᓐᓇᖅᑕᖃᕐᒪᖔᑦ. ᑕᒪᑐᒪᓂ ᐊᕐᕌᒍᒥᒃ 

ᓇᓕᐊᖕᓄᓪᓚᕆᒃ 

ᓄᓇᓕᖕᓄᑦ ᓇᓗᓇᐃᖅᓯᓯᒪᓐᖏᑦᑐᒍᑦ.  

 

ᑭᓯᐊᓂ ᑕᐃᒃᑯᐊ ᑐᒃᓯᕋᖅᓯᒪᓐᖏᓗᐊᖅᑐᐃᑦ 

ᐅᕝᕙᓘᓐᓃᑦ ᐃᑲᔪᖅᑕᐅᔭᕆᐊᖃᖅᑰᔨᔪᐃᑦ 

ᑮᓇᐅᔭᒧᑦ ᑕᐃᒪ ᑕᐃᒃᑯᐊ ᐅᐸᒃᑕᐅᓂᐊᖅᑐᑦ. 

ᓇᓗᓇᐃᖅᓯᔪᓐᓇᕋᓗᐊᖅᖢᖓ ᑭᕙᓪᓕᕐᒥ ᓇᐅᔮᑦ 

ᐅᐸᒃᑕᐅᔪᒃᓴᐅᑕᐅᓪᓗᓂ. ᐊᕐᕌᒍᒥ ᒪᕐᕉᖕᓄᓪᓘᓐᓃᑦ 

ᓄᓇᓕᖕᓄᑦ ᐅᐸᒍᑎᓇᓱᖃᑦᑕᖅᑐᑦ 

ᐃᓕᓐᓂᐊᖅᑎᑦᑎᔭᖅᑐᒃᑲᓐᓂᕋᓱᒃᑐᑎᒃ ᑐᒃᓯᕋᐅᑎᓂᒃ 

ᑎᑎᕋᕐᓂᕐᒥᒃ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐃᖃᓗᐃᑦ−ᑕᓯᓗᒃ ᒪᓕᒐᓕᐅᖅᑎᖓ, ᒥᔅᑕ ᕼᐃᒃᔅ.  

 

ᐊᐱᖅᑯᑦ 105 - 6(2): ᖃᖓᑕᓲᑦ ᐊᑐᖅᑐᐊᒐᑦ 

ᐅᖅᓱᐊᓗᒃᓴᖏᑕ ᐅᑎᖅᑎᑕᐅᓂᖏᓐᓄᑦ 

ᐊᑭᐅᔪᑦ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᐱᖅᓱᒃᑲᓐᓂᕈᒪᒐᒪ ᓄᓇᓕᓐᓂ ᒐᕙᒪᒃᑯᓐᓂ 

ᐱᔨᑦᑎᕋᖅᑎᒃᑯᑦ ᒥᓂᔅᑕᖓᓐᓄᑦ.  

 

ᑕᐃᒪ ᐱᕙᓪᓕᐊᔪᒃᑯᑦ ᐅᓂᒃᑳᖑᖃᑦᑕᖅᓯᒪᒻᒪᑕ 

ᒫᓐᓇᒃᑯᑦ ᐊᒻᒪᓗ ᐅᕙᓂ ᐅᖃᐅᓯᐅᖃᑦᑕᖅᓯᒪᓪᓗᓂ 

ᖃᖓᑕᓲᒃᑯᑦ ᐅᓯᑲᑦᑕᖅᑕᐅᒋᐊᖃᕐᓂᖏᑦ 

ᐅᖅᓱᐊᓗᐃᑦ ᐊᕐᕕᐊᕐᒧᑦ. ᐱᕙᓪᓕᐊᔪᓕᕆᔨᓄᓪᓗ 

ᐅᓂᒃᑲᖑᖃᑖᖃᑦᑕᖅᓯᒪᒻᒪᑦ 50−ᕋᖅᑎᒻᒪᕆᑦᑐᑎᒎᖅ 

ᖃᖓᑕᓲᖅ ᑎᑭᒋᐊᖃᖅᓯᒪᒻᒪᑦ ᐅᖅᓱᐊᓗᒻᒥ 

ᐅᓯᓪᓗᓂ.  

 

ᐊᑭᖓ ᖃᑦᑎᕌᕐᓂᐊᕐᒪᖔᖅ ᖃᐅᔨᔭᐅᓯᒪᓕᖅᑳ 

ᖃᖓᑕᓲᒃᑯᑦ ᐅᖅᓱᐊᓗᓐᓂᒃ ᐅᓯᑲᑦᑕᕐᓂᕆᔭᖓᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓐᓂ 

ᐱᔨᑦᑎᕋᖅᑎᒃᑯᑦ ᒥᓂᔅᑕᖓᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐄ, ᑲᔪᓯᑎᑕᕗᑦ 

ᖃᖓᑕᓲᒃᑯᑦ ᐅᓯᑲᑦᑕᑎᖅᑎᓪᓗᑕ 50-ᕌᕐᓂᐊᕐᓗᑎᒃ 

ᐊᕐᕕᐊᕐᒧᑦ ᐊᒻᒪ ᑖᓐᓇ ᐱᔾᔪᑎᖃᖅᑐᖅ 

ᐅᖅᓱᐊᓗᖃᐅᑎᖓ 



ᐅᓪᓗᑐᐃᓐᓇᖅ, ᔫᓂ 3, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᑭᓗᐊᓕᕐᖓᑦ ᐅᖅᓱᐊᓗᖃᐅᑎᖏᑦ ᒥᑭᓗᐊᓕᕐᖓᑕ 

ᓄᓇᓕᖏᓐᓄᑦ. ᓴᓇᔭᐅᓂᖏᑦ ᓄᑖᑦ 

ᐅᖅᓱᐊᓗᖃᕐᕖᑦ ᐊᐅᔭᐅᓛᖅᑐᒥᒃ 2023−ᒥ 

ᐱᓕᕆᐊᖑᓛᖅᑐᑦ.  

 

ᑖᒃᑯᐊᓕ ᖃᖓᑕᓲᒃᑰᑎᑦᑎᖃᑦᑕᕐᓃᑦ ᒪᐃᒥ 

ᐱᒋᐊᓚᐅᖅᑐᑦ ᐊᑭᖃᖅᓯᒪᔪᖅ 

ᐅᖅᓱᐊᓗᓕᕆᔨᒃᑯᓐᓄᑦ $450,000−ᓂᒃ. 

ᖃᖓᑕᓲᒃᑯᑦ ᐅᓯᔭᐅᖃᑦᑕᖅᑐᑎᒃ $400,000 

ᖃᓪᓗᑏᑦ ᑲᖏᖅᓯᓂᕐᒥᒃ ᐊᒻᒪᑦᑕᐅᖅ 

ᖄᖓᒍᒃᑲᓐᓂᖅᑕᐅᖅ 

ᐱᓕᕆᐊᖑᔭᕆᐊᖃᖅᓯᒪᒻᒥᒻᒪᑕ ᐊᑭᖃᕐᒥᔪᓂᑦᑕᐅᖅ 

$80,000−ᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᑐᑭᓯᑎᑕᐅᒐᒪ ᒥᓂᔅᑕᒧᑦ. ᑭᖑᓪᓕᖅ 

ᐊᐱᖅᑯᑎᒐᓕ ᓇᓗᓇᐃᖅᓯᖁᔨᑐᐃᓐᓇᖅᑐᖅ 

ᑭᐅᔾᔪᑎᐅᓚᐅᖅᑐᒥᒃ ᓇᓗᓇᕐᓂᐊᖏᒻᒪᑦ. 

ᑭᐅᔾᔪᑎᖓᓂ ᐊᐱᖅᑯᒻᒧᑦ ᐊᑭᖏᑦ 

ᐊᑦᑐᖅᑕᐅᓂᐊᕐᒪᖔᑕ ᐅᖅᓱᐊᓗᐃᑦ ᒥᓂᔅᑕ 

ᐅᖃᓚᐅᖅᑐᖅ ᐊᕐᕕᐊ ᐱᓪᓗᒍ 

ᐊᓯᔾᔨᖁᓇᓐᖏᑦᑑᒐᓗᐊᕉᖅ ᑭᓯᐊᓂ ᓇᓗᓇᐃᖅᑐᖅ 

ᐊᓯᔾᔨᓂᐊᕐᒪᖔᑕ ᐊᑭᖏᑦ.  

 

ᑖᒃᑯᐊ ᐅᖅᓱᐊᓗᐃᑦ ᐅᖅᓱᐊᓗᓕᕆᔾᔪᑏᑦ ᑮᓇᐅᔭᐃᑦ 

ᐅᑎᖅᑕᕋᐅᔭᖅᑐᑦ ᓄᓇᕘᓕᒫᒧᑦ ᑐᕌᖓᖃᑦᑕᕐᖓᑕ 

ᓄᓇᓖᑦ ᐃᓛᒃᑯᑦ  ᑲᒪᒋᔭᐅᕙᑦᑐᑎᒃ. ᐃᖃᓗᐃᓂᓛᒃ 

ᐃᓛᒃᑰᖓᔫᒐᓗᐊᕐᓕ. ᒥᓂᔅᑕ 

ᓇᓗᓇᐃᖅᓯᒍᓐᓇᕐᒪᖔᖅ ᐊᐱᕆᔭᕋ ᐊᑭᖏᑦ 

ᑕᒪᒃᑯᐊ ᐊᑦᑐᖅᑕᐅᓂᐊᕐᒪᖔᑕ ᐊᒻᒪᓗ ᖃᓄᖅ 

ᐋᖅᑭᑦᑕᐅᓲᖑᒻᒪᖔᑕ ᖃᑦᑕᕆᐊᕐᓂᐊᕐᒪᖔᑕ? 

ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓐᓂ 

ᐱᔨᑦᑎᕋᖅᑎᒃᑯᑦ ᒥᓂᔅᑕᖓᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ 

ᒪᓕᒐᓕᐅᖅᑎ ᐊᐱᕆᒻᒪᑦ. 

ᓇᓗᓇᐃᖅᓯᒍᓐᓇᓐᖑᓱᒃᑲᒪ. ᐄ, ᓄᓇᕘᓕᒫᒧᑦ 

ᐊᑭᖏᓐᓂᒃ ᐋᖅᑭᑦᑎᕆᔾᔪᑎᖃᖃᑦᑕᖅᑐᒍᑦ 

ᐃᖃᓗᐃᑦ ᓯᓚᑖᓃᑦᑐᓄᑦ. ᑕᐃᒪᐃᓕᖓᓕᖅᑐᖅ 

ᐃᖅᑲᐅᒪᓂᓕᒫᓐᓂ ᑕᐃᒪᓐᖓᓕᒫᖅ. 

ᐊᑭᑦᑐᕆᐊᖅᑐᖃᕐᓂᐊᖅᑲ ᐊᕐᕕᐊᕐᒥ 

ᓄᓇᕘᓕᒫᒧᑦᑕᐅᖅ ᓄᓇᕘᓕᒫᖅ ᒪᓕᔅᓴᕋᔭᕐᒥᔪᖅ 

ᐊᕐᕕᐊᑑᒐᔭᓐᖏᑦᑐᖅ ᓄᓇᓕᑦᑎᒎᖃᑦᑕᖏᒻᒪᑕ 

ᐊᑭᖃᖅᑎᑕᕗᑦ ᓄᓇᕘᓕᒫᒨᑎᑉᐸᑲᑦᑎᒍ. ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐃᓚᒋᐊᕈᑎ 

ᐊᐱᖅᑯᑎ ᐊᒻᒪ ᑭᖑᓪᓕᖅᐹᖅ, ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᒥᓂᔅᑕ ᓇᓗᓇᐃᖅᓯᑦᑎᐊᕐᖓᑦ 

ᑖᒃᑯᓂᖓ. ᑭᖑᓪᓕᖅᐹᕐᓕ ᐊᐱᖅᑯᑎᒐ ᐅᓇ 

ᐱᓪᓗᒍ. ᑕᐃᒪ ᒫᓐᓇᒃᑰᓯᒪᔪᖅ ᑲᖏᖅᑐᒑᐱᑦᑕᐅᖅ 

ᐅᖃᐅᓯᐅᖃᑦᑕᖅᓯᒪᒻᒪᑦ 

ᐅᖅᓱᐊᓗᑭᔅᓱᓂᐊᖅᐸᓪᓚᐃᒋᓪᓗᑎᑦᑕᐅᖅ 

ᖃᓄᐃᑦᑐᓂᒃᑭᐊᖅ ᐊᔾᔨᒌᓐᖏᑦᑐᓂᓪᓕ.  

 

ᐊᐱᖅᑯᑎᒐ ᑭᖑᓪᓕᖅᐹᖅ, ᖃᑦᑎᑦ ᑕᐃᒪ ᓄᓇᓖᑦ 

ᓄᖒᑦᑎᕙᓪᓕᐊᓂᐅᓴᔫᔮᓕᖅᑲᑦ ᐅᖅᓱᔅᓴᖏᓐᓂᒃ? 

ᑕᐃᒪ ᐊᑭᑐᔪᖅᑐᔅᓴᓕᕆᓂᕆᓛᒃ 

ᐱᓕᕆᐊᕆᓕᕈᑦᑎᒍ ᖃᐅᔨᒪᒋᐊᖃᓛᕐᒥᒐᑦᑎᒍ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓐᓂ 

ᐱᔨᑦᑎᕋᖅᑎᒃᑯᑦ ᒥᓂᔅᑕᖓᑦ, ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐅᖅᓱᐊᓗᓕᕆᔨᒃᑯᖁᑎᕗᑦ ᐱᑎᑦᑎᖃᑦᑕᖅᑐᐃᑦ 

ᐱᒋᐊᓕᖏᓐᓂᒃ ᓄᓇᓖᑦ 

ᖃᐅᔨᒪᒐᓱᐊᖃᑦᑕᖅᑐᑎᓪᓗ ᖃᓄᑎᒋ 

ᐃᓚᓐᖓᐃᕙᓪᓕᐊᒻᒪᖔᑕ ᐊᕐᕌᒍᓂ 

ᐊᓂᒍᖅᐸᓪᓕᐊᔪᓂ ᐊᒻᒪᓗ ᒥᔅᓴᐅᓯᖃᑦᑕᓲᖑᓪᓗᑎᒃ 

ᐊᕐᕌᒎᓛᖅᑐᒥ ᖃᑦᑎᓂᒃ ᐱᒋᐊᖃᓛᕐᒪᖔᑕ.  

 

ᒫᓐᓇ ᓇᓗᓇᐃᖅᓯᒍᓐᓇᖏᑲᓚᐅᖅᑐᖓ ᓇᓕᐊᒃ 

ᓄᓇᓖᑦ ᐊᒥᒐᖅᓯᓂᐅᓴᔫᔮᕐᒪᖔᑕ 

ᐅᖅᓱᐊᓗᖃᐅᑎᖏᓪᓘᓐᓃᑦ 

ᐊᖏᓪᓕᒋᐊᖅᑕᐅᒋᐊᖃᕐᓂᐊᖅᑑᔮᕐᒪᖔᑕ ᒫᓐᓇ. 

ᖃᐅᔨᒪᒐᓱᐊᖏᓐᓇᕐᓂᐊᖅᑕᕋᓗᐊᕗᑦ ᖃᓄᑎᒋ 

ᐊᒥᐊᒃᑯᓯᒪᓕᕐᒪᖔᑕ ᐊᒻᒪ ᖃᓄᑎᒋ 

ᐊᑐᖅᐸᓪᓕᐊᒻᒪᖔᑕ. ᐊᑭᑐᔪᖅᑐᕈᑎᑦᓴᓕᕆᓕᕈᑦᑕ 

ᐅᖅᓱᐊᓗᖃᐅᑎᓕᕆᓛᕐᒥᒐᑦᑕ. ᖁᔭᓐᓇᒦᒃ, ᐅᖃᖅᑏ.  

 



ᐅᓪᓗᑐᐃᓐᓇᖅ, ᔫᓂ 3, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐃᖃᓗᐃᑦ−ᒪᓂᕋᔭᒃ ᒪᓕᒐᓕᐅᖅᑎᖓ, ᒥᔅᑕ 

ᓚᐃᑦᓯᑑᓐ.  

 

ᐊᐱᖅᑯᑦ 106 - 6(2): ᐃᖃᓗᓐᓂ ᑐᓚᑦᑕᕐᕕᓄᑦ 

ᐱᖁᑎᕐᔪᐊᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᒫᓐᓇ ᐅᐱᒍᓱᑉᐳᖓ ᐃᓕᖅᓴᓯᒍᓐᓇᕋᒪ 

ᐳᓛᖅᑎᑦᑎᐊᕚᓗᑦᑎᓐᓂᒃ ᐋᒃᑲᓕᐊᓯᑦ.  

 

>>ᐃᒡᓚᖅᑐᑦ 

 

ᒪᒥᐊᑐᐃᓐᓇᖅᑐᖓ ᐅᐊᑦᑎᐊᕈ 

ᐅᖃᑲᒻᒪᑲᐃᓐᓇᖅᑲᐅᒐᒪ 

ᐊᖁᑦᑐᖅᓯᐅᑎᓕᕆᔭᕆᐊᖃᖅᑲᐅᒐᓗᐊᕋᒪ.  

 

ᐊᐱᖅᑯᑎᒐᓕ ᐅᑦᓗᑦᑎᐊᕚᓗᒻᒥ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᒥᓂᔅᑕᖓᓄᒃᑲᓐᓂᖅ.  

 

ᐅᖃᖅᑏ, ᓯᕿᓐᓂᖅᑐᑯᓘᒃ ᓯᑯᓗ 

ᐊᐅᑉᐸᓪᓕᐊᓕᖅᑐᖅ ᑕᐅᓐᓇᓗ ᐃᒪᖅ 

ᐃᒪᕈᖅᐸᓪᓕᐊᓛᓕᕆᓪᓗᓂ 

ᐅᒥᐊᖅᑐᓇᖅᓯᓛᓕᕆᓪᓗᓂᓗ.  

 

ᐃᖃᓗᓐᓂ ᒪᓕᒐᓕᐅᖅᑎᐅᖃᑕᐅᓪᓗᖓ 

ᓂᕆᐅᑦᑎᐊᖃᑕᐅᑐᐃᓐᓇᕋᒪ ᑐᓚᒃᑕᕕᒃᓴᕗᑦ 

ᐱᔭᕇᖅᑕᐅᓛᕐᓂᖓᓂᒃ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑳ ᖃᖓ 

ᐱᔭᕇᖅᑕᐅᓛᖅᑐᕆᔭᐅᒻᒪᖔᖅ 

ᖃᓄᐃᓕᖓᓕᕐᒪᖔᖅ ᖃᖓᓗ ᒪᑐᐃᖅᑕᐅᓛᕐᒪᖔᖅ 

ᐃᖃᓗᓐᓂ ᑐᓚᑦᑕᕐᕕᔅᓴᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ, 

ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᑕᐃᒪᐃᖁᓇᑦᑕᕋᓗᐊᖅᑯᖅ 

ᐱᔭᕇᖅᑕᐅᖁᓇᖅᑑᒐᓗᐊᖏᓛᖅ ᐅᑭᐊᔅᓵᖅ. 

ᐅᑭᐊᔅᓵᖅ ᐃᔅᓯᕙᓂᖃᓕᕈᔅᓯ. ᐋᒡᒐᐃ ᐅᑭᐊᔅᓵᖅ 

ᐃᔅᓯᕙᓐᓇᐅᖏᑦᑐᒥᒃ ᐅᑭᐊᔅᓵᑐᐃᓐᓇᕐᒥ 

ᐅᖃᕋᓱᑦᑐᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, 

ᐅᒥᐊᕐᔪᐊᒃᑯᑦ ᑎᑭᒋᐊᓖᑦ 

ᑎᑭᒍᓐᓇᖅᓯᓛᖅᑐᔅᓴᐅᒐᓗᐊᖅᑯᓂᓛᒃ ᐅᑭᐊᔅᓵᒃᑯᑦ 

ᑎᑭᑦᑐᐃᑦ ᑭᖑᓪᓕᖅᐹᑦ ᑕᐃᑰᓈᕈᓐᓇᓛᖅᑐᔅᓴᐅᕗᑦ.  

 

ᑕᐃᒪ ᑐᑭᓯᒃᑲᓐᓂᕈᑎᔅᓴᐃᑦ ᒥᓂᔅᑕᐅᑉ ᐱᓕᕆᕕᖓᑕ 

ᓴᖅᑭᖅᓯᒪᔭᖏᑦ ᐅᖃᖅᓯᒪᒻᒪᑕ 

ᐊᐅᓚᑕᐅᓂᕆᒐᔭᖅᑕᖓᓄᒡᒎᖅ 

ᐸᕐᓇᐅᑎᓕᐅᕋᓱᔅᓯᒪᒻᒪᑕ ᐊᕐᕌᒍᑕᒫᑦ 

ᐊᐅᓚᑕᐅᓂᖏᓐᓄᑦ ᐋᖅᑭᐅᒪᑎᑕᐅᓂᖏᓐᓄᑦ 

ᐊᑭᒋᖃᑦᑕᕐᓂᐊᖅᑕᖏᓐᓂ ᐃᖃᓗᓐᓂ ᐊᒻᒪᓗ 

ᒥᑦᑎᒪᑕᓗᒻᒥ ᓄᑖᑦ ᑐᓚᑦᑕᕐᕕᖏᑦ. ᑐᑭᓯᓯᒪᒐᒪ 

ᑕᒪᓐᓇ ᑕᒪᑐᒪ ᐱᓕᕆᐊᖑᓂᖓ ᑭᓱᓕᒫᓂᒃ 

ᐃᓱᒪᒋᔭᖃᕐᓂᐊᕐᖓᑕ ᖃᐅᒻᒪᖅᑯᑎᖏᑦ 

ᖃᐅᒪᖏᑕᓗ ᐊᑭᖏᑦ ᐊᓯᖏᓐᓂᓪᓗ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᑎᒋ ᑖᓐᓇ 

ᐱᕙᓪᓕᐊᔭᐅᓯᒪᓕᕐᒪᖔᖅ ᐱᓕᕆᐊᖑᓂᖓ ᐊᒻᒪᓗ 

ᐊᖏᕈᓐᓇᖅᑳ ᐅᓂᒃᑳᓕᐅᕐᓗᓂ ᐅᓂᒃᑳᓕᐅᕈᓐᓇᖅᑳ 

ᒪᓕᒐᓕᐅᖅᑎᓄᑦ ᑭᒡᒐᖅᑐᐃᔪᓄᑦ ᒪᕐᕉᓐᓂᒃ 

ᑖᒃᑯᓃᓐᖓ ᓄᓇᓖᓐᓂ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑕᐃᕕᑦ 

ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒫᓐᓇ 

ᖃᐅᔨᓴᖅᑎᒥᒃ ᐱᓕᕆᑎᑦᑎᔪᒍᑦ ᐊᑐᐃᓐᓇᕈᖅᓴᐃᔪᖅ 

ᖃᓄᖅ ᐊᐅᓚᑕᐅᖃᑦᑕᕆᐊᖃᕐᓂᐊᕐᒪᖔᑕ ᑖᒃᑯᐊ 

ᒪᕐᕉᒃ, ᑖᒃᑯᐊ ᑐᓚᑦᑕᕐᕖᒃ ᒪᕐᕉᒃ. ᖃᐅᔨᒪᓕᕈᒃᑭᑦ 

ᐸᕐᓇᐅᑎᓕᐊᒥᓂᖏᑦ ᐊᒻᒪᓗ ᒐᕙᒪᕗᑦ ᖃᓄᖅ 

ᑲᔪᓯᒋᐊᕈᒪᓂᐊᕐᒪᖔᖅ ᑕᕝᕗᖓ 

ᓇᓗᓇᐃᖅᑐᐃᑦᑎᐊᕆᐊᖅᑐᕈᓐᓇᓛᖅᑐᖓ 

ᐱᕙᓪᓕᐊᔭᐅᓂᖏᓐᓂᒃ.  

 

ᓄᑖᖑᒻᒪᑕ ᑖᒃᑯᐊ ᓴᓇᔭᐅᔪᑦ 

ᖃᓄᐃᓕᐅᕈᑕᐅᓛᕐᒪᖔᑕ ᓇᓗᓇᐃᖅᑐᐃᒋᐊᖃᓛᕋᒪ 

ᐊᒻᒪ ᑲᑎᒪᑐᐃᓐᓇᕐᓂᕐᒦᓕᕈᑦᑕ 

ᐅᓂᒃᑳᕆᑦᑎᐊᒃᑲᓐᓂᕈᓐᓇᓂᖅᓴᕆᓛᖅᑕᕋ 

ᖃᐅᔨᒪᔨᑕᒃᑲ ᐅᕙᓃᖃᑎᒋᓗᒋᑦ 

ᑮᓇᐅᔭᓂᒃ ᑐᔅᓯᕋᕐᕕᒋᒃᑲᓐᓂᕆᐊᖃᓛᕐᒥᒐᑦᑎᒍ 

ᑖᒃᑯᐊ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᖃᑦᑕᕋᑖᕐᖓᑦ. 

ᐅᐊᑦᑎᐊᕈ ᐃᔅᓯᕙᓂᑦᑎᓐᓂ 

ᖃᐅᔨᒋᐊᒃᑲᓐᓂᕐᕕᒋᓛᓕᖅᑲᕋ ᑲᑎᒪᑐᐃᓐᓇᕐᓂᕐᒥᒃ 

ᓴᖅᑭᔮᓕᖅᑲᑦ.  

 

ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᑖᓐᓇ ᐃᖃᓗᓐᓂ 

ᒥᕝᕕᖓ ᒐᕙᒪᒃᑯᓐᓄᑦ ᐱᖁᑎᒋᔭᐅᒐᓗᐊᖅ ᑭᓯᐊᓂ 

ᖃᐅᑕᒫᑦ ᐊᐅᓚᑕᐅᓂᖓ ᓇᒻᒥᓂᖃᐅᑎᓕᓐᓄᑦ 

ᓄᓇᕗᒻᒥ ᖃᖓᑕᓲᓕᕆᔨᓄᑦ ᐊᐅᓚᑕᐅᖃᑦᑕᕐᖓᑦ 

ᓇᒻᒥᓂᖃᐅᑎᓄᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᐃᑦᑐᓂᒃ 

ᐊᐅᓚᑦᑎᔾᔪᑎᓂᒃ ᒪᓕᓐᓂᐊᕐᓗᑎᒃ 

ᐋᖅᑭᑦᑎᕆᔪᖃᖅᑲ ᐃᖃᓗᓐᓂ ᑐᓚᑦᑕᔅᓴᖓᓄᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ ᒥᓂᔅᑕᖓᑦ, ᒥᔅᑕ ᑕᐃᕕᑦ 

ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ ᐃᓚᒋᔭᐅᔪᖅ 

ᐊᐅᓚᑕᐅᓂᖓᓄᑦ ᐸᕐᓇᐅᑎᓕᐊᖑᔪᓄᑦ 

ᓴᓇᔭᐅᔪᓄᑦ ᐅᖃᕈᓐᓇᖏᑦᑐᖓ ᓇᓕᐊᓐᓄᑦ ᖃᖓ 

ᐱᔭᕇᖅᑕᒐᔭᕐᒪᖔᑕ. ᐋᖅᑭᒃᓯᓯᒪᓕᕈᒪᓕ 

ᖁᕕᐊᓱᓪᓚᕆᒃᑲᔭᖅᑐᖓ ᑕᕝᕗᖓ 

ᓇᓗᓇᐃᖅᓯᒋᐊᑦᓴᖅ ᖃᓄᐃᓕᖓᓕᕐᒪᖔᑕ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓴᕕᑲᑖᖅ.  

 

ᐊᐱᖅᑯᑦ 107 - 6(2): ᐅᒥᐊᕐᔪᐊᑦ 

ᐃᐱᖅᓯᒪᕝᕕᒃᓴᖏᑦ ᓄᓇᓕᐊᓄᑦ ᐊᕐᕕᐊᑉ 

(ᓴᕕᑲᑖᖅ) 

ᓴᕕᑲᑖᖅ (ᑐᓵᔨᑎᒍᑦ): ᒪ’ᓇ, ᐅᖃᖅᑏ. ᐅᖃᖅᑏ, 

ᒥᓂᔅᑕ 

ᓂᑯᕕᒃᑲᓐᓂᖁᔭᕋᓗᐊᕋ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ ᒥᓂᔅᑕᖓᑦ 

ᐅᓪᓗᑐᐃᓐᓇᐅᒻᒪᓂᓛᒃ ᐅᓪᓗᒥ.  

 

>>ᐃᒡᓚᖅᑐᑦ 

 

ᒥᓂᔅᑕ ᖃᓄᐃᓕᖓᓕᕐᒪᖔᑕ ᓇᓗᓇᐃᖅᓯᒍᓐᓇᖅᑲ 

70 ton−ᒥᒃ ᐅᖁᒪᐃᓐᓂᓕᒃ ᐅᖅᓱ ᐅᓯᑲᖅᑕᐅᑎ 

ᐊᖏᖅᑕᐅᓚᐅᖅᓯᒪᔪᒥᓂᖅ ᐊᕐᕌᒎᒃ ᒪᕐᕉᒃ 

ᐊᓂᒍᓕᖅᑑᒃ ᖃᓄᐃᓕᖓᓕᕐᒪᖔᖅ. 

ᓴᓇᔭᐅᓯᒪᓐᖏᒻᒪᑕ ᓱᓕ ᖃᓄᐃᓕᖓᓕᕐᒪᖔᖅ ᐆ 

ᐅᒥᐊᕐᔪᐊᑦ ᐱᑐᕝᕕᔅᓴᖓᓂᒃ ᐊᐱᖅᑯᑎᖃᖅᑐᖓ. 

ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᐃᖏᕐᕋᔪᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᑕᐃᕕᑦ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᓄᑯᐊ 

ᐊᓯᐊᓄᑦ ᑭᐅᔭᐅᖁᒐᔪᐃᒃᑲᓗᐊᕋᒃᑭᑦ. ᑖᒃᑯᐊ 

ᐅᒥᐊᕐᔪᐊᒧᑦ ᑐᓚᑦᑕᕐᕕᒃ ᐱᑐᕝᕕᓕᐅᖅᑐᐃᑦ 

ᒐᕙᒪᒃᑯᓐᓄᑦ ᐋᖅᑭᑦᑕᐅᒋᐊᖃᖅᓯᒪᔪᐃᑦ 

ᐃᒪᕐᒥᐅᑕᓕᕆᔨᒃᑯᑎᒍᐸᓗᒃ.  

 

ᐊᖏᖅᑕᐅᒻᒪᑕ ᐊᐅᓚᑦᑎᒍᓐᓇᖅᑐᓄᑦ ᑐᓂᔪᒐᑦᑎᒍ 

ᐅᖅᓱᐊᓗᓕᕆᔨᒃᑯᓐᓄᑦ ᑐᔅᓯᕌᖑᔪᒻᒪᑕ ᐱᓕᕆᕕᕗᑦ 

ᐊᖅᑯᑎᐅᓪᓗᓂ. ᑕᐃᒃᑯᐊ ᑮᓇᐅᔭᑦ ᑐᓂᓯᒪᓕᖅᑕᕗᑦ 

ᐅᖅᓱᐊᓗᓕᕆᔨᒃᑯᓐᓄᑦ ᐱᓕᕆᐊᖑᓂᐊᕐᖓᑕ 

ᐅᒥᐊᕐᔪᐊᕐᒧᑦ ᐱᑐᕝᕖᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ 

ᐊᐱᖅᑯᑎᓐᓄᑦ, ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑭᖑᓪᓕᖅᐹᒥ ᐊᐱᕆᒍᒪᔭᕋ ᓄᓇᓕᓐᓂ ᒐᕙᒪᒃᑯᓐᓂ 

ᐱᔨᑦᑎᕋᖅᑎᒃᑯᑦ ᒥᓂᔅᑕᖓᑦ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑳ, 70 ᑕᓐᔅᒥᒃ ᑕᐃᒃᑯᐊ 

ᐅᒥᐊᕐᔪᐊᓄᑦ ᐱᑐᕝᕕᔅᓴᐃᑦ ᓴᓇᔭᐅᒋᐊᖃᔪᔪᑦ 

ᐊᕐᕌᒎᒃ ᒪᕐᕉᓕᖅᑑᒃ ᐅᖅᓱᐊᓗᑦᑕᐅᑎᓄᑦ 

ᐱᑐᕝᕕᐅᖃᑦᑕᕋᔭᖅᑐᑦ ᐅᖅᓱᖅᓴᐃᓕᕋᐃᒻᒪᑕ 

ᐅᖅᓱᐊᓗᖃᐅᑎᖏᓐᓂᒃ. ᐊᕐᕕᐊᑦ 

ᐊᓄᕌᒃᑳᓘᒻᒪᑦ 70 ᑕᓐᔅᓄᑦ ᐱᑐᕝᕕᐅᔪᓐᓇᖅᑐᖅ 

ᐱᑕᖃᕆᐊᖃᓪᓚᕆᑦᑐᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐊᐱᕆᔪᓐᓇᖅᑕᐃᑦ 

ᑭᖑᓪᓕᕐᒥᒃ ᐊᐱᖅᓱᕐᓇᐅᓕᕐᒥᑉᐸᑦ. ᖁᔭᓐᓇᒦᒃ.  

 

ᐅᖃᐅᓯᒃᑯᑦ ᐊᐱᖅᑯᑏᑦ. ᐊᑎᖁᑎᖃᕈᓐᓃᕋᒪ. 

ᐊᐃᕕᓕᐅᑉ ᒪᓕᒐᓕᐅᖅᑎᖓ, ᒥᔅᑕ ᒪᓕᑭ.  

 

ᐊᐱᖅᑯᑦ 108 - 6(2): ᖃᓄᐃᓕᖓᓕᕐᓂᖓ 

ᓴᒃᑯ ᐃᓕᓐᓂᐊᕐᕕᒃ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔩ. 

ᐊᐱᖅᑯᑎᒋᓂᐊᖅᑕᕋ ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᓄᑦ ᐊᐱᖅᓱᕐᓂᐊᖅᑐᖓ.  

 

ᑕᐃᓐᓇ ᓴᓪᓕᓂ ᐃᓕᓐᓂᐊᕐᕕᒃ, ᓴᒃᑯ ᐃᓕᓐᓂᐊᕐᕕᒃ, 

ᓄᑖᓐᖑᖅᑎᑕᐅᓂᐊᕐᓂᖓᓂᒃ 

ᖃᓄᐃᓕᖓᓕᕐᓂᖓᓂᒃ ᖃᐅᔨᑎᑕᐅᔪᒪᓪᓗᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᑦ, ᒥᔅ ᒍᕌᔅ.  

 

ᐊᖓᔪᖅᑳᖅ ᐸᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ ᑕᓐᓇ 

ᐊᐱᖅᑯᑎᒋᒻᒪᒍ. ᓴᒃᑯ ᐃᓕᓐᓂᐊᕐᕕᖓ ᐱᓪᓗᒍ, 

ᐃᓕᓐᓂᐊᖅᑐᓕᕆᔨᒃᑯᑦ ᒫᓐᓇ ᓴᓪᓕᕐᒥᐅᓂᒃ 

ᐃᖅᑲᓇᐃᔭᖃᑎᖃᖅᑐᑦ ᐊᒻᒪ 

ᐅᖃᓪᓚᖃᑎᒋᓂᐊᕐᒥᔭᕗᑦ ᓴᓪᓕᕐᒥᐅᑕᐃᑦ. 

ᓄᑖᓐᖑᕆᐊᖅᑎᑕᐅᓂᖓ 

ᐊᖏᒡᓕᒋᐊᖅᑎᑕᐅᓂᖓᓗ ᓴᒃᑰᑉ ᐃᓕᓐᓂᐊᕐᕕᖓ 

ᑭᖑᓂᐊᓂ ᖃᓄᐃᓕᐊᖅᐸᓪᓕᐊᖕᒪᖔᖏᑦ 

ᐅᓂᒃᑳᒃᑲᓐᓂᓛᖅᑐᖓ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪ ᖁᔭᓐᓇᒦᒃ 

ᒥᓂᔅᑕ. ᑖᓐᓇ ᓂᕆᐅᒋᓂᐊᖅᐸᕗᑦ. ᓴᓪᓕᕐᒥᐅᑦ 

ᐳᓛᖅᓯᒪᓚᐅᕋᒃᑯᑦ ᐅᐱᕐᖓᒃᓵᖑᓚᐅᖅᑐᖅ 

ᐱᓕᕆᕝᕕᖕᒥᓐᖔᖅᑐᓂᒃ ᐅᐸᒃᑕᐅᓇᓵᓕᕐᒪᑕ 

ᑐᑭᓯᑎᑕᐅᓇᓵᖅᖢᑎᒃ 

ᖃᓄᐃᓕᐅᖅᐸᓪᓕᐊᓂᖏᓐᓂᒃ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᖓ. ᖃᑯᒍ 

ᐳᓛᕆᐊᓛᕐᒪᖔᑦ ᖃᐅᔨᒪᕕᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ, 

ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ 

ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᒋᖕᒪᒍ. 

ᐃᖅᑲᐅᒪᒍᒪ ᐃᓕᓐᓂᐊᖅᑐᓕᕆᔨᒃᑯᓂᒃᑯᐊ ᓴᒃᑯ 

ᐃᓕᓐᓂᐊᕐᕕᖓᓂᒃ ᑕᑯᔭᖅᑐᓚᐅᖅᑐᑦ ᑕᖅᑭᑦ 

ᖃᔅᓯᐅᓕᖅᑐᒃᑭᐊᖅ. ᐅᖃᐅᑎᔪᓐᓇᖅᖢᑎᓪᓗ 

ᑕᐃᑯᓐᖓᕈᒪᑦᑎᐊᖅᑐᒍᑦ ᓴᓪᓕᕐᒥᐅᑦ 

ᐃᖅᑲᓇᐃᔭᖃᑎᒋᔪᒪᒐᑦᑎᒃᑯᑦ 

ᐃᖏᕐᕋᔭᒍᓐᓇᖅᓯᒐᑦᑕ. ᓂᕆᐅᒃᐳᖓ ᑕᐃᒃᑯᐊ 

ᐃᖅᑲᓇᐃᔮᕆᔭᐅᔭᕆᐊᓖᑦ ᑲᔪᓯᑎᑕᐅᓂᐊᕐᓂᖏᓐᓂᒃ 

ᐊᒻᒪᓗ ᓴᒃᑰᑉ ᐃᓕᓐᐊᕐᕕᖓ ᓴᓇᔭᐅᓂᖓᑕ 2022ᒥ 

ᐱᒋᐊᖦᖤᖅᐳᖅ ᓴᓇᔭᐅᓯᒋᐊᕐᓗᓂ 2023ᒥ. ᖁᐊᓇ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ 

ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔩ ᐊᒻᒪ ᖁᔭᓐᓇᒦᒃ 

ᒥᓂᔅᑕ. ᑖᒃᑯᐊ ᓂᐅᕐᕈᑎᒋᔭᐅᕙᒃᑐᑦ 

ᐊᑭᑦᑐᖅᐸᓪᓕᐊᑐᐃᓐᓇᖅᑎᓪᓗᒋᑦ ᑖᓐᓇ 

ᑳᓐᑐᕌᒃᖑᔪᖅ ᓴᖅᑭᑕᐅᖕᒥᒍᓂ ᐊᑭᑐᓗᐊᕐᒥᒃᐸᑦ 

ᓄᖅᑲᖅᑎᑕᐅᑐᐃᓐᓇᕐᓂᐊᕆᕙ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ, 

ᐅᖃᖅᑏ. ᑐᓵᔨᑎᒍᑦ ᑐᑭᓯᓵᓐᖏᓐᓇᒃᑯᑦ ᑖᓐᓇ 

ᐊᐱᖅᑯᑎᒋᔭᐃᑦ.  ᐅᖃᒃᑲᓐᓂᑲᐃᓐᓇᕈᒃ ᑖᓐᓇ 

ᐊᐱᖅᑯᑎᒋᖅᑲᐃᔭᐃᑦ. ᖁᐊᓇ ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᒥᔅᑕ ᒪᓕᑭ, ᑖᓐᓇ 

ᐊᐱᖅᑯᑎᒋᒃᑲᓐᓂᑲᐃᓐᓇᕈᒃ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ 

ᓱᓇᑐᐃᓐᓇᐃ ᐊᑭᑦᑐᖅᐸᓪᓕᐊᑎᓪᓗᒋᑦ 

ᑳᓐᑐᕌᒃᖑᔪᖅ ᐊᑐᖅᑐᒃᓴᓂᒃ ᖄᖏᐅᑎᖕᒥᒍᓂ 

ᓄᖅᑲᖅᑎᑕᐅᑐᐃᓐᓇᕐᓂᐊᕆᕙ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ 

ᐅᖃᖅᑎ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᒃᑲᓐᓂᕋᖕᓂ. ᐅᑕᖅᑭᔭᕆᐊᖃᕐᓂᐊᖅᑐᒍᑦ 

ᑕᐃᒃᑯᐊ ᑳᓐᑐᕌᒃᓴᐃᑦ ᐆᒃᑐᖅᑐᑦ ᐆᒃᑐᕋᐅᑎᖏᑦ 

ᐱᒍᑦᑎᒍᑦ ᑭᓯᐊᓂ. ᖁᐊᓇ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒪᓂᐊᖅᐳᓯ 

ᐊᐱᖅᓱᕐᓇᖅ ᐊᓂᒍᕐᒪᑦ. ᑲᑎᒪᔾᔪᑎᔅᓴᖅ 7. 

ᑎᑎᖅᑲᑎᒍᑦ ᐊᐱᖅᑲᑏᑦ. ᑲᑎᒪᔾᔪᑎᔅᓴᖅ 8. 

ᑎᑎᖅᑲᑎᒍᑦ ᐊᐱᖅᑯᑎᕕᓂᕐᓄᑦ ᑭᐅᔾᔪᑏᑦ. 

ᑲᑎᒪᔾᔪᑎᔅᓴᖅ 9.  ᐅᖃᐅᓯᕐᖓᐅᑕᐅᓚᐅᖅᑐᒧᑦ 

ᑭᐅᔾᔪᑏᑦ. ᑲᑎᒪᔾᔪᑎᔅᓴᖅ 10. ᑮᓇᐅᔭᑦ 

ᐊᑐᕈᒫᕐᓂᐊᖅᑐᑦ ᑭᐅᔾᔪᑎᖏᑦ. ᑕᓯᐅᔭᕐᔪᐊᕐᒧᑦ 

ᒪᓕᒐᓕᐅᖅᑎ, ᒥᔅᑕ ᖃᕝᕕᒃ. 

 

ᑲᑎᒪᔾᔪᑎᒃᓴᖅ 10: ᑭᐅᔾᔪᑎᑦ 

ᑮᓇᐅᔭᖅᑐᕈᑎᒃᓴᓄᑦ ᐅᓂᒃᑳᒧᑦ 

 

ᑭᐅᔾᔪᑎᒃ ᑮᓇᐅᔭᖅᑐᕈᑎᒃᓴᓄᑦ ᐅᓂᒃᑳᒧᑦ 001 - 

6(2): ᒥᔅᑕ ᑖᓂᐅ ᖃᕝᕕᒃ (ᖃᕝᕕᒃ) 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᑕᒪᓐᓇ ᐊᑐᕈᒫᕐᓂᐊᖅᑐᑦ ᒥᒃᓵᓅᖓᔪᑦ 

ᐅᖃᐅᓯᕆᓇᓱᑦᑎᐊᕐᓂᐊᕋᒃᑭᑦ ᐊᑐᖅᓯᒪᔭᓐᓄᑦ 

ᑐᕌᖓᔪᑦ ᐱᓕᒻᒪᒃᓴᖅᐸᓪᓕᐊᔪᒪᓪᓗᖓᓗ.  

 

ᓯᕗᓪᓕᖅᐹᒥᒃ, ᒪᓕᒐᓕᐅᖅᑎᐅᖃᑎᕗᑦ 

ᑲᖏᖅᖠᓂᐅᑉ ᓂᒋᐊᓄᑦ ᓂᕈᐊᑦᑕᐅᓇᓱᒃᖢᓂᒎᖅ 

ᐃᓐᓇ ᒪᒃᑯᒃᑐᑯᓗᖕᒧᑦ ᓄᑲᑉᐱᐊᕐᒧᑦ ᐃᓛᒃ 

ᐊᐱᕆᔭᐅᓚᐅᖅᓯᒪᒐᒥ ᑕᐃᓐᓇ.  

 

ᑕᐃᒃᑯᐊᒃ ᒪᕐᕉᒃ ᒐᕙᒪᓕᕆᔨᒃᑯᓐᓄᑦ ᐃᖅᑲᓇᐃᔮᒃᓵᒃ 

ᓴᖅᑭᑦᑎᔪᒪᖕᒪᑕ ᒪᕐᕉᖕᓂᒃ ᓄᑖᓂᒃ ᐃᖅᑲᓇᐃᔮᓂᒃ 

ᑐᑭᓯᓇᓱᖕᓂᖅ ᐃᓐᓇᕐᓂᒃ ᓂᕈᐊᖅᑎᓂᒃ 

ᐊᓯᖏᓐᓂᒡᓗ ᑐᑭᓯᔪᒪᓂᐊᕐᒪᖓ. ᑕᐃᒃᑯᐊ ᖃᖓ 

ᐃᖅᑲᓇᐃᔮᒃ ᒪᕐᕉᒃ ᐃᓕᔭᐅᓛᖅᐸᑦ?  

 

ᒐᕙᒪᒃᑯᑦᑕᐅᖅ ᒫᓐᓇ ᐊᕕᒃᑐᖅᓯᒪᔪᓂ ᐃᓐᓇᐃᑦ 

ᐸᖅᑭᕕᖏᓐᓂ ᐃᒃᑯᐊ ᓱᒃᑲᒃᑎᒋᐊᖅᑕᐅᔪᒪᖕᒪᑕ 

ᓴᓇᔭᐅᓂᖏᑦ ᐊᒻᒪᓗ ᐊᖏᓪᓕᒋᐊᖅᑕᐅᓗᑎᑦ 

ᐃᒃᑯᐊ ᒫᓐᓇ ᐃᓐᓇᕐᓄᑦ ᐸᖅᑭᕕᐅᔪᑦ.  

 

ᓄᓇᓕᒃ ᐊᑕᐅᓯᖅ ᐃᒡᓗᖁᑖ 

ᓄᑖᓐᖑᕆᐊᖅᑕᐅᔭᕆᐊᖃᓪᓚᕆᒃᑐᖅ 

ᖃᒪᓂᑦᑐᐊᕐᒦᑦᑐᖅ. ᑕᐃᒪᑐᖅ ᑖᒃᑯᐊ ᒫᓐᓇ 

ᒐᕙᒪᐅᔪᑦ ᐃᒃᓯᕚᕐᓂᕐᒥᓂ ᖃᓄᖅᑑᕈᑎᖃᓛᖅᐳᑦ 

ᑕᐃᓐᓇ ᖃᒪᓂᑦᑐᐊᕐᒥ ᐃᓐᓇᕐᓄᑦ ᐸᖅᑭᕕᒃ 

ᓄᑖᓐᖑᕆᐊᖅᑎᑕᐅᓂᐊᕐᒪᑦ.  

 

ᐱᖓᓱᒃᑲᓐᓃᑦ ᓄᓇᓖᑦ ᐃᓐᓇᕐᓄᑦ ᐸᖅᑭᕕᖃᕐᒪᑕ 

ᓄᓇᒥᓐᓂ ᐊᒻᒪᓗ ᓄᓇᕗᑦ ᐃᓗᐊᓂ 

ᐱᖓᓱᐃᓕᖓᖕᒪᑕ ᑲᖏᖅᖠᓂᕐᒥ, ᐃᖃᓗᒃᑑᑦᑎᐊᖅ, 

ᐃᖃᓗᖕᓂᓗ. ᑖᒃᑯᐊ ᐃᓐᓇᒃᑯᕕᓖᑦ ᐊᓯᖏᑦᑕᐅᖅ 

18 ᓄᓇᓖᑦ ᑕᖅᑳᓃᒻᒥᔪᑦ ᓄᓇᕗᑦ ᐃᓗᐊᓂ 

ᐃᓐᓇᕐᓄᑦ ᐸᖅᑭᕕᖕᒥ ᐃᒡᓗᒥᓪᓘᓐᓃᑦ ᐱᑖᕈᒪᔪᑦ 

ᐃᓐᓇᕐᒥᓂᒃ ᓄᓇᒥᖕᓃᖏᓐᓇᖅᑎᑦᑎᔪᓐᓇᕐᓂᐊᕐᒪᑕ.  

 

ᐅᖃᖅᑏ, ᐊᓯᐊᓄᑦ ᓅᒻᒥᓗᖓ. 

ᐊᖏᓪᓕᒋᐊᖅᑕᐅᓂᖏᑦ ᐅᓄᖅᓯᒋᐊᖅᑕᐅᓂᖏᑦ 

ᐃᒡᓗᓕᐅᕐᓂᖅ. ᒐᕙᒪᒃᑯᓐᓄᑯᐊ ᐱᔪᒪᓱᓪᓚᕆᖕᒪᑕ 

ᑐᕌᒐᖃᖅᖢᑎᓪᓗ 1,000ᖏᓐᓃᑦᑐᓂᓪᓘᓐᓃᑦ 

ᐃᒡᓗᓕᐅᕈᒪᓪᓗᑎᒃ ᖃᓄᐃᑦᑐᑐᕐᐃᓐᓇᕐᓂᒃ ᐊᒻᒪ 

ᓇᓖᕌᕈᑏᑦ ᑕᒪᒃᑯᐊ 

ᐅᓄᖅᓯᒋᐊᖅᑕᐅᒃᑲᓐᓂᖁᓪᓗᒋᑦ. 

ᓄᓇᕗᑦ ᐊᔾᔨᐅᓐᖏᒻᒪᑦ ᓄᓇᖓ ᐊᒻᒪᓗ 

ᐅᓄᖅᑐᕐᔪᐊᒻᒪᕆᐊᓗᓐᓂᒃ ᐱᓇᐃᓗᑕᓂᒃ 

ᐸᑕᖃᐅᖅᖢᓂ ᓲᕐᓗ ᕿᑐᕐᖓᓖᑦ ᑕᓪᓕᒪᓂᒃ 6-ᓂᒃ, 

7-ᓂᒃ ᕿᑐᕐᖓᓖᑦ ᒪᕐᕉᖕᓂᒃ ᐱᖓᓱᓂᓪᓘᓐᓃᑦ 

ᐃᒡᓗᕈᓯᖃᖅᖢᑎᒃ. ᒐᕙᒪᐅᓪᓗᑕ 

ᕿᒥᕐᕈᓇᒋᐊᖃᖅᑕᕗᑦ ᑕᒪᒃᑯᐊᓕᒫᑦ. ᖃᓄᒃᑲᓐᓂᖅ 

ᐅᓄᒃᑲᓐᓂᖅᑐᓂᒃ ᐃᒡᓗᓕᐅᕈᓐᓇᕐᓂᐊᕋᑦᑕ 

ᐃᓂᒃᓴᖃᑦᑎᐊᐅᓪᓗᒋᑦ ᑕᐃᒃᑯᐊ ᕿᑐᕐᖓᖃᐅᖅᑐᑦ. 

 

ᐃᓕᓐᓂᐊᕐᓂᓕᕆᓂᕐᒧᑦ ᑐᕌᓕᕆᓪᓗᖓ. 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓ ᐅᖃᓚᐅᕐᒪᑦ ᐊᒻᒪᓗ 

ᖃᐅᔨᒪᔪᐃᓐᓇᐅᓪᓗᑕ ᓄᓇᕗᒻᒥ ᒪᒃᑯᓐᓂᖅᐹᓂᒃ 

ᒪᒃᑯᑦᑐᑦ ᐅᑭᐅᑭᑦᑐᑦ ᐅᓄᕐᓂᖅᐹᖑᖕᒪᑕ. 15 

ᐊᕐᕌᒍᑦ ᑐᖔᓂ ᐊᕐᕌᒍᓖᑦ 

ᐅᓄᖅᑐᓗᐊᒻᒪᕆᐊᓘᒻᒪᑕ. ᒐᕙᒪᒃᑯᑦ ᐅᖃᖅᓯᒪᒻᒥᔪᑦ 

ᑭᖑᕙᓐᖏᓪᓗᑎᒃ ᖃᐅᑕᒫᑦ ᑖᒃᑯᐊ 

ᐃᓕᓐᓂᐊᕆᐊᖃᑦᑕᖁᓪᓗᒋᑦ. ᒐᕙᒪᒃᑯᑦ ᑕᒪᑐᒪᓂ 

ᐊᕐᕌᒍᒥ 2022−2023-ᒥ $1.4-ᒥᓕᐊᓐᓂᒃ ᐊᑐᕈᒪᔪᑦ 

ᐃᓕᓐᓂᐊᕐᕕᓐᓄᑦ ᐊᑐᖅᑕᐅᔪᒃᓴᐅᔪᑦ ᐊᒻᒪᓗ 

ᓱᕈᓯᖅᑕᐅᑎᓄᑦ ᓱᕈᓯᖅᑕᐅᑏᑦ ᑕᒪᒃᑯᐊ 

ᓂᐅᕕᕐᓗᒋᑦ.  

 

ᐃᓕᓐᓂᐊᖅᑐᓕᕆᔨᒃᑯᑦ ᓄᓇᓕᓐᓂ ᒐᕙᒪᒃᑯᓐᓂᓗ 

ᐱᔨᑦᑎᖅᑎᓂᒃ ᐃᖅᑲᓇᐃᔭᖃᑎᖃᕈᒪᔪᑦ ᑕᐃᒃᑯᐊ 

ᓱᕈᓯᖅᑕᐅᑎᑖᕆᔭᐅᔪᒪᔪᑦ ᓄᑖᑦ 

ᓄᖅᑲᖓᕝᕕᖃᑦᑎᐊᕈᓐᓇᕐᓂᐊᕐᒪᑕ 

ᓂᐅᕕᕈᒪᓂᐊᕈᑎᒃ ᓱᕈᓯᖅᑕᐅᑎᓂᒃ. 

 

ᐅᖃᖅᑏ, ᐊᒻᒪᓗ ᑕᐃᒃᑯᐊ ᐅᓪᓗᓕᒫᖅ 

ᐃᓕᓐᓂᐊᓕᓵᖅᑐᑯᓗᐃᑦ 

ᐅᓪᓗᓕᒫᖃᑦᑕᖁᔭᐅᓂᐊᕐᓂᖓ ᐃᑲᔪᖅᓱᖅᑕᕋ 

ᐃᓄᒃᑎᑐᓪᓗ ᐃᓕᓐᓂᐊᖅᑎᑕᐅᓗᑎᒃ ᐱᓗᐊᕐᓗᒋᓪᓗ 

ᑕᒪᒃᑯᐊ ᓴᓇᕐᕈᑏᑦ ᐅᖃᓕᒫᒐᐃᑦ ᑭᓱᐃᑦ 

ᓴᓇᐅᔭᐅᒃᑲᓐᓂᖁᓪᓗᒋᑦ. ᑕᒪᒃᑯᐊ ᒪᒃᑯᒃᑐᖁᑎᕗᑦ 

ᐋᖅᑭᔅᓱᖅᐸᓪᓕᐊᑦᑎᐊᕈᓐᓇᕐᓂᐊᕋᑦᑎᒃᑯᑦ 

ᐃᓕᓐᓂᐊᕐᓂᓕᕆᓂᖅ ᐱᓪᓗᒍ.  

 

ᐊᒻᒪᓗ, ᑮᓇᐅᔭᓕᐅᕋᓱᐊᕈᑕᐅᔪᓐᓇᖅᑐᑦ  ᒐᕙᒪᑦᑕ 

ᐃᓗᐊᓂ ᒪᑯᓂᖓ ᐃᑭᐊᖅᑭᕕᒃᑰᕈᑎᓂᒃ 

ᓄᓇᓕᓐᓄᑦ ᓄᓇᓕᓐᓂᒃ ᐱᑐᒃᓯᒪᔪᐃᓐᓇᐅᖁᓕᕋᑦᑕ 

ᑭᓯᐊᓂ ᐃᓱᒪᒃᑯᓪᓕ ᑭᖑᕙᓯᖅᑐᓪᓚᕆᐊᓘᔪᒍᑦ 

ᑲᓇᑕᓕᓕᒫᖅ 

ᑕᑯᓐᓇᕈᑦᑎᒃᑯᒃ. ᒐᕙᒪᒃᑯᓐᓂᑦ ᑐᓴᖃᑦᑕᖅᓯᒪᓪᓗᑕ 

ᒐᕙᒪᒃᑯᑦ ᐃᖅᑲᓇᐃᔭᖃᑎᖃᕈᒪᓂᐊᖅᑐᒡᒎᖅ 

ᐃᓄᐃᑦ ᑎᒥᖁᑎᖏᓐᓂᒃ. ᐱᑐᒃᓯᒪᓕᖁᓪᓗᒋᑦ 

ᑕᒪᒃᑯᓄᖓ ᐃᑭᐊᖅᑭᕕᒃᑯᑎᒍᑦ ᐊᒻᒪ ᑲᓇᑕᐅᑉ 

ᒐᕙᒪᒃᑯᖏᓐᓄᑦ ᐃᓕᖅᑭᑦᑎᐊᕐᓗᑎᒃ.  

 

ᓄᓇᕗᓕᒫᖅ ᒪᑯᓂᖓ ᑕᓯᕐᓂᒃ ᑕᕆᐅᕐᒥᓪᓗ 

ᐊᑐᐃᓐᓇᖃᖅᑐᐃᓐᓇᐅᖕᒥᖕᒪᑕ. ᒐᕙᒪᒃᑯᑦ 

ᑐᑭᓯᓇᓱᓐᓂᖃᕆᐊᖃᖅᑐᑦ ᓄᓇᓕᓐᓄᐊᖅᑕᕐᓗᑎᒃ 

ᑕᒪᒃᑯᐊᓗ ᓇᓗᓇᐃᖅᑕᐅᓯᒪᔪᑦ ᐃᓄᐃᑦ 

ᑎᒥᖁᑎᖏᑦ ᑲᑎᒪᖃᑎᒋᓗᒋᑦ ᐊᖑᓇᓱᒃᑐᓕᕆᔨᒃᑯᑦ 

ᐊᒻᒪᓗ ᕼᐋᒪᓚᒃᑯᑦ ᑲᑎᒪᖃᑎᒋᓗᓂᒋᑦ 

ᖃᓄᖅᑑᖃᑎᒌᓐᓂᐊᕐᒪᑕ ᖃᓄᖅ 

ᑮᓇᐅᔭᓕᐅᕋᓱᐊᕈᑎᒃᓴᓂᒃ 

ᓴᖅᑭᑦᑎᒃᑲᓐᓂᕈᓐᓇᕐᒪᖔᑦᑕ. 

 

ᑮᓇᐅᔭᑦ ᐊᑐᕈᒫᕐᓂᐊᖅᑐᑎᒍᑦ ᑕᒪᒃᑯᐊ 

ᓇᓗᓇᐃᕈᒪᖅᑲᐅᔭᒃᑲ. ᖁᔭᓐᓇᒦᒃ 

ᐱᕕᖃᖅᑎᓐᖑᐊᑕᖅᓯᓐᓇᕋᕕᖓ 

ᓂᓪᓕᐅᑎᒋᔪᓐᓇᕋᒃᑭᑦ ᑖᒃᑯᐊ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᔅᓴᖅ 11. 

ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. ᑲᑎᒪᔾᔪᑎᔅᓴᖅ 12. 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓄᑦ ᑭᐅᔾᔪᑏᑦ. 

ᑲᑎᒪᔾᔪᑎᔅᓴᖅ 13. ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐅᓂᒃᑳᖏᑦ ᐱᖁᔭᒃᓴᑦ 

ᐊᓯᖏᓪᓗ ᐱᓪᓗᒋᑦ. ᐃᖃᓗᐃᑦ ᓯᓈᖓᑕ 

ᒪᓕᒐᓕᐅᖅᑎ, ᒥᔅ ᐳᕉᔅᑐ. 

 

ᑲᑎᒪᔾᔪᑎᒃᓴᖅ 13: ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ 

ᐊᓯᖏᓐᓂᓪᓗ ᐅᓂᒃᑳᖏᑦ 

 

ᑲᑎᒪᔨᕋᓛᑦ ᐅᓂᒃᑳᖓᑦ 004 - 6(2): ᒪᓕᒐᒃᓴᖅ 

3, ᖁᔭᓈᖅᑕᐅᓂᖏᑦ ᐱᖁᑏᑦ 

ᐊᑭᓕᒃᓴᐃᓪᓗ ᒪᓕᒐᖅ, 2020-2021 

(ᐳᕉᔅᑐ) 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᐱᖁᔭᒃᓴᖅ 3, ᐱᑐᖃᐃᑦ ᐊᑭᓕᔅᓴᑐᖃᐃᓪᓗ 

ᐲᔭᖅᑕᐅᓂᖏᑦᑕ ᐱᖁᔭᕐᔪᐊᖓ 2020-2021 

ᕿᒥᕐᕈᓇᒃᑕᐅᓚᐅᕐᒪᑦ ᐱᖁᔭᒃᓴᓕᕆᔨᒃᑯᑦ 

ᑲᑎᒪᔨᕋᓛᖏᓐᓄᑦ ᐊᒻᒪ 

ᑲᑎᒪᑐᐃᓐᓇᖅᓯᓪᓗᓂ. ᖁᔭᓐᓇᒦᒃ,  ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔭᒃᓴᖅ 3 

ᑲᑎᒪᔾᔪᑎᒃᓴᓅᖅᑕᐅᓂᐊᓕᖅᐳᖅ ᔫᓐ 6 ᓇᒡᒐᔾᔭᒥ 

ᑲᑎᒪᔾᔪᑕᐅᔪᓐᓇᕐᓂᐊᕐᒪᑕ.  

 

ᑲᑎᒪᔾᔪᑎᔅᓴᖅ 14. ᑎᑎᖅᑲᑦ ᓴᖅᑭᑕᐅᓂᖏᑦ. 

ᑲᑎᒪᔾᔪᑎᔅᓴᖅ 15. ᐱᖁᔨᕗᖔᓕᐅᕐᓂᐊᕐᓂᕐᒧᑦ 

ᖃᐅᔨᒃᑲᐅᑦ. ᑲᑎᒪᔾᔪᑎᔅᓴᖅ 16. 

ᐱᖁᔨᕗᖔᓕᐅᕐᓂᐊᕐᓂᕐᒧᑦ ᖃᐅᔨᒃᑲᐅᑦ 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᑦ. 

ᑲᑎᒪᔾᔪᑎᔅᓴᖅ 17.  ᐱᖁᔨᕗᖔᕈᑏᑦ. 

ᑲᑎᒪᔾᔪᑎᔅᓴᖅ 18. ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᔅᓴᖅ 19. 

ᑐᒡᓕᐊᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 

ᑲᑎᒪᔾᔪᑎᔅᓴᖅ 20. ᑲᑎᒪᑐᐃᓐᓇᕐᓂᖅ 

ᐃᓱᒪᒃᓴᖅᓯᐅᕈᑎᒋᓗᒋᑦ ᒪᓕᒐᒃᓴᑦ ᐊᓯᖏᓪᓗᑦ.  

ᒪᓕᒐᒃᓴᖅ 1 ᐊᒻᒪ 2, ᒥᔅ ᓴᕕᑲᑖᖅ 

ᐃᒃᓯᕙᐅᑕᕆᔭᐅᓗᓂ.  

 

ᐱᒋᐊᓚᐅᓐᖏᓐᓂᑦᑎᓐᓂ 20 ᒥᓂᑦᓯᒥᒃ  

ᓄᖅᑲᖓᓚᐅᑲᓐᓂᐊᖅᑐᒍᑦ.  

 

ᐃᖅᓱᖅᑏ. 

 

ᑲᑎᒪᓂᖅ ᓄᖅᑲᑲᐃᓐᓇᖅᑐᖅ 10:44 ᐊᒻᒪᓗ 

ᑲᑎᒪᒃᑲᓐᓂᓯᒋᐊᖅᖢᑎᒃ 11:11 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᓴᕕᑲᑖᖅ)(ᑐᓵᔨᑎᒍᑦ): ᐅᓪᓛᒃᑯᑦ. 

ᑲᑎᒪᓂᑐᐃᓐᓇᖅ ᐱᒋᐊᖅᑎᑦᑐᒪᓪᓗᒍ. ᐅᑯᐊ 

ᑲᒪᒋᓂᐊᖅᑕᕗᑦ ᒪᓕᒐᒃᓴᖅ 1 ᐊᒻᒪ 2. 

ᖃᓄᐃᑦᑐᒪᕙᑦ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᑕ? ᒥᔅᑕ 

ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᔪᓯᔪᒪᔪᒍᑦ 

ᑖᒃᑯᓂᖓ ᕿᒥᕐᕈᓗᑕ 2022-2023 

ᐊᑭᑐᔪᖅᑑᑎᖏᓐᓂᒃ ᐃᓕᓐᓂᐊᖅᑐᓕᕆᔨᒃᑯᑦ 

ᐱᓕᕆᕕᖓᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᖃᑎᒌᑉᐱᑖ 

ᒪᓕᒐᒃᓴᖅ 1 ᐱᒋᐊᕈᑎᒋᔪᓐᓇᕐᓗᑎᒎ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 01 - ᑮᓇᐃᔭᐃᑦ ᐊᑐᖅᑐᒃᓴᓄᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2022-2023 - 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒍᕌᔅ 

ᐱᓕᕆᔨᓐᓂ ᓵᓐᓃᖃᑎᖃᕈᒪᕖᑦ? ᒥᓂᔅᑕ ᒍᕌᔅ. 

 

ᐊᖓᔪᖅᑳᖅ ᐸᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ 

ᐃᒃᓯᕙᐅᑖᖅ. ᐄ, ᑕᒫᓃᖃᑎᖃᕈᒪᔪᖓ 

ᐃᖅᑲᓇᐃᔭᖅᑎᓂᒃ 

ᐃᓕᓐᓂᐊᕐᓂᓕᕆᔨᒃᑯᓐᓂᖔᖅᑐᓂᒃ. ᖁᐊᓇ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᐱᓕᕆᔨᖏᑦ ᑕᒫᓂᖁᕕᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐅᖃᕈᓐᓇᕈᕕᒋᑦ ᑭᒃᑰᒋᐊᖏᓐᓂᒃ ᐱᓕᕆᔨᑎᑦ 

ᑲᔪᓯᓗᑎᓪᓗ ᒪᑐᐃᖅᓯᒋᐊᕈᑎᓐᓄᑦ. 

 

ᐊᖓᔪᖅᑳᖅ ᐸᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ, 

ᐃᒃᓯᕙᐅᑖᖅ. ᓴᐅᒥᓐᓂ ᕇᐱᑲ ᕼᐊᐃᓐᓄ, ᒥᓂᔅᑕᐅᑉ 

ᑐᖏᓕᖓ ᐃᓕᓐᓂᐊᕐᓂᓕᕆᓂᕐᒧᑦ ᐊᒻᒪᓗ 

ᑕᓕᖅᐱᓐᓂ ᐊᐃᕙᓚᕼᐊᒻ ᓱᓕᒪᓐ ᑐᑭᒧᐊᑎᑦᑎᔨ 

ᐱᓕᕆᕕᑦᑕ ᐊᐅᓚᓂᕆᔭᖓᓐᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᒪᒥᐊᓇᖅ. ᐅᑉᓛᒃᑯᑦ. ᐃᒃᓯᕙᐅᑖᖅ ᖁᕕᐊᑦᑐᖓ 

ᓵᑦᓯᓐᓃᑦᑐᓐᓇᕋᒪ ᑲᑎᒪᔨᑐᐃᓐᓇᐅᑎᓪᓗᓯ 

ᐅᖃᐅᓯᖃᕈᓐᓇᕋᒪᓗ 2022-2023 

ᑮᓇᐅᔭᖅᑐᕈᑕᐅᔪᒪᔪᓂᒃ 

ᐃᓕᓐᓂᐊᕐᓂᓕᕆᔨᒃᑯᑦ ᐱᓕᕆᕕᖓᓐᓂᒃ 2022-

2023 ᐊᕐᕌᒍᖓᓐᓄᑦ. ᐱᓕᕆᕕᕗᑦ ᑐᒃᓯᕋᖅᐳᖅ 

$252,280,000-ᓂᒃ. ᑖᓐᓇ ᑕᑯᑦᓯᔪᖅ 

ᐅᓂᖅᓯᒋᐊᖅᑐᖅ $8,686,000-ᓂ 2021-2022-ᒥ 

ᒥᒃᓴᐅᓴᒃᑕᐅᓚᐅᖅᓯᒪᔪᓂᑦ.  

 

2022-2023-ᒧᑦ ᑐᒃᓯᕋᖅᐳᒍᑦ $2,486,000-ᓂ 

ᑲᔪᓯᔾᔪᑕᐅᓂᐊᖅᑐᓂᒃ ᐅᑭᐅᓄᑦ ᐱᖓᓱᓄᑦ 

ᐊᑐᑎᑦᑎᑦᑎᕙᓪᓕᐊᖁᓪᓗᒋᑦ 

ᓄᑖᓐᖑᕆᐊᖅᑕᐅᓯᒪᔪᒥᒃ ᐃᓕᓐᓂᐊᖅᑏᑦ 

ᖃᑦᓯᐅᓂᖏᑦ ᒪᓕᑦᑐᒋᑦ ᐃᓕᓴᐃᔨᐅᕙᑦᑐᑦ. ᑖᒃᑯᐊ 

ᑮᓇᐅᔭᑦ 25-ᑲᓐᓂᕐᓂᒃ ᐃᖅᑲᓇᐃᔮᓂᒃ 

ᓄᐃᑦᑎᒃᑲᓐᓂᕈᑕᐅᓂᐊᖅᑐᑦ 

ᐃᓕᓐᓂᐊᕐᕕᖁᑎᒋᔭᑦᑎᓐᓂᒃ 2022-2023-ᒥ  

ᐱᓕᕆᓐᓇᐅᑉ ᐃᓗᐊᓂ. ᑖᒃᑯᐊ ᐃᖅᑲᓇᐃᔮᑦ ᓄᑖᑦ 

ᓴᖅᑭᑦᑎᔾᔪᑕᐅᓂᐊᖅᑐᑦ ᐃᓕᓐᓂᐊᕐᕕᒻᒥ 

ᐃᓅᓯᓕᕆᔩᓂᑦ ᐊᒻᒪᓗ ᐊᓪᓚᑦᑎᓄᑦ ᐊᒻᒪ 

ᓴᓕᒻᒪᖅᓴᐃᔨᓄᓪᓗ. 

 

2021-2022-ᒥ ᐊᕐᕌᒍᖅ ᓯᕗᓪᓕᖅᐹᖓᓐᓂ 

ᐊᑐᓕᖅᑎᑕᐅᕙᓪᓕᐊᓕᕐᒪᑦ, ᐃᓕᓐᓂᐊᕐᓂᓕᕆᔨᒃᑯᑦ 

42-ᑲᓐᓂᕐᓂᑦ ᐃᑲᔪᖅᑎᒃᓴᓂᒃ ᐃᓕᓐᓂᐊᕐᕕᓐᓂ 

ᓴᖅᑭᑦᑎᓚᐅᖅᓯᒪᖕᒪᑕ ᐃᓕᓐᓂᐊᕐᕕᐅᔪᓂ. ᓄᓇᕗᒥ 

ᐃᓕᓴᐃᔨᓄᑦ ᐃᑲᔫᑕᐅᕙᒃᑐᑦ, ᒪᒥᐊᓇᖅ, ᓄᓇᕗᒻᒥ 

ᐃᓕᓴᐃᔩᑦ ᑲᑐᔾᔨᖃᑎᒌᖏᑦ ᐃᖅᑲᓇᐃᔮᖑᔪᑦ 

ᐊᖓᔪᖅᑲᐅᑏᓪᓗ ᐃᓕᓴᐃᔩᑦ, ᐃᑲᔪᖅᑎᐅᕙᒃᑐᓪᓗ 

ᐃᓕᓐᓂᐊᖅᑎᓂᒃ ᐃᓅᓯᓕᕆᔩᓪᓗ 

ᐅᖃᐅᓯᓕᕆᔨᓪᓚᕆᓪᓗ ᐃᓕᓴᐃᔨᑦ, ᐃᓕᓴᐃᔨᓂᓪᓗ 

ᐃᓕᓴᐃᕙᑦᑐᑦ 2023-2024-ᒥ ᐱᒋᐊᕈᒫᖅᑐᑦ. 

 

ᑖᒃᑯᐊ ᑮᓇᐅᔭᐃᑦ ᐊᖅᑭᒃᓯᒪᓂᖏᑦ 

ᐊᖏᖅᑕᐅᓚᐅᖅᑎᓪᓗᒋᑦ 2011-ᒥ 

ᓇᓗᓇᐃᕆᓯᒪᕗᒍᑦ ᐱᖓᓱᓪᓗᐊᑕᓂᒃ ᐱᔭᕆᑐᔪᓂᒃ 

ᑕᒪᑐᒪ ᒥᒃᓵᓄᑦ ᐋᖅᑭᒃᓯᒪᐅᑎᐅᔪᓂᒃ. ᓯᕗᓪᓕᖅ, 

ᓇᒧᑦ ᑐᖅᑯᖅᓴᐃᓂᖅ ᑭᓐᖑᖅᑕᐅᔪᑦ ᑮᓇᐅᔭᐃᑦ 

ᐱᓪᓗᒋᑦ. ᑖᒃᑯᐊ ᐃᓱᒪᒋᔭᐅᓐᓂᖏᒻᒪᑕ ᖃᑦᓯᑦ 

ᐊᑦᑎᓛᒥᒃ ᐃᖅᑲᓇᐃᔭᖅᑎᐅᔪᓐᓇᖅᑐᑦ 

ᐊᐅᓚᑦᑎᔪᓐᓇᖅᑐᑦ ᐃᓕᓐᓂᐊᕐᕕᒻᒥ ᐃᓕᓴᐅᑎᓂᓗ 

ᑲᔪᓯᒃᑲᐃᔪᓐᓇᖅᑐᑦ. ᖃᑯᑎᒃᑯᑦ ᑖᒃᑯᐊ 

ᑮᓇᐅᔭᖃᖅᑎᑕᐅᑦᑎᐊᑦᓴᐃᓐᓇᖅᐸᓚᐅᖏᒻᒪᑕ 

ᒥᑭᔫᑕᐅᓂᖅᓴᓂ ᓄᓇᓕᖕᓂ. 

 

ᐊᐃᑉᐸᖓᓗ, ᐊᓯᔾᔨᖅᐸᖕᓂᖏᑦ ᑕᒪᒃᑯᐊ 

ᑮᓇᐅᔭᖃᖅᑎᑦᓯᓂᐅᕙᒃᑐᑦ. ᑖᒃᑯᐊ 

ᒪᓕᓚᐅᖅᓯᒪᖕᒪᑕ ᐃᓕᓐᓂᐊᖅᑏᑦ 

ᖃᑦᓯᐅᔪᒫᕐᓂᐊᕐᓂᖏᑦ ᐊᓯᔾᔩᓐᓇᖅᐸᑦᑎᓪᓗᒋᑦ 

ᐊᒻᒪᓗ ᐃᓕᓴᐃᔩᑦ ᐊᓯᔾᔨᕆᐊᖃᓲᖑᖕᒥᖕᒪᑕ. 

ᑐᑭᖃᖅᑐᖅ ᐃᓕᓐᓂᐊᕐᓂᓕᕆᔨᒃᑯᑦ 

ᐋᖅᑭᒋᐊᖅᓯᖃᖅᐸᑦᑐᐃᑦ ᐊᕐᕌᒍᑕᒫᑦ 

ᖃᑦᓯᐅᓂᐊᕐᒪᖔᑕ ᐃᓕᓴᐃᔨᒃᓴᓂᑦ. ᑕᐃᒪᐃᒻᒪᑦ 

ᓇᕝᕚᕋᓱᓐᓂᖅ ᐃᖅᑲᓇᐃᔭᖅᑎᓂᒃ 

ᐃᒡᓗᖃᖅᑎᑦᑎᓂᕐᒥᓪᓗ ᓅᑎᓕᕆᓂᕐᒥᓪᓗ 

ᓄᓇᓕᓐᓄᑦ ᐃᒡᓗᖃᕐᓗᑎᒃ ᐃᖅᑲᓇᐃᔭᖅᑎᓄᑦ. 

 

ᑭᖑᓪᓕᖅᐹᖓᓪᓗ, ᑮᓇᐅᔭᓕᕆᔩᑦ 

ᐃᓱᒪᓚᐅᕐᓂᖏᑦᑐᑦ ᐃᓚᖏᑦ ᐃᖅᑲᓇᐃᔮᑦ 

ᓅᑦᑕᕆᐊᓖᑦ ᐅᖃᐅᓯᓕᕆᔨᒻᒪᕇᑦ 

ᐃᓕᓐᓂᐊᖅᑎᓂᓪᓗ ᐃᑲᔪᖅᑏᑦ ᐃᓕᓐᓂᐊᕐᕕᖕᒥᓗ 

ᐃᓅᓯᓕᕆᔩᑦ. ᐋᖅᑭᒃᓯᒪᑦᑎᐊᖅᑐᒥᒃ 

ᐱᑕᖃᓚᐅᕐᓂᖏᒻᒪᑦ ᑕᒪᒃᑯᐊ ᐃᓕᔭᐅᓂᔅᓴᖏᓐᓄᑦ. 

ᑕᐃᒪᐃᒻᒪᑦ ᐃᓕᓐᓂᐊᖅᑏᑦ 

ᓈᒻᒪᖏᓐᓂᐅᔭᖅᐸᓚᐅᖅᑐᑦ ᐊᔾᔨᒌᖏᔮᖅᐸᒃᓱᑎᓪᓗ 

ᐃᓕᓐᓂᐊᕐᕕᐅᔪᓂᑦ. 

 

ᐃᓕᓐᓂᐊᕐᓂᓕᕆᔨᒃᑯᑦ ᕿᒥᕐᕈᕙᓪᓕᐊᓕᓚᐅᖅᐳᑦ 

ᑮᓇᐅᔭᖃᖅᑎᑦᓯᒍᑎᐅᕙᑦᑐᓂᒃ 

ᐱᕚᓪᓕᕈᑎᐅᓂᐊᖅᑐᓂᒃ ᐃᓕᓐᓂᐊᕐᕕᖕᒧᑦ. 

ᐋᖅᑭᒋᐊᖅᑕᐅᓚᐅᖅᓯᒪᔪᖅ ᐋᖅᑭᐅᒪᒍᑎᐅᔪᖅ 

2021-2022 ᓯᕗᓂᐊᓂ ᑮᓇᐅᔭᖅᑐᕈᑎᑦᓴᓂᒃ 

ᐱᓕᕆᐊᖃᓕᖅᑎᓪᓗᒋᑦ.  

 

ᖄᒃᑲᓐᓂᐊᕈᑦ ᑐᒃᓯᕋᒃᑲᓐᓂᖅᓯᒪᕗᒍᑦ $1,990,000-

ᓂ 2022-2023-ᒧ ᐊᖑᒻᒪᑎᖁᓪᓗᑕ 

ᐊᑭᑦᑐᖅᐸᓪᓕᐊᓂᐅᔪᓄᑦ ᓄᓇᓕᖕᓂ ᒑᓰᑦ 

ᐅᖅᓱᐊᓗᐃᓪᓗ ᐊᑭᖏᓐᓄᑦ. ᓄᓇᕘᒥ 

ᐊᑭᑦᑐᖅᐸᓪᓕᐊᓂᖅ ᐱᒻᒪᕆᐅᒻᒪᑦ. 

ᑮᓇᐅᔭᖃᖅᑎᑦᓯᓂᖅ ᓱᕈᓯᖅᑕᐅᑎᓄᑦ ᐹᓯᓄᑦ 

$2,295,995-ᖑᒻᒪᑦ ᑕᐃᒪᖓᓂᑦ 2014-2015-

ᒥᓂᑦ. ᑕᐃᒪᓐᖓᓂᑦ ᐊᐅᓚᓂᕗᑦ 

ᐹᓯᖃᖅᑎᑦᑎᕙᓐᓂᕐᓗ ᐊᑭᑦᑐᖅᐸᓪᓕᐊᖏᓐᓇᕐᒪᑦ  

$3,850,000-ᒧᑦ. 267%-ᒥᓘᓐᓃ ᐅᕝᕙ 

$2,296,000-ᖑᓚᐅᖅᑎᓪᓗᒍ 2014-2015-ᒥ. 

$6,146,000 2020-2021ᒥ. 2020-2021-ᒥᓂᑦ 

ᑮᓇᐅᔭᖃᖅᑎᑦᓯᖃᑦᑕᖅᓯᒪᕗᑦ ᑕᒪᒃᑯᓇᖓᑦ 

ᓇᒻᒥᓂᖅ ᐱᓪᓗᑕ. ᑕᐃᒪᐃᓐᓂᖓᓄᑦ 

ᐱᖏᕝᕚᓪᓕᕈᑎᒋᓯᒪᕗᑦ ᐊᓯᖏᓐᓂᒃ 

ᑐᕌᒐᕆᓯᒪᔭᑦᑎᓐᓂᒃ. ᐊᕐᕌᓂ 

ᐃᓕᓐᓂᐊᕐᓂᓕᕆᔨᒃᑯᑦ, ᐊᕐᕌᓂᐅᖏᑦᑐᖅ, 

ᐱᓇᓱᐊᕈᓯᐅᔪᔪᒥ.  

 

ᐃᓕᓐᓂᐊᕐᓂᓕᕆᔨᒃᑯᑦ ᑐᒃᓯᕋᕆᐊᓯᔪᕗᑦ 

$4,240,000-ᓂ ᑮᓇᐅᔭᖃᖅᑎᑦᓯᒋᐊᖃᕋᑦᑕ 

ᐊᖏᕈᑎᒋᓚᐅᖅᑕᑎᓐᓄᑦ ᓄᓇᕗᒥ ᐃᓕᓴᐃᔩᑦ 

ᑲᑐᔾᔨᖃᑎᒌᒃᑯᖏᓐᓄᑦ. 

ᐅᑭᐅᓄᑦ ᑎᓴᒪᓄᑦ ᐊᖏᕈᑎ, ᑮᓐᓇᐅᔾᔭᒃᓵᓄᑦ 

ᐊᑭᑦᑐᕆᐊᕈᑎᐅᓚᖓᖕᒪᑦ 7%−ᒥ ᐅᑭᐅᓄᑦ 

ᓯᑕᒪᓄᑦ. ᐱᒋᐊᕈᑎᒋᓗᒋᑦ ᔪᓚᐃ 1, 2021-ᒥ 

ᐅᑎᕈᑎᐅᔪᑦ ᑮᓐᓇᐅᔾᔭᒃᓵᖏᓐᓄᑦ. ᑖᒃᑯᐊ 

ᓄᖅᑲᖓᑲᐃᓐᓇᕈᒪᔪᑦ ᐅᓪᓗᑦ ᐱᖓᓱᑦ ᐱᖃᓯᐅᑦᓱᒍ 

ᐊᖏᕐᕋᒥ ᐱᓂᕐᓗᖕᓂᖅᑕᖃᖅᑎᓪᓗᒍ. ᑖᒃᑯᐊ 

ᑮᓐᓇᐅᔾᔭᒃᓵᑦ ᐊᑭᑦᑐᕆᐊᕐᓂᖏᑦ 

ᐊᖑᒻᒪᑎᒋᐊᖅᓯᒪᔪᑦ ᐊᑭᑦᑐᕋᐅᑕᐅᓂᕐᒧᑦ 

ᓇᒡᕚᖅᓯᑦᑎᐊᖃᑦᑕᖁᓪᓗᑕ ᐃᓕᓴᐃᔨᑦᑎᐊᕙᐅᓛᓂᒃ 

ᓄᓇᓕᖁᑎᒋᔭᑦᑎᓐᓂ. 

 

ᐃᒃᓯᕙᐅᑖᖅ, ᐱᕚᓪᓕᖅᓯᒪᓪᓚᕆᒃᐳᒍᑦ 

ᐃᓕᓐᓂᐊᕐᓂᓕᕆᔨᒃᑯᑦ ᐱᔨᑦᓯᕋᕐᓂᕐᒥᑦ ᐱᔨᑦᓯᕈᑎᑦ 

ᐅᓄᖅᓯᒋᐊᖅᖢᒋᑦ ᐃᓕᓐᓂᐊᖅᑎᖁᑎᑦᑎᓐᓄᑦ 

ᑮᓇᐅᔭᐃᑦ ᐊᑐᐃᓐᓇᕆᔭᕗᑦ 

ᐊᑐᖅᑕᐅᑦᓯᐊᒻᒪᕆᖁᓪᓗᒋᑦ. ᐃᓱᒪᒋᔭᕋ ᑖᒃᑯᐊ 

ᑲᑎᒪᔨᕋᓛᑦ ᐃᑲᔪᖅᑐᐃᑦᑎᐊᕋᔭᕐᓂᖏᓐᓂᒃ 

ᐃᓕᓐᓂᐊᕐᓂᓕᕆᔨᒃᑯᓐᓂᒃ 

ᑲᔪᓯᔾᔪᑕᐅᔪᓐᓇᕐᓂᐊᖅᑐᑦ ᐱᓕᕆᐊᒃᓴᑦᑎᓐᓂᒃ 

ᐱᔾᔪᑎᒃᓴᖃᑦᑎᐊᕐᓗᑕ ᐊᑕᐅᑦᑎᒃᑯᑦ ᐱᐅᓛᒥᒃ 

ᐃᓕᓴᐃᔪᓐᓇᕐᓂᐊᕋᑦᑕ ᐃᓕᓐᓂᐊᖅᑎᖁᑎᑦᑎᓐᓂᒃ 

ᓄᓇᕘᒥ. 

 

ᖁᕕᐊᓱᒃᐳᖓ ᐊᐱᖅᑯᑎᖃᕈᔅᓯ 

ᑭᐅᖃᑦᑕᕋᓱᖕᓂᐊᕐᓂᓐᓂ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔨᕋᓛᑦ 

ᐃᒃᓯᕙᐅᑕᖓᓅᓚᐅᖏᓐᓂᓐᓂ. 

ᐃᖅᑲᐃᑎᑐᐃᓐᓇᕐᓗᓯ ᑕᒪᒃᑯᐊ ᓇᐃᓈᖅᓯᒪᔪᑦ 

ᑕᐃᒎᓰᑦ ᐊᔪᕈᑕᐅᕙᒻᒪᑕ ᐃᓕᓴᐃᔨᓄᑦ 

ᑐᑭᓯᔭᐅᑦᓴᐃᓐᓇᖅᐸᖏᒻᒪᑕ ᑐᓵᔨᓄᑦ. 

 

ᑲᑎᒪᔨᕋᓛᑦ ᒪᑐᐃᕈᑎᒃᓴᖃᖅᐸᑦ? ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᐅᓪᓗᖓ ᑲᑎᒪᔨᑐᐃᓐᓇᕐᓄᑦ 

ᐃᓅᓯᖃᑦᓯᐊᓂᕐᒧᑦ ᖁᕕᐊᓱᒃᐳᖓ ᒪᑐᐃᕈᑎᓐᓂ 

ᐅᖃᐅᓯᖃᕆᐊᒃᓴᖅ 2022-2023 

ᑮᓇᐅᔭᖅᑐᕈᑕᐅᔪᒪᔪᓂ ᐸᕐᓇᐅᑕᐅᔪᑦ 

ᐃᓕᓐᓂᐊᕐᓂᓕᕆᔨᒃᑯᓐᓂᑦ. 

 

ᐃᒃᓯᕙᐅᑖᖅ, ᐃᓕᓐᓂᐊᕐᓂᓕᕆᔨᒃᑯᑦ ᐱᓕᕆᕕᖓ 

ᑐᒃᓯᕋᕐᒪᑕ 2022-2023 ᐊᐅᓚᔾᔪᑎᒃᓴᖏᓐᓄᑦ 

ᓴᓇᔾᔪᑎᒃᓴᖏᓐᓄᓗ. ᐅᖓᑖᓃᒻᒪᑦ $252-ᒥᓕᐊᓐ. 

$8.7 ᒥᓕᐊᓐ ᐊᖏᓪᓕᒋᐊᖅᓯᒪᔪᑦ 2021-2022 

ᓴᓂᖓᓂ. ᑲᑎᒪᔨᑐᐃᓐᓇᖅ ᐅᔾᔨᕈᓱᒃᓯᒪᕗᑦ ᑮᓇᐅᔭᑦ 

ᐊᖏᒡᓕᒋᐊᕈᑎᒋᓯᒪᖕᒪᒍ ᐃᖅᑲᓇᐃᔭᖅᑎᓴᑭᓐᓂᖅ 

ᐱᓪᓗᒍ ᐊᒻᒪ ᓄᑖᑦ ᐃᖅᑲᓇᐃᔮᒃᓴᑦ 

ᐃᓚᒋᐊᕐᓂᖏᓐᓄᑦ ᐊᒻᒪᓗ ᐹᓯᖃᖅᑎᑦᑎᖃᑦᑕᕐᓂᖅ 

ᐊᑭᑦᑐᖅᐸᓪᓕᐊᓯᒪᓂᖓᓄᑦ ᓄᓇᕗᒥ. 

 

ᑲᑎᒪᔨᕋᓛᑦ ᐃᓕᑕᖅᓯᒐᓗᐊᖅᑎᓪᓗᒋᑦ 

ᐃᓕᓐᓂᐊᕐᓂᓕᕆᔨᒃᑯᑦ ᓱᓕ ᑲᔪᓯᑎᑦᑏᓐᓇᕐᒪᑕ 

ᐃᓕᓐᓂᐊᖅᑏᑦ ᖃᑦᓯᐅᓂᖏᑦ ᒪᓕᑦᑐᒋᑦ 

ᐃᓕᓴᐃᔨᖃᖅᐸᖕᓂᖏᑦ ᐊᒃᑐᐃᓂᖃᖅᐸᖕᒪᑦ 

ᑮᓇᐅᔭᖃᖅᑎᑦᓯᑦᑎᐊᓂᕐᒧᑦ ᐃᓕᓐᓂᐊᕐᕕᐅᔪᓂᒃ. 

ᑐᑭᓯᓇᓪᓗᐊᖏᓚᖅ ᐃᖅᑲᓇᐃᔭᖅᑏᑦ ᑭᓐᖒᒪᔭᐅᔪᑦ 

ᐊᓐᖑᒻᒪᑎᑦᑎᐊᕋᓗᐊᕐᒪᖔᑕ ᓄᓇᕘᒥ. 

ᒪᓕᒐᓕᐅᖅᑎᑦ ᖁᓚᖏᓚᑦ 

ᐊᑲᐅᒋᔭᐅᓪᓚᕆᓚᖓᒻᒪᑕ 

ᐃᖅᑲᓇᐃᔭᖅᑎᒃᑲᓐᓂᐅᓂᐊᖅᑐᑦ ᐃᓅᓯᓕᕆᔩᑦ 

ᐊᓪᓚᑦᑏᑦ ᓴᓗᒻᒪᖅᓴᐃᔩᑦ ᐃᓂᖏᑦ ᐅᓄᖅᓯᒋᐊᕐᒪᑕ 

2022-2023 ᐱᓕᕆᓐᓇᐅᑉ ᐊᕐᕌᒍᖓᓂ. 

ᓂᕆᐅᑦᓯᐊᖅᐳᒍᓪᓗ ᓯᕗᓂᔅᓴᑦᑎᓐᓂᒃ ᐃᓕᓴᐃᔨᓄᑦ 

ᓄᐃᒃᑲᓐᓂᖅᑐᖃᕋᔭᕐᓂᖓᓂᑦᑕᐅᖅ. 

 

ᑲᑎᒪᔨᑐᐃᓐᓇᐃᑦ ᐃᓇᑦᑎᓪᓚᕆᒃᐳᑦ ᒥᓂᔅᑕᒥ 

ᐃᖅᑲᓇᐃᔭᖅᑎᖏᓐᓂᓗ 

ᐱᓕᕆᖃᑎᖃᑦᓴᐃᓐᓇᖁᓪᓗᒋᑦ ᓄᓇᕗᑦ 

ᓯᓚᑦᑐᓴᕐᕕᒃᑯᓐᓂ ᓄᓇᕗᒻᒥ ᐃᓕᓴᐃᔨᒃᓴᐅᓂᕐᒧᑦ 

ᐃᑲᔫᑎᑦ ᐃᓕᓴᐃᒍᑎᐅᕙᑦᑐᓪᓗ ᐃᖅᑲᓇᐃᔭᖅᑎᓂ 

ᐊᑐᖅᑕᐅᑦᓴᐃᓐᓇᖁᓪᓗᒋᑦ ᐃᓕᓐᓂᐊᕐᕕᓕᒫᓂᒃ. 

ᐃᓕᑕᖅᓯᕗᒍᑦ ᑕᒪᓐᓇ ᖃᓕᕇᑦᑎᖅᐸᓪᓕᐊᓂᖓ 

ᐃᓕᓴᐃᔨᐅᓕᒻᒪᒃᓴᓂᕐᒧᑦ ᐃᓕᓴᐅᑕᐅᔪᓐᓇᕐᓂᐊᕐᒪᑦ 

ᐃᓕᓴᐃᔨᓂᒃ ᐃᓕᑕᕆᔭᐅᔾᔪᑎᑖᖁᓪᓗᒋᑦ 

ᐅᖃᐅᓯᓕᕆᔨᒻᒪᕆᐅᓂᕐᒧᑦ ᐅᑭᐅᑦ ᒪᕐᕉᒃ ᑐᖔᒍᑦ 

ᐊᒻᒪᓗ bachelor 

of educationᒥ ᐃᓕᑕᕆᔭᐅᔾᔪᑎᑖᕈᓐᓇᓕᕐᓗᑎᒃ 

ᐅᑭᐅᑦ ᓯᑕᒪᑦ ᑕᓪᓕᒪᑦ ᐊᓂᒍᕈᑎᒃ. 

ᐃᖅᑲᓇᐃᔭᖅᑎᑦᓯᓂᖅ ᐅᖃᐅᓯᓕᕆᔨᐅᔪᓂᒃ 

ᐃᑲᔪᕐᓂᖃᕐᓂᐊᖅᐳᖅ ᐃᓕᓐᓂᐊᕐᓂᓕᕆᔨᒃᑯᓐᓂᒃ 

ᑕᒪᐃᓐᓂᖅ ᐅᖃᐅᓯᕐᓂᒃ ᐃᓕᓴᐃᒍᓐᓇᖅᓯᓂᕐᒧᑦ.  

 

ᒪᓕᒐᓕᐅᖅᑏᑦ ᐃᓕᑕᖅᓯᕗᑦ 

ᐊᒃᓱᕉᑕᐅᒃᑲᓐᓂᕆᐊᖃᕐᒥᖕᒪᑦ ᐊᔭᐅᖅᑐᐃᓂᖅ 

ᐃᓕᓴᐃᔩᑦ ᐱᔭᕇᖅᓯᕙᖕᓂᖏᑦ ᐊᔾᔨᐅᖏᑦᑐᓂᒃ 

ᐃᓕᓐᓂᐊᖃᑦᑕᕈᓐᓇᖁᓪᓗᒋᑦ ᐊᖏᔪᑦᑎᐅᓂᖅᓴᓂᒃ 

ᐃᓕᓴᐃᒍᓐᓇᑦᑎᐊᓕᖁᓪᓗᒋᑦ. ᒪᓕᒐᓕᐅᖅᑏᑦ 

ᐃᓱᒫᓘᑎᖃᓚᐅᖅᐳᑦ ᑕᒪᒃᑯᐊ ᑭᖑᕝᕖᕙᒃᑐᑦ 

ᐃᓕᓴᐃᔨᑦ ᐅᕝᕙᓗ ᐃᓕᓴᐃᔩᑦ 

ᐱᔪᓐᓇᕐᓂᖃᖅᑎᑕᐅᑲᐃᓐᓇᖅᑐᑦ 

ᐃᑲᔪᖅᓱᖅᑕᐅᖏᓗᐊᖃᑦᑕᕐᓂᖏᓐᓂᒃ. ᑲᑎᒪᔨᕋᓛᑦ 

ᑎᓕᐅᕆᕗᑦ ᐃᓕᓐᓂᐊᕐᓂᓕᕆᔨᒃᑯᓐᓂᑦ 

ᐱᓕᕆᖃᑎᖃᑦᑎᐊᖁᓪᓗᒋᑦ ᓄᓇᕗᒥ ᐃᓕᓴᐃᔩᑦ 

ᑲᑐᔾᔨᖃᑎᒌᕆᔭᖏᓐᓂ ᐱᕙᓪᓕᒃᑲᓐᓂᕈᑎᒃᓴᓄᑦ 

ᐱᓕᕆᖃᑎᒌᒋᐊᖁᓪᓗᒋᑦ ᓄᓇᕗᒥ ᐃᓕᓴᐃᔨᐅᔪᑦ 

ᐱᓪᓗᒋᑦ ᐱᒻᒪᕆᐊᓗᒻᒥ ᐱᓕᕆᐊᒃᓴᖃᕐᒪᑕ. 

 

ᐃᒃᓯᕙᐅᑖᖅ, ᐃᓕᓐᓂᐊᕐᓂᓕᕆᔨᒃᑯᑦ ᐱᓕᕆᕕᖓ 

ᐱᒋᐊᖅᑎᑦᑎᓯᒪᕗᑦ ᐆᒃᑑᑎᖃᖅᖢᑎᒃ ᓯᕗᓪᓕᖅᐹᒥᒃ 

ᓄᑲᖅᑎᖅᐹᓄᑦ ᐃᓕᓴᐅᑎᐅᕙᖕᓂᐊᖅᑐᓂᒃ ᓄᓇᕘᒥ 

ᐃᓕᓐᓂᐊᓕᕋᑖᓄᑦ. ᑲᑎᒪᔨᕋᓛᑦ ᐃᓕᑕᖅᓯᕗᑦ 

ᑕᒪᓐᓇ ᐱᕙᓪᓕᐊᒋᐊᕐᓂᕆᔭᖓᑦ 

ᓄᑖᖑᕆᐊᕈᑎᐅᑐᐃᓐᓇᖏᓪᓗᓂ 

ᐃᓕᓐᓂᐊᕐᕕᐅᕙᒃᑐᓂᒃ ᐃᒡᓗᕈᓯᖏᓐᓂᒃ ᐊᒻᒪ 

ᐃᖅᑲᓇᐃᔭᖅᑎᑦᓯᒃᑲᓐᓂᕈᓐᓇᕐᓗᑎᒃ ᐃᓕᓴᐃᔨᓂᒃ 

ᐱᔾᔪᑎᒃᓴᖃᒃᑲᓐᓂᕐᓗᑎᒡᓗ.  ᑖᒃᑯᐊ ᐆᒃᑐᕈᑎᐅᔪᑦ 

ᓄᑲᖅᑎᖅᐹᓄᑦ ᐃᓕᓐᓂᐊᓕᕋᑖᖑᔪᓄᑦ 

ᐃᓕᓴᐃᓂᕐᒧᑦ ᐊᖏᒡᓕᒋᐊᒃᑲᓐᓂᕐᓂᐊᕐᒪᖔᓪᓘᓐᓃᑦ 

ᓄᓇᕗᒥ ᓂᕆᐅᑦᓯᐊᖅᐳᑦ. 

 

ᐃᒃᓯᕙᐅᑖᖅ ᑲᑎᒪᔨᕋᓛᑦ ᐃᓕᑕᖅᓯᕗᑦ 

ᑐᑭᓯᐅᒪᑎᑕᐅᓂᕐᒥᓂᒃ ᐱᒻᒪᕆᐅᓂᖓᓂᒃ ᑕᒪᓐᓇ 

ᐃᑲᔪᖅᑐᐃᓂᖓᓗ ᐃᓕᓐᓂᐊᕐᓂᓕᕆᓂᕐᒧᑦ 

ᒪᓕᒐᕐᒥᑦ. ᑭᓯᐊᓂ ᓇᓗᓇᕐᒪᑦ ᓇᓪᓕᐊᑦ ᒪᓕᒐᐃᑦ 

ᐱᐊᓂᒃᑕᐅᓕᕐᒪᖔᑕ 

ᐱᐊᓂᒃᑕᐅᓯᒪᖏᒻᒪᖔᑕᓘᓐᓃᑦ ᓇᓪᓕᐊᑦ. ᒪᓕᒐᐃᑦ 

ᑐᑭᒧᐊᖑᑎᓪᓚᕆᐅᖕᒪᑕ ᒪᓕᒐᐅᔪᒥᒃ 

ᐊᖑᒻᒪᑎᑦᑎᐊᖁᓪᓗᒋᑦ ᐱᓕᕆᐊᒃᓴᐅᔪᒥᓪᓗ. 

ᒪᓕᒐᓕᐅᖅᑏᑦ ᓂᕆᐅᑦᑎᐊᖅᐳᑦ 

ᐃᓕᓐᓂᐊᕐᓂᓕᕆᔨᒃᑯᑦ ᐱᐊᓂᓛᕐᓂᖓᓂᒃ 

ᑭᖑᕙᖏᓪᓗᑎᒃ. 

 

ᑲᑎᒪᔨᕋᓛᑦ ᐊᔭᐅᖅᑐᐃᕗᑦ 

ᐃᓕᓐᓂᐊᕐᓂᓕᕆᔨᒃᑯᓐᓂᒃ 

ᐱᓕᕆᖃᑎᖃᑦᓯᐊᖁᓪᓗᒋᑦ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᓄᓇᓕᖕᓂ 

ᐃᓕᓴᐅᑕᐅᔪᓐᓇᖅᑐᑦ ᐊᒻᒪᓗ ᐃᖅᑲᓇᐃᔮᓄᑦ 

ᐱᕙᓪᓕᐊᓂᐅᔪᓐᓇᖅᑐᓄᑦ ᓴᓇᓂᐅᔪᓂᒃ. 

ᒪᓕᒐᓕᐅᖅᑏᑦ ᖁᕕᐊᓱᒃᑲᔭᖅᐳᑦ 

ᑐᓴᖅᑎᑕᐅᖃᑦᑕᕈᑎᒃ ᓴᓇᔨᐅᓕᒻᒪᒃᓴᓂᕐᒧᑦ 

ᐱᓇᓱᒃᑕᐅᔪᓂ ᐃᓕᓐᓂᐊᕐᕕᐅᔪᓂ ᓄᓇᕗᒻᒥ. 

 

ᑲᑎᒪᔨᕋᓛᑦ ᓂᕆᐅᑉᐳᑦ ᑲᑐᔾᔨᖃᑎᒌᖏᑦ ᑖᒃᑯᐊ 

ᓄᓇᓖᑦ ᐃᓕᓐᓂᐊᖅᑐᓕᕆᔨᒻᒪᕆᖏᑦᑕ 

ᓴᖅᑭᑕᐅᓯᒪᔪᑦ ᐱᖁᔭᑎᒍᑦ ᐱᒻᒪᕆᐅᓚᖓᒻᒪᑕ 

ᐃᑲᔪᖅᑐᐃᓂᖃᕐᓂᖏᓐᓂᒃ, ᑲᒪᒋᔭᕆᐊᓕᖏᓐᓂᒃ, 

ᐱᔭᑦᓴᖏᓐᓂᓪᓗ ᓂᕆᐅᑦᓯᐊᖅᐳᓪᓗ 

ᑐᓴᖅᑎᑕᐅᔪᒪᓗᑎᒃ ᖃᓄᐃᑉᐸᓪᓕᐊᓂᖏᓐᓂᒃ 

ᑖᒃᑯᐊ ᑎᒥᐅᔪᑦ ᐱᓕᕆᖃᑎᖃᑦᓯᐊᕐᓗᑎᒃ 

ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ ᐃᖅᑲᓇᐃᔭᖅᑎᖏᓐᓂᒃ.  

 

ᐃᒃᓯᕙᐅᑖᖅ, ᑲᑎᒪᔨᕋᓛᑦ ᐅᔾᔨᖅᑐᖅᓯᒪᕗᑦ 

ᑮᓇᐅᔭᐃᑦ ᓇᕝᕚᖅᑕᐅᒍᓐᓇᖅᑐᑦ ᐊᑕᐅᓯᐅᓐᖏᑦᑐᑦ 

ᐃᑲᔪᖅᑐᐃᔪᓐᓇᖅᑐᓄᑦ 

ᐃᓕᓐᓂᐊᖅᑎᐅᓐᖏᓱᖓᖅᑐᓄᑦ ᓄᓇᓕᓐᓂ 

ᓄᓇᕗᒻᒥ. ᓂᕆᐅᑉᐳᑦ ᑐᓴᖅᑎᑕᐅᓛᕐᓂᖏᑦ 

ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ ᐸᕐᓇᐅᑎᖓᓂᒃ 

ᐸᐃᕆᕕᓐᓄᑦ ᐱᖁᔭᖓᓐᓂᒃ ᒥᔅᓵᓄᑦ ᐊᒻᒪ 

ᐊᑑᑎᖃᖅᑐᓂᒃ ᐃᓕᓴᐃᓵᓕᕈᑕᐅᒍᓐᓇᖅᑐᓂᒃ 

ᑕᒪᒃᑯᓇᓐᖓᑦ ᓄᓇᕗᓗᒃᑖᒥ.  

 

ᐊᓯᐊᒍᑦ ᐃᓕᓐᓂᐊᖅᑐᓕᕆᔨᐅᑉ ᐃᒃᓯᕙᐅᑖᖅ, 

ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ ᐃᑲᔪᖅᑐᐃᕙᒻᒥᒻᒪᑕ 

ᓄᓇᕗᒻᒥ ᐃᓕᓐᓂᐊᖅᑎᐅᔪᓂᑦ ᐃᑲᔪᕈᑎᐅᕙᑦᑐᓂᒃ 

ᑮᓇᐅᔭᑎᒍᑦ. ᐃᑲᔪᖅᑐᐃᒍᑎᐅᕙᒻᒪᑦ ᓄᓇᕗᒻᒥᐅᓄᑦ 

ᖁᑦᓯᓂᖅᓴᒥᒃ ᐃᓕᓐᓂᐊᕈᒪᔪᓂᒃ. ᑲᑎᒪᔨᕋᓛᑦ 

ᑐᑭᓯᑎᑕᐅᓯᒪᕗᒍᑦ ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ 

ᐱᕚᓪᓕᑎᑦᓯᒍᒪᒻᒪᑕ ᑲᔪᓯᑎᑕᐅᕙᓐᓂᖓᓂᒃ ᑕᒪᓐᓇ 

ᕿᒥᕐᕈᓂᒃᑯᑦ ᐊᓯᔾᔩᓂᒃᑯᓪᓗ ᐅᓪᓗᒥ 

ᐃᑲᔪᖅᑐᐃᒍᑎᐅᕙᑦᑐᓂᒃ ᑐᖅᑯᖅᑕᐅᕙᑦᑐᓂᒃ 

ᐃᓇᑦᓯᕗᓪᓗ ᒥᓂᔅᑕᒥᒃ ᐃᖅᑲᓇᐃᔭᖅᑎᖏᓐᓂᓪᓗ 

ᑐᐊᕕᕐᓇᕐᓂᖓᓂᒃ ᑕᒪᓐᓇ.  

 

ᑲᑎᒪᔨᕋᓛᑦ ᐅᔾᔨᖅᑐᖅᐳᑦ ᐊᑕᐅᓯᐅᓐᖏᑦᑐᓂᒃ 

ᐱᓕᕆᐊᒃᓴᖃᕐᒥᒻᒪᑦ ᐃᓐᓇᕐᓄᑦ ᐃᓕᓴᐅᑎᐅᕙᑦᑐᓂᒃ 

ᑲᔪᓯᑎᑕᐅᕙᑦᑐᓂᒃ ᐃᓄᓕᕆᔨᒃᑯᑎᒍᑦ. 

ᐃᑲᔪᖅᐃᒍᑕᐅᒍᓐᓇᖅᑐᓂᒃ ᐃᓐᓇᕐᓂᒃ 

ᓄᓇᕗᒻᒥᐅᓂᒃ ᐃᓕᓐᓂᐊᑲᓐᓂᕈᒪᒐᔭᖅᑐᓂᒃ 

ᐃᖅᑲᓇᐃᔮᒥᓂᓪᓗ ᐱᕙᓪᓕᐊᔪᓐᓇᕋᔭᖅᑐᓂᒃ. 

ᐃᑲᔪᖅᑐᐃᑦᓯᐊᖅᐳᑦ ᑕᒪᒃᑯᓄᖓ ᑐᓐᖓᔪᓂᒃ.  

 

ᑖᒃᑯᐊ ᐃᓱᓕᑉᐳᑦ ᒪᑐᐃᕈᑎᒃᑲ ᐊᑐᓂᑦ 

ᒪᓕᒐᓕᐅᖅᑏᑦ ᐃᒻᒪᖃ 

ᐊᐱᖅᑯᑎᖃᕐᓂᐊᖅᑐᑦᓴᐅᕗᑦ 

ᐅᖃᐅᓯᑦᓴᖃᕐᓗᑎᓪᓘᓐᓃᑦ ᑲᔪᓯᕙᓪᓕᐊᑎᓗᑕ. 

ᖁᔭᓐᓇᒦᒃ, ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑭᓇᒃᑐᐃᓐᓇ 

ᐱᒋᐊᕈᑎᓂᒃ ᓂᓪᓕᖅᑐᖃᕈᒪᕙ ᐊᐱᖅᑯᓂᑉᓯᓐᓂ? 

ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓪᓛᒃᑯᑦ ᒥᓂᔅᑕ ᐃᖅᑲᓇᐃᔭᖅᑎᑎᓪᓗ ᐊᓕᐊᓇᐃᑦ 

ᑕᑯᓪᓗᓯ ᐅᓪᓛᖅ.  ᖁᕕᐊᓱᑦᑐᖓᑦᑕᐅᖅ ᒥᓂᔅᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑕᒪᒃᑯᐊ 

ᐃᓕᓐᓂᐊᖅᑎᑦᓯᔨᐅᔪᐃᑦ.  

 

ᐃᓕᓐᓂᐊᕐᕕᐅᔪᐃᑦ ᑕᒪᓐᓇ ᐱᒻᒪᕆᐅᒻᒪᑦ 

ᐃᓅᓯᑦᑎᓐᓂ ᓄᓇᕗᒻᒥᐅᑕᐃᑦ ᐃᓕᓐᓂᐊᕐᓂᖅ 

ᐱᔾᔪᑎᒋᓗᒍ. ᐅᔾᔨᕈᓱᑦᑎᐊᕐᒥᔪᖓ 

ᓴᖅᑭᔮᖅᑎᑕᐅᓯᒪᖃᑦᑕᖅᑎᓪᓗᒋᑦ ᖁᕕᐊᒋᓪᓚᕆᑦᑕᕋ 

ᑕᒪᓐᓇ ᐃᓕᓐᓂᐊᖅᑐᓕᕆᔨᒃᑯᑦ ᐃᓅᓯᕆᔭᐅᔪᓂ 

ᑕᒪᒃᑯᐊ ᐃᓕᓐᓂᐊᑎᑦᓯᓂᖅ ᐃᓕᓐᓂᐊᕈᓐᓇᕐᓂᖅ 

ᐱᓪᓗᒍ ᐊᒻᒪ ᓇᔪᒐᕐᒥᒃ ᐅᓗᕆᐊᓇᓐᖏᑦᑐᒥᒃ 

ᐃᓕᓐᓂᐊᕐᕕᖃᕐᓗᑎᒃ ᐊᒻᒪ ᑭᓇᒃᑯᓗᒃᑖᓂᒃ 

ᐃᓚᐅᑎᑦᓯᓂᕐᒥᒃ.  

 

ᐃᒃᐸᔅᓴᖅ ᐱᓱᑦᑐᖃᓚᐅᕐᒪᑦ ᐃᓕᓐᓂᐊᕐᕖᑦ 

ᐃᖃᓗᓐᓂ ᑲᑎᖦᖢᑎᒃ ᐱᓚᐅᕐᒪᑕ 

ᐃᖃᓗᒃᑑᑦᓯᐊᕐᒥᓗ. ᑕᒪᓐᓇ ᖁᕕᐊᒋᓚᐅᖅᑕᕋ 

ᑕᑯᓪᓗᒋᑦ ᒪᒃᑯᒃᑐᐃᑦ ᐃᓚᐅᖃᑕᐅᔪᐃᑦ ᑕᒪᓐᓇ 

ᓇᓪᓕᖅᓯᒪᑎᓪᓗᒍ. ᓄᓇᕗᑦ ᐊᓯᔾᔨᖅᐸᓪᓕᐊᒻᒪᑦ 

ᑕᐃᒪᓐᓇ ᐱᕙᓪᓕᐊᔪᐃᑦ ᓴᖅᑭᔮᖅᐸᓚᐅᓐᖏᑦᑐᐃᑦ 

ᐃᓕᓐᓂᐊᖅᑎᓪᓗᖓ ᑕᒫᓂ. ᑕᒪᓐᓇ 

ᐃᓕᑕᕆᔪᒪᓪᓗᒍ ᓯᕗᒧᐊᓐᓂᕆᓯᒪᔭᕗᑦ 

ᐃᓕᓐᓂᐊᕐᕕᑦᑎᓐᓂ ᒪᒃᑯᑦᑐᐃᓪᓗ ᐅᐱᒋᓪᓗᒋᑦ 

ᑖᒃᑯᐊ.  

 

ᐊᒻᒪ, ᐊᐱᖅᑯᑎᒃᓴᖃᐅᕐᓂᐊᖅᑐᖅ ᐊᒥᓱᓂᒃ ᑭᓯᐊᓂ 

ᐃᑲᔪᖅᑐᐃᔪᒍᑦ ᐃᓕᑉᓯᓐᓂᒃ. ᑕᒪᓐᓇᓗ ᓄᑖᖅ 

ᓱᕈᓰᑦ ᐃᓕᓐᓂᐊᖅᑎᓖ ᓈᓴᐅᑎᖏᑦ ᐊᒥᓲᓂᖅᓴᐃᑦ 

ᐃᓕᓐᓂᐊᖅᑎᑦᓯᔩᑦ, ᐃᓅᓯᓕᕆᔩᑦ, ᐅᖃᐅᓯᓕᕆᔩᑦ 

ᐊᒻᒪ ᐊᓯᖏᑦ ᐃᓕᓐᓂᐊᕐᓂᕐᒧ ᐱᓕᕆᔪᐃᑦ. ᐊᒻᒪ 

ᐊᓯᐊᓄᑦ, ᐃᓅᓯᓕᕆᓂᖅ ᑕᒪᓐᓇ 

ᐅᖃᐅᓯᐅᖃᑦᑕᖅᓯᒪᒻᒪᑦ ᑕᑯᓪᓗᒍ ᐱᐅᔪᖅ 

ᓴᖅᑭᑎᑦᓯᓂᕆᔭᓯ.  

 

ᖁᕕᐊᓱᒃᑐᖓ ᐱᓕᕆᓂᕆᔭᓯ 

ᐃᓕᓐᓂᐊᖅᑐᓕᕆᔨᒻᒪᕆᐅᓪᓗᓯ 

ᐃᓕᓐᓂᐊᖅᑐᓕᕆᔨᒃᑯᓪᓗ ᑲᑐᔾᔨᖃᑎᒌᖏᑦ 

ᐋᓐᓂᖅᑎᖅᑕᐅᓂᕐᒧᑦ ᐅᖃᐅᓯᐅᖃᑦᑕᖅᑐᑦ ᑕᒪᓐᓇ 

ᓂᓐᖓᕐᓂᖅ ᐅᖃᐅᓯᐅᔭᕆᐊᖃᕐᒪᑦ ᑕᒪᓐᓇ 

ᐃᑲᔪᕐᓂᐊᖅᑐᖅ ᐃᓚᒋᔭᐅᔪᓄᑦ ᐃᓕᓐᓂᐊᖅᑎᑦᓯᔩᑦ 

ᑲᑐᔾᔨᖃᑎᒌᖏᓐᓃᑦᑐᓂᒃ ᑕᐃᒪᓐᓇ ᖃᓄᑐᐃᓐᓇᖅ 

ᐃᓚᒌᓪᓗᑎᒃ ᐋᓐᓂᖅᑎᖅᑕᐅᓯᒪᓗᓂ ᐃᓅᓯᐊᓂ.  

 

ᐊᐱᖅᑯᑎᔅᓴᖃᐅᕐᓂᐊᖅᑐᒍᑦ ᐊᒥᓱᓂᒃ ᑭᓯᐊᓂ 

ᖁᕕᐊᓱᑦᑐᒍᑦ ᐱᓕᕆᓂᕆᔭᓯ ᐃᑲᔪᖅᖢᒍ 

ᐃᓕᓐᓂᐊᖅᑐᓕᕆᔨᒃᑯᑦ.  ᖁᔭᓐᓇᒦᒃ, ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᐅᓯᔅᓴᑐᐃᓐᓇᐃᑦ. 

ᐊᑎᖁᑎᖃᕈᓐᓃᕋᒪ. ᒪᒃᐱᖅᑐᒐᖅ 

ᐃᓕᓐᓂᐊᖅᑐᓕᕆᔨᒃᑯᑦ G-4 ᐊᐅᓪᓛᖅᑐᓕᕆᔨᖏᑦ. 

ᑖᒃᑯᐊ ᑲᑎᒪᔩᑦ ᐃᓕᓐᓂᐊᖅᑏᑦ 9-ᖑᒻᒪᑕ 

ᑐᕌᖓᓗᑎᒃ ᐊᐱᖅᑯᑎᓯ ᓇᓕᐊᓪᓚᑦᑖᖅ 

ᐅᖃᐅᓯᓕᖅᐸᑦ ᒪᓕᓪᓗᒋᑦ. ᑲᑎᒻᒪᔩᑦ ᐊᒻᒪ ᒥᓂᔅᑕᒧᑦ 

ᐊᐱᖅᑯᑏᑦ ᑐᕌᖓᑦᓯᐊᕐᓗᒍ ᒥᓂᔅᑕ. ᒥᓂᔅᑕ 

ᑭᐅᔭᖓ ᑐᕌᖓᑦᓯᐊᕐᓗᓂ ᑭᐅᒪᑯᑖᓐᖏᓪᓗᓂ.  

 

ᑕᐃᒪᐃᓐᓇᐃᓐᓇᔭᖅᐳᒍᑦ. G-4. ᒥᔅᑕ ᒪᓕᑭ.  

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᒻᒪ ᑐᓐᖓᓱᒋᑦ 

ᒥᓂᔅᑕ ᐊᒻᒪ ᐱᓕᕆᔨᑎᑦ.  

 

ᓯᕗᓪᓕᖅᐹᖑᓗᒍ ᐊᐱᖅᑯᑎᒋᔪᒪᔭᕋ ᑕᕝᕙᓂ 

ᒪᑐᐃᕈᑎᓐᓂ ᐅᖃᐅᓯᕆᖅᑲᐅᔭᐃᑦ. ᐃᑲᔪᖅᑏᑦ 

ᐃᓕᓐᓂᐊᕕᓐᓂ ᓴᓇᔨᐅᓂᒃᑯᑦ. 

ᐱᑕᖃᕆᐊᖃᓪᓚᕆᒻᒪᖔᑕ ᐊᐱᕆᔪᒪᔪᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒥᐊᓇᖅ ᑖᒃᑯᐊ 

9−ᖑᒻᒪᑕ ᐊᕕᒃᑐᖅᓯᒪᔪᐃᑦ 

ᐃᓕᓐᓂᐊᖅᑐᓕᕆᔨᒃᑯᓐᓂ.  

 

ᐊᑐᓂ ᐱᓕᕆᐊᕆᔭᕗᑦ ᑕᐅᑐᓪᓗᒍ. ᓯᕗᓪᓕᖅ G-4. 

ᐊᐅᓪᓚᖅᑎᑦᓯᔨᕆᔭᖏᑦ.  

 

ᒪᓕᑭ: ᑭᖑᓪᓕᕐᒥ ᐊᐱᖅᑯᑎᒋᔪᒫᖅᐸᕋ.  

 

(ᑐᓵᔨᑎᒍᑦ) ᑖᒃᑯᐊ ᐸᕐᓇᒃᑕᐅᓯᒪᔪᐃᑦ 

ᐃᖅᑲᓇᐃᔭᕐᓂᕐᒥᑦ, ᐃᓕᓐᓂᐊᖅᑐᓕᕆᓂᕐᒥᒃ 

ᕿᓂᕐᓂᖅ, ᖃᑉᓯᓂᒃ ᐃᓕᓐᓂᐊᖅᑎᑦᓯᔩᑦ 

ᐃᖅᑲᓇᐃᔭᓕᖅᑎᑕᐅᔭᕆᐊᖃᖅᐸᑦ ᑖᒃᑯᐊ 

ᕿᓂᖅᑕᐅᑎᓪᓗᒋᑦ ᐃᓕᓐᓂᐊᖅᑎᑦᓯᔨᑦᓴᐃᑦ 

ᖃᑉᓯᐅᕙᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ: ᒥᓂᔅᑕ ᒍᕌᔅ.  

 

ᐊᖓᔪᖅᑳᖅ ᐸᒪᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᓐᓇ ᓄᕙᓐᓇᕐᔪᐊᕐᒧᑦ 

ᑭᖑᕙᕆᐊᖅᓯᒪᓚᐅᕐᒪᑦ ᑖᒃᑯᐊ 

ᐱᓕᕆᖃᑎᒋᓂᐊᖅᑕᕗᑦ ᓄᓇᕗᑦ ᑐᓐᖓᕕᒃᑯᓪᓗ, 

ᐃᓕᓐᓂᐊᖅᑐᓕᕆᔩᑦ, ᑲᑐᔾᔨᖃᑎᒌᒋᔭᖓᑦ 

ᐱᓕᕆᖃᑎᒋᓗᑎᒍ ᑖᔅᓱᒧᖓ ᐸᕐᓇᑦᑕᐅᔪᖅ 2022-

2023 ᐊᕐᕌᒍᖓᓂ ᐱᒋᐊᒃᑲᓐᓂᕐᓂᐊᖅᑐᖅ.  

 

ᐃᒃᓯᕙᐅᑕᖅ: ᒥᔅᑕ ᒪᓕᑭ.  

 

ᒪᓕᑭ (ᑐᓵᔨᑎᒍᑦ): 

ᑖᒃᑯᐊ ᓯᕗᓪᓕᐅᑎᑕᐅᒻᒥᔪᖅ ᐋᖅᑭᒃᓯᕙᓪᓕᐊᓂᖅ 

ᓂᕆᖃᑦᑕᕐᓂᖅ ᐃᓕᓐᓂᐊᕐᕕᓐᓂ ᑕᒪᓐᓇ 

ᖃᓄᐃᓕᖓᒻᒪᖔᑦ ᐃᓱᒪᒋᔭᖃᕐᐱᑦ ᓂᕆᕝᕕᐅᑉ 

ᓂᕆᓂᐅᑉ ᒥᒃᓵᓄᑦ?   

 

ᐃᒃᓯᕙᐅᑕᖅ: ᒥᓂᔅᑕ ᒍᕌᔅ.  

 

ᐊᖓᔪᖅᑳᖅ ᐸᒪᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ, ᖁᔭᓐᓇᒦᒃ ᐊᐱᖅᑯᑎᒋᒐᓐᓂ. ᑖᒃᑯᐊ 

ᓂᕆᑎᒃᓯᖃᑦᑕᕐᓂᖅ ᐃᓕᓐᓂᐊᕐᕕᓗᒃᑖᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᒃ 

ᑮᓇᐅᔭᖃᖅᑎᑕᐅᖃᑦᑕᖅᑐᐃᑦ ᐊᒻᒪ ᓯᓚᑖᓂᒃ 

ᑮᓇᐅᔭᖅᓯᐅᑲᓐᓂᖃᑦᑕᕐᒥᔪᐃᑦ. Jordan’s 

Principle ᑮᓇᐅᔭᖃᖅᑎᑕᐅᓂᖓ.  

 

ᐱᐅᓯᕚᓪᓕᕈᑕᐅᓇᔭᖅᑐᓂᒃ ᖃᓄᖅ ᐃᓕᓐᓂᐊᕐᕖᑦ 

ᐃᑲᔪᒃᑲᓐᓂᕈᓐᓇᕐᒪᖔᑦᑎᒍ ᐊᐅᓪᓛᕈᑎᖏᓐᓂᒃ 

ᑮᓇᐅᔭᖃᖅᑎᑕᐅᓂᖏᓐᓂᒃ ᐃᓕᓐᓂᐊᕐᕕᓐᓄᑦ 

ᑖᒃᑯᐊ ᐊᑐᐃᓐᓇᐅᑎᑦᓯᒍᓐᓇᖅᑎᖁᓗᒋᑦ 

ᐊᒥᓲᓂᖅᓴᐅᔪᓂᒃ. ᑕᐃᒪᓐᓇ ᑖᒃᑯᐊ 

ᐃᓕᓐᓂᐊᖅᑐᓕᕆᔩᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑮᓇᐅᔭᖃᖅᑎᑦᓯᖃᖅᑕᖅᑎᓪᓗᒋᑦ 

ᓂᕆᑎᑦᓯᖃᑦᑕᕐᓂᕐᒥᒃ ᑖᒃᑯᓂᖓ ᖃᓄᖅ 

ᐃᑲᔪᕈᓐᓇᖅᐱᑎᒍᑦ ᓂᕆᓂᐅᔪᑦ ᐃᓕᓐᓂᐊᕐᕕᐅ 

ᐃᓗᐊᓐᓂ.  

 

ᐃᒃᓯᕙᐅᑕᖅ: ᒥᔅᑕ ᒪᓕᑭ.  

 

ᒪᓕᑭ: ᖁᔭᓐᓇᒦᒃ ᐃᒃᓯᕙᐅᑖᖅ, ᐊᒻᒪ ᖁᔭᓐᓇᒦᒃ 

ᒥᓂᔅᑕ. ᑖᓐᓇ ᑕᕝᕙᓂ Directorate−ᒥ 

ᑭᖑᓪᓕᖅᐹᕆᓚᐅᑲᓐᓂᐊᖅᑕᕋ.  

 

(ᑐᓵᔨᑎᒍᑦ): ᑖᒃᑯᐊ ᑲᑐᔾᔨᖃᑎᒌᖑᔪᐃᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓐᓂᐊᖅᑐᓕᕆᔨᐅᑉ 

ᐱᖁᔭᐅᑉ ᐃᓗᐊᓂ. ᖃᓄᖅ ᑖᒃᑯᐊ 

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ 

ᐱᓕᕆᖃᑎᒋᔭᐅᕙᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ?   

 

ᐃᒃᓯᕙᐅᑕᖅ: ᒥᓂᔅᑕ ᒍᕌᔅ.  

 

ᐊᖓᔪᖅᑳᖅ ᐸᒪᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᒃᓯᕙᐅᑖᖅ ᐱᒋᐊᕐᓂᖓ ᑐᓴᖅᑲᐅᖏᓐᓇᒃᑯᑦ 

ᐊᐱᕆᒃᑲᓐᓂᕈᓐᓇᖅᐹ? 

 

ᐃᒃᓯᕙᐅᑕᖅ: ᒥᔅᑕ ᒪᓕᑭ.  

 

ᒪᓕᑭ (ᑐᓵᔨᑎᒍᑦ): ᑖᒃᑯᐊ ᑲᑐᔾᔨᖃᑎᒌᖑᔪᐃᑦ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᒋᔭᖏᓐᓂᒃ 

ᐋᖅᑭᒃᑕᐅᓚᐅᕐᒪᑦ ᐃᓕᓐᓂᐊᖅᑐᓕᕆᔨᐅᑉ 

ᐱᖁᔭᖓᑕ ᐃᓗᐊᓂ. ᖃᓄᖅ ᑖᒃᑯᐊ 

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ 

ᐱᓕᕆᖃᑎᒋᖃᑦᑕᖅᐱᓯᐅᒃ? 

 

ᐃᒃᓯᕙᐅᑕᖅ: ᒥᓂᔅᑕ ᒍᕌᔅ.  

 

ᐊᖓᔪᖅᑳᖅ ᐸᒪᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ 

ᐊᖏᕈᑎᖃᐅᖅᑐᒍᑦ ᓄᑖᒥᑦᑕᐅᖅ ᐊᖏᕈᑎ ᑭᓇᒃᑯᑦ 

ᖃᓄᐃᓕᐅᖅᑐᔅᓴᐅᒻᒪᖔᑕ ᐃᓕᓐᓂᐊᖅᑐᓕᕆᔨᒃᑯᑦ 

ᐊᒻᒪ ᑲᑐᔾᔨᖃᑎᒌᒋᔭᖏᑦ ᐃᓕᓐᓂᐊᖅᑐᓕᕆᔩᑦ 

ᑲᑎᒪᔨᖏᑦ. 2020 ᐱᖁᔭᖅ 

ᐃᓕᓐᓂᐊᖅᑐᓕᕆᓂᕐᒧᑦ. ᑖᒃᑯᐊ ᐊᖏᕈᑏᑦ ᓄᑖᑦ 

ᑕᕝᕙᓂ ᐃᓗᐊᓂ 2023 ᐱᐊᓂᓐᓂᐊᖅᑐᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᕼᐃᒃᔅ.  

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᕆᓂᐊᕋᒪ ᐃᓚᒋᔭᐅᖃᑦᑕᖅᓯᒪᓐᖏᑦᑐᖅ 

ᐊᓯᐊᓂᒃ ᑮᓇᐅᔭᖃᕐᓂᖅ.  

 

ᑲᓇᑕᐅᑉ ᒐᕙᒪᒃᑯᖑᓐᓂ $5.75 ᒥᓕᐊᓐ 

ᐃᓕᓐᓂᐊᕐᕖᑦ ᐅᓗᕆᐊᓇᓐᖏᓐᓂᕐᒦᓂᖅᓴᐅᖁᓪᓗᒋᑦ 

ᑖᒃᑯᐊ ᐱᑕᖃᖅᐹ ᑮᓇᐅᔭᖃᖅᑲᓐᓂᖅᐹ ᓱᓕ ᑖᒃᓱᒪ 

ᐊᕐᕌᒎᑉ ᐃᓗᐊᓂ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᓂᔅᑕ ᒍᕌᔅ.  

 

ᐊᖓᔪᖅᑳᖅ ᐸᒪᓚ ᒍᕌᔅ (ᑐᓵᔨᑎᒍᑦ):ᖁᔭᓐᓇᒦᒃ. 

ᑖᒃᑯᐊ 2021-22 ᐃᓱᓕᓚᐅᖅᑐᑦ ᐊᓯᐊᓂ 

ᑮᓇᐅᔭᖃᒃᑲᓐᓂᓐᖏᑦᑐᖅ.  

 

ᐃᒃᓯᕙᐅᑕᖅ: ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒡᓗ ᑭᐅᒻᒪᑦ. ᑕᐃᒃᑯᐊ 

ᑮᓇᐅᔭᖃᒃᑭᓐᓂᕈᓐᓃᖅᑐᑦ ᑕᐃᒃᑯᐊ ᖃᓄᖅ 

ᑮᓇᐅᔭᑦ ᐊᑐᖅᑕᐅᓚᐅᖅᐸᑦ? ᑕᐃᒃᑯᐊ ᓱᓕ 

ᐊᑐᖅᑕᐅᕙᑦ ᑖᒃᑯᐊ ᑕᐃᑲᓐᖓᑦ ᐱᓚᐅᖅᑐᐃᑦ?  

 

ᐃᒃᓯᕙᐅᑕᖅ: ᒥᓂᔅᑕ ᒍᕌᔅ 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ. 

ᒫᓐᓇ ᑮᓇᐅᔭᖅ ᑖᒃᑯᓄᖓ ᖃᕆᑕᐅᔭᓄᑦ 

ᐊᐃᐹᑦᔅᓄᑦ ᐃᓕᓐᓂᐊᖅᑐᓄᑦ ᐃᓕᓐᓂᐊᖅᑎᑦᓯᔨᓄᑦ 

ᐊᒻᒪ ᑖᒃᑯᐊ ᐃᑲᔪᖃᑦᑕᓚᐅᕐᒥᔪᐃᑦ 

ᐃᖅᑲᓇᐃᔭᖅᑎᓂᒡᓗ ᐃᑲᔪᖅᖢᑎᒃ. ᖁᐊᓇ 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. 102 

ᒪᒃᐱᖅᑐᒐᖓᓂ ᐸᕐᓇᒃᑕᐅᔪᐃᑦ ᓯᕗᓪᓕᐅᑎᑕᐅᔪᐃᑦ 

ᑐᒡᓕᐊ. ᐋᖅᑭᒃᓯᕙᓪᓕᐊᓗᓂ ᐃᓚᒌᒃᑐᓂᒃ 

ᐃᓚᐅᑎᑦᑎᒃᑲᓐᓂᕐᓂᖅ ᖃᓄᖅ ᐃᒃᓯᕙᐅᑕᖅ, ᒥᓂᔅᑕ 

ᖃᓄᐃᓕᖓᓕᕐᒪᖔᑦ ᑕᒪᓐᓇ ᐱᓕᕆᐊᖑᓂᐊᖅ 

ᒥᒃᓵᓄᑦ ᐊᐱᕆᒃᑲᓐᓂᕐᓂᐊᕆᕕᖓ. 

 

ᐃᒃᓯᕙᐅᑕᖅ: ᒥᓂᔅᑕ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ 

ᐃᒃᓯᕙᐅᑕᖅ. ᑖᒃᑯᐊ ᑭᖑᕙᓚᐅᕐᒪᑕ 

ᓄᕙᖕᓇᕐᔪᐊᕐᒧᑦ ᐃᖅᑲᓇᐃᔭᖅᑎᑭᒃᓴᒧᓪᓗ ᑖᓐᓇ 

ᐅᖓᓯᒃᑐᒧᑦ ᑕᐅᑐᖂᖅᖢᑕ ᐃᓚᒌᒃᑐᐃᑦ 

ᐃᓚᐅᔪᓐᓇᒃᑲᓐᓂᖁᓗᒋᑦ ᐃᓕᓐᓂᐊᕐᕕᖕᒥ. ᑖᒃᑯᐊ 

ᐃᓕᓐᓂᐊᕆᐊᒃᑲᓂᖃᑦᑕᖅᑎᑦᓯᓂᕐᒧᑦ 

ᐱᔾᔪᑎᖃᖅᑐᖅ.  

 

ᐊ ᐸ ᑕ ᑲ ᐃᑭᐊᖅᑯᑎᒃᑯᑦ ᐋᖅᑭᒃᑕᐅᕙᓪᓕᐊᔪᖅ. 

ᐃᓚᖃᕐᓂᐊᖅᑐᖅ ᐃᓐᓇᕐᓄᑦ, ᓱᕈᓯᓄᑦ, ᒪᒃᑯᒃᑐᓄᑦ 

ᐊᒻᒪ ᐃᓕᓐᓂᐊᖅᑎᑦᓯᔨᓄᑦ. ᑖᓐᓇ ᐃᑭᐊᖅᑯᑎᒃᑯᑦ 

ᑐᕌᖅᑕᕐᕕᐅᔪᖅ 2022 ᐃᓕᓐᓂᐊᕐᕕᖓᑕ 

ᐊᕐᕌᒍᖓᓂ ᓴᖅᑭᓐᓂᐊᖅᑐᖅ. ᖁᐊᓇ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ); ᖁᔭᓐᓇᒦᒃ ᐃᒃᓯᕙᐅᑕᖅ, 

ᖁᔭᓐᓇᒦᖅᖢᒍᓗ ᑭᐅᔾᔪᑎᖓᓄᑦ. 

ᐃᓚᒌᑦᐱᖃᑕᐅᑎᑕᐅᓂᖏᑦ ᐊᖓᔪᖅᑳᕆᔭᐅᔪᐃᓪᓗ 

ᐱᖃᑕᐅᑎᑕᐅᓂᖏᑦ ᐃᓕᓐᓂᐊᖅᑎᑕᐅᑎᓪᓗᒋᑦ 

ᕿᑐᕐᖓᖏᑦ. ᑲᑎᒪᔨᕋᓛᖑᑲᐃᓐᓇᖅᑐᓄᑦ 

ᐃᓚᒋᔭᐅᓚᐅᖅᓯᒪᒻᒥᒐᒪ ᐃᓕᓐᓂᐊᖅᑐᓕᕆᔨᒃᑯᑦ 

ᐱᖁᔭᖓᓂᒃ ᕿᒥᕐᕈᓂᐊᖅᑐᓂ. ᓄᓇᓕᓐᓄᑦ 

ᖃᐅᔨᒋᐊᕋᑦᑕ ᐃᓱᒫᓗᑦᑐᒐᓛᓘᓚᐅᕐᒪᖓ ᓱᒻᒪᑦ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ 

ᐊᓈᓇᒃᑯᒋᔭᐅᔪᓂᓪᓗ ᐊᑖᑕᒃᑯᒋᔭᐅᔪᓂᒃ ᖃᓄᖅ 

ᐱᖃᑕᐅᑎᑕᐅᒍᓐᓇᕋᔭᕐᒪᖔᑕ ᐃᓕᓴᑎᑦᑎᔪᓂᒃ 

ᐃᓕᓴᕕᐅᑉ ᐃᓗᐊᓂ. ᕿᑐᕐᖓᒪ ᐃᓕᓴᐃᔨᖏᑦ 

ᐅᓂᒃᑳᖃᑦᑕᖅᑐᐃᑦ ᐱᖃᑕᐅᕕᔅᓴᕕᔾᔪᖃᕌᓘᒻᒪᒡᒎᖅ 

ᐊᖓᔪᖅᑳᕆᔭᐅᓗᓂ.  

 

ᑭᒃᑯᓕᒫᕌᓗᐃᑦ ᖃᕆᓴᐅᔭᒃᑯᑦ ᐃᑭᐊᖅᓯᕕᒻᒥ 

ᐊᑐᐃᓐᓇᖃᖅᐸᓐᖏᒻᒪᑕ ᑕᐃᒃᑯᐊ ᑕᑯᓐᓈᖅᑐᑎᒍᑦ 

ᖃᕆᓴᐅᔭᓕᕆᖃᑦᑕᓐᖏᑦᑐᐃᓪᓕ. 

ᐱᔭᕆᐊᑐᓂᖅᓴᕕᔾᔪᐊᕌᓗᒃ ᑕᐃᒃᑯᐊ 

ᐱᖃᑕᐅᑎᒐᓱᒋᐊᖏᑕ. ᖃᓄᐃᑦᑐᓂᒃ 

ᐃᑲᔪᖅᓰᔾᔪᑎᓂᒃ ᓴᖅᑭᔮᕆᐊᕈᑎᓂᒃ ᐊᑐᕐᓂᐊᖅᑭᓯ 

ᐊᓈᓇᒃᑯᒋᔭᐅᔪᓕᒫᑦ ᐊᑖᑕᒃᑯᒋᔭᐅᔪᓕᒫᑦ 

ᑲᒪᒋᔨᓕᒫᖑᔪᐃᑦ ᕿᑐᕐᖓᓄᑦ, ᓱᕈᓯᕐᓄᑦ. 

ᐱᖃᑕᐅᖃᑦᑕᕈᓐᓇᕐᓂᕐᒥᓂᒃ ᖃᐅᔨᒪᓂᐊᕐᖓᑕ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᒍᕌᔅ.  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ 

ᐃᒃᓯᕙᐅᑕᖅ. ᖁᔭᓐᓇᒦᑦᑕᐅᖅ ᐊᐱᕆᒻᒪᑦ. 

ᐱᓕᕆᕕᕗᑦ ᓴᓇᔪᑦ ᐊᕐᕌᒍᓄᑦ ᖁᓕᓄᑦ 

ᐸᕐᓇᐅᑎᓕᐅᖅᑐᖅ ᐊᖏᔪᖅᑳᕆᔭᐅᔪᓂᒃ 

ᐱᖃᑕᐅᑎᑦᑎᓂᕐᒥᒃ, ᐃᓚᒋᔭᐅᔪᓂᓪᓗ, 

ᓄᓇᓕᓐᓂᓪᓗ. ᒪᒃᑯᑦᑐᐃᓪᓗ ᐃᓕᓴᑎᑕᐅᑎᓪᓗᒋᑦ 

ᑕᒪᒃᑯᐊ ᐱᔭᕇᑦᑎᐊᖃᑦᑕᖁᔭᐅᖃᑦᑕᕐᖓᑕ. 

ᐊᕐᕌᒍᓄᑦ ᖁᓕᓄᑦ ᐸᕐᓇᐅᑎᓕᐊᕆᓂᐊᖅᑕᕗᑦ 

ᐃᑲᔪᖅᓰᒍᑕᐅᓂᐊᖅᑐᖅ ᐊᐅᓚᑎᔾᔪᓯᐅᔪᓂᒃ 

ᕿᒥᕐᕈᐊᖃᑦᑕᕐᓗᑎᒃ ᐊᒻᒪ ᐃᓚᒋᔭᐅᔪᐃᑦ 

ᑲᔪᖏᖅᓱᖅᑕᐅᖃᑦᑕᕐᓗᑎᒃ ᐱᖃᑕᐅᖁᔭᐅᓗᑎᒃ 

ᐃᓕᓴᕕᒻᒥ. 

 

ᐃᑲᔪᖅᓰᓂᕐᓗ ᑕᐃᒃᑯᓂᖓ ᖃᕆᓴᐅᔭᒃᑯᑦ 

ᐊᑐᐃᓐᓇᖃᖅᐸᓐᖏᑦᑐᓂ. ᐃᓛᒃᑯᑦ 

ᐊᐱᕆᔭᐅᖃᑦᑕᕐᓗᑎᖅᑲᐃ. ᐅᑎᕐᕕᒋᔪᓐᓇᓂᐊᖅᑕᕋ 

ᑖᓐᓇ ᒪᓕᒐᓕᐅᖅᑎ ᖃᐅᔨᒃᑲᓐᓂᓚᐅᕐᓗᖓ ᖃᓄᖅ 

ᐱᓕᕆᓯᒪᒻᒪᖔᑕ ᐃᓕᓴᕕᕗᑦ. ᖁᐊᓇ ᐃᔅᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐃᔅᓯᕙᐅᑕᖅ. ᐄ, 

ᓂᕆᐅᒋᑦᑎᐊᑐᐃᓐᓇᕐᓂᐊᓕᖅᑲᒃᑲ 

ᓇᓗᓇᐃᖅᑐᐃᓂᕆᓛᖅᑕᐃᑦ.  

 

ᑕᕝᕙᓂᑦᑕᐅᖅ ᐊᐅᓚᑦᑎᔨᐅᖃᑕᐅᔪᐃᑦ 

ᐱᖃᑕᐅᖁᔭᐅᓯᒪᒻᒥᒻᒪᑕ ᐊᑦᑐᖅᑕᐅᖃᑕᐅᔪᐃᑦ 21-

22 $1,710,000 ᑮᓇᐅᔭᔅᓴᖃᖅᑐᑎᒃ 

ᐊᑐᕈᒫᕐᓂᐊᖅᑐᖁᑎᔅᓴᖃᖅᑐᑎᓪᓗ. 2022-23 

ᐊᑐᕈᒫᕐᓂᐊᖅᑐᖁᑎᖏᓐᓂᒃ 

ᐊᖏᓪᓕᒋᐊᖅᑕᐅᓪᓗᐊᑲᓪᓚᔅᓯᒪᒻᒪᑕ 

$2,400,000ᖑᓂᐊᔪᔪᖅ $1,800,000ᖑᕙᔪᓪᓗᓂ 

ᐊᒻᒪ ᑕᒪᒃᑯᐊ ᐊᐅᓚᑦᑎᖃᑕᐅᔪᑦ 

ᐱᖃᑕᐅᑎᑕᐅᓗᑎᒃ ᑎᒥᐅᔪᐃᓪᓗ ᒐᕙᒪᒃᑯᓪᓗ 

ᐱᓕᕆᕕᖏᑦ ᐃᓄᐃᓪᓗ ᑎᒥᖁᑎᖏᑦ.  

 

ᖃᐅᔨᒪᒐᒪ ᒥᓂᔅᑕ ᐅᖃᐅᓯᖃᕐᓂᐊᖅᑐᒋᓐᖏᑕᕋ 

ᒪᓕᒐᖅᑎᒍᑦ ᐃᖅᑲᖅᑐᐃᕕᑎᒍᓪᓘᓐᓃᑦ 

ᐱᓕᕆᐊᖑᔪᓂᒃ ᑭᓯᐊᓂ ᑕᖅᑲᒃᑯᓄᖓ 

ᖃᐅᔨᒪᔭᐅᒻᒪᑦ ᓄᓇᕗᑦ ᑐᓐᖓᕕᒃᑯᑦ 

ᐃᖅᑲᖅᑐᐃᕕᒃᑰᑎᑦᑎᒻᒪᑕ 

ᐃᓕᓐᓂᐊᖅᑐᓕᕆᔨᒃᑯᓐᓂᒃ. 

 

ᑕᒪᒃᑯᐊ ᐊᐅᓚᑦᑎᖃᑕᐅᔪᐃᕈᓘᔭᖏᑦ 

ᐱᖃᑕᐅᑎᑕᐅᓂᖏᑦ ᐅᖃᐅᓯᕆᓪᓗᒍ ᑐᑭᓯᔭᒃᑯᓪᓕ 

ᐅᖃᖃᑎᖃᐃᓐᓇᕐᕙᓗᑦᑐᐊᓘᔮᕐᖓᑕ ᐃᓱᒫᓘᑎᓂᒃ 

ᓴᖅᑭᑦᑐᖃᕋᐃᒻᒪᓪᓗ ᑕᖅᑲᐅᖓ 

ᓴᖅᑭᖅᑕᐅᓚᐅᓐᖏᓐᓂᖏᓐᓂᒃ 

ᐃᖅᑲᖅᑐᖅᑕᐅᔾᔪᑎᐅᕈᕆᐊᖃᓚᐅᓐᖏᓐᓂᖓᓂᒃ 

ᐅᖃᐅᓯᖃᖅᐸᓪᓚᐃᕙᒻᒪᑕ. ᑖᒃᑯᐊ 

ᐊᖏᓪᓕᒋᐊᖅᑕᐅᑎᓪᓗᒋᑦ ᑮᓇᐅᔭᔅᓴᖏᑦ 

ᐃᖅᑲᓇᐃᔭᖅᑎᖏᑦ ᐊᒥᓱᕈᕆᐊᖅᑕᐅᓂᐊᖅᑲᑦ 

ᐅᕝᕙᓘᓐᓃᑦ ᐊᐅᓪᓚᕈᑎᔅᓴᑖᒃᑲᓐᓂᕈᒪᕕᓯ? 

ᓱᒻᒪᓐᐅᑯᐊ ᖁᕝᕙᕆᐊᖅᑕᐅᒐᓱᒻᒪᖔᑕ ᑮᓇᐅᔭᑦ 

ᓇᓗᓇᐃᖅᑕᐅᒍᓐᓇᖅᑲ? ᒥᓂᔅᑕᒧᓪᓗ ᖃᓄᕐᓗ 

ᑕᒪᒃᑯ ᐊᐅᓚᑦᑎᖃᑕᐅᔪᐃᑦ 

ᐱᖃᑕᐅᑎᑕᐅᒐᓱᓐᓂᖏᑦ ᑭᒃᑯᑐᐃᓐᓇᐃᑦ ᐃᓛᒃ 

ᐱᓕᕆᐊᖑᓲᖑᒻᒪᖔᑕ. ᖁᔭᓐᓇᒦᒃ ᐃᔅᓯᕙᐅᑕᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ 

ᐃᔅᓯᕙᐅᑕᖅ. ᒪᕐᕉᓕᖅᑲᖓᔫᔮᕐᖓᑦ ᐊᐱᖅᑯᑎ. 



ᐅᓪᓗᑐᐃᓐᓇᖅ, ᔫᓂ 3, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᒃᑯᐊᒃ ᒪᕐᕉᒃ ᑭᒡᒐᖅᑐᐃᔩᒃ ᐃᓛᒃᑯᑦ 

ᑭᐅᔪᐃᓐᓇᐅᖁᔭᕋᓗᐊᒃᑲ. ᓯᕗᓪᓕᖅᐹᒥ ᒥᔅᑕ ᓱᓕᒪᓐ 

ᑭᐅᓂᐊᖅᑯᖅ ᑮᓇᐅᔭᓕᑖᖅᑐᓂᒃ ᐊᒻᒪ ᒥᓂᔅᑕᐅᑉ 

ᕼᐊᐃᓂᐅᑉ ᑭᐅᓂᐊᖅᑯᖅ ᐃᖅᑲᖅᑐᐃᕕᓕᕆᓂᕐᒥᒃ. 

ᖁᐊᓇ ᐃᔅᓯᕙᐅᑕᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓱᓕᒪᓐ. 

 

ᓱᓕᒪᓐ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ, 

ᒪᓕᒐᓕᐅᖅᑎ ᑕᐃᒫᒃ ᐊᐱᕆᒻᒪᑦ ᖁᔭᓐᓇᒦᒃ. 

ᐊᖏᓪᓕᒋᐊᖅᑕᐅᓂᖏᑦ ᑖᒃᑯᐊ 

ᐱᓕᕆᐊᒃᑲᓐᓂᖃᕋᓱᒍᑎᐅᔪᐃᑦ ᐅᕙᒍᑦ 

ᑮᓇᐅᔭᖁᑎᖏᑕ ᐃᓗᐊᓂ ᐊᐅᓪᓛᖅᑎᕆᓚᐅᖅᑐᒍᑦ 

ᑕᐃᒃᑯᐊ ᐊᐅᓚᑦᑎᖃᑕᐅᔪᐃᑦ ᐱᓕᕆᐊᖑᕕᖏᑦ 

ᑕᕝᕙᓂ ᐃᓛᒃᑰᖓᖃᑦᑕᓚᐅᕐᖓᑕ 

ᑐᓴᐅᒪᔾᔪᑎᓕᕆᓂᖅ ᐊᒻᒪ ᑲᑐᔾᔨᖃᑎᒌᒍᑎᕗᑦ.  

 

ᑕᕝᕘᓇ ᐊᑲᐅᑦᑎᐊᔪᓐᖏᒻᒪᑦ ᑕᖅᑲᐅᖓ 

ᑐᓴᖅᑎᑦᑎᒐᓱᐊᖅᑎᓪᓗᑕ. ᑐᓴᐅᒪᑎᑦᑎᔨᕗᑦ 

ᐃᓛᓐᓂᒃᑯᑦ ᑲᓱᖅᓯᒪᑦᑎᐊᖃᑦᑕᕐᓂᔪᓐᖏᒻᒪᑕ. 

ᑕᐃᒃᑯᐊᓗ ᒥᓂᔅᑕᐅᑉ ᑐᖏᓕᖓᓄᑦ 

ᐅᓂᒃᑳᓕᐅᖃᑦᑕᓲᖑᖕᒪᑕ. ᑖᒃᑯᐊᒃ ᒪᕐᕉᒃ 

ᑲᑎᑦᑕᐅᓗᑎᒃ ᑕᒪᒃᑯᐊ ᑐᓴᕋᔅᓴᕈᓘᔮᓕᒫᑦ 

ᐊᐅᓚᑎᖃᑕᐅᔪᓄᑦ ᑐᓂᐅᖅᑲᖅᑕᐅᖃᑦᑕᓂᐊᕐᖓᑕ. 

ᖁᔭᓐᓇᒦᒃ ᐃᔅᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ 

ᕼᐊᐃᓐᓄ. 

 

ᕼᐊᐃᓐᓄ (ᑐᓵᔨᑎᒍᑦ): ᖁᔭᓐᓇᒦᒃ, 

ᐊᐱᖅᑯᑎᑦᑎᐊᕚᓗᐃᑦ ᑖᒃᑯᐊ ᒪᓕᒐᓕᐅᖅᑏᑦ. 

ᑭᒡᒍᑎᒋᓂᐊᖅᑕᕗᑦ ᐆᒻᒪᑎᓐᓂᓐᖔᖅᑐᒥᒃ 

ᑭᐅᓇᓱᖕᓂᐊᕋᒪ. ᐃᓕᓐᓂᐊᖅᑏᑦ ᓄᓇᕗᒻᒥ ᐊᒻᒪ 

ᓄᓇᖅᑲᑎᕗᑦ ᓄᓇᕗᒻᒥ ᐃᓄᑭᑦᑐᑯᓘᒐᑦᑕ 

ᓄᓇᕗᒻᒥ 

ᐱᓕᕆᖃᑎᒌᖕᓂᖅ, ᐃᖅᑲᓇᐃᔭᖃᑎᒌᖕᓂᖅ, 

ᖃᓄᖅᑑᖃᑎᒌᖕᓂᖅ ᐱᕕᔾᔪᐊᕆᔭᕗᑦ.  

 

ᐊᒻᒪ ᐃᑲᔪᕈᓐᓇᕌᖓᑦᑕ ᐃᖅᑲᖅᑐᐃᕕᖑᓐᖏᑦᑐᓂᒃ, 

ᐃᖅᑲᖅᑐᐃᕕᖕᒨᓐᖏᓐᖔᕐᓗᑕ ᑕᒪᑐᒥᖓ 

ᑐᕌᒐᖃᖃᑦᑕᖅᑐᒍᑦ. ᐃᖅᑲᖅᑐᐃᕕᖕᒨᖅᑕᐅᔭᕌᖓᑕ 

ᐱᓕᕆᐊᑦᑕ ᐃᓗᐊᓃᑦᑐᖅ ᐃᓚᖏᑦ, ᐅᕙᒍᑦ 

ᐅᕙᑦᑎᓐᓂᓐᖔᖃᑦᑕᓐᖏᑦᑐᖅ. ᑖᓐᓇ 

ᐃᖅᑲᖅᑐᐃᕕᒻᒦᒍᑕᐅᔪᖅ 

ᐃᓕᓐᓂᐊᖅᑐᓕᕆᓂᑐᐊᕐᒧᑦ ᐊᒃᑐᐊᓐᖏᑦᑐᖅ, 

ᓄᓇᕗᑦ ᒐᕙᒪᓕᒫᖅ ᐃᖅᑲᖅᑐᐃᕕᖕᒦᒍᑕᐅᔪᖅ. 

ᐅᕙᒍᑕᐊᖅ ᑎᒍᒥᐊᓐᖏᑕᕗᑦ ᖃᐅᔨᒪᓂᐊᖅᐳᓯ 

ᐃᓅᖃᑎᕗᑦ ᐱᔨᑦᑎᕋᖅᑕᕗᑦ ᐃᓱᒪᒋᔭᕗᑦ ᑕᒪᓐᓇ 

ᐊᑐᖅᑎᓪᓗᒍ ᐃᖅᑲᖅᑐᐃᕕᖕᒦᑎᑕᐅᓂᕆᔭᖓ 

ᐱᓕᕆᐊᑦᑕ ᐃᓚᖓ.  

 

ᑭᐅᐊᑦᑎᐊᕋᓗᐊᖅᐳᖓᑭᐊᖅ ᐃᓄᒃᑎᑐᓗ 

ᑭᐅᔪᒪᕋᑖᖅᑐᖓ ᐅᖃᐅᓯᕆᖅᑳᕋᒃᑯ. ᖁᔭᓐᓇᒦᒃ 

ᒪᓕᒐᓕᐅᖅᑎ. 

 

ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. 

ᖁᔭᓐᓇᒦᒃ ᑕᒪᒃᑮᒃ ᑭᐅᔭᖅᑐᖅᓯᒪᔫᒃ ᑭᐅᒻᒪᑎᒃ. 

ᐊᐱᖅᓱᖅᑐᖓᐃᓛᒃ ᑕᒪᒃᑯᐊ ᐊᐅᓚᑦᑎᖃᑕᐅᔪᑦ 

ᐱᖃᑕᐅᑎᑕᐅᒐᓱᓐᓂᑦ ᖃᓄᖅ ᑲᑎᒪᖃᑦᑕᓲᖑᕙᑦ 

ᐋᖅᑭᔅᓯᒪᔪᓂᒃ ᑲᑎᒪᕝᕕᒋᓂᐊᖅᑕᖏᓐᓂᒃ 

ᑲᑎᒪᖃᑦᑕᓲᖑᕙᑦ, ᖃᓄᕐᓗ ᑲᑎᒪᔾᔪᑎᔅᓴᓂᒃ 

ᐋᖅᑭᑦᑎᕆᓲᖑᕕᓯ? 

ᑐᑭᓯᑎᑕᐅᒃᑲᓐᓂᕈᒪᑐᐃᓐᓇᖅᑐᖓ ᖃᓄᖅ 

ᐱᖃᑕᐅᑎᑦᑎᓲᖑᒻᒪᖔᓯ ᑕᖅᑲᒃᑯᓂᖓ 

ᐊᐅᓚᑦᑎᖃᑕᐅᒋᐊᖃᖅᑐᓂᒃ. 

ᐊᔾᔨᒌᓐᖏᑦᑑᑎᕈᓘᒐᓗᐊᑦ ᑕᖅᑲᒃᑯᐊ 

ᐊᐅᓚᑦᑎᖃᑕᐅᓲᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ 

ᐃᔅᓯᕙᐅᑕᖅ. ᖁᔭᓐᓇᒦᑦᑕᐅᖅ ᐊᐱᕆᒻᒪᑦ. 

ᓇᐃᓈᕐᓗᒍ ᑭᐅᓗᒍ, ᐄ, 



ᐅᓪᓗᑐᐃᓐᓇᖅ, ᔫᓂ 3, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᖃᑎᖃᖅᐸᑦᑐᑦ 

ᑕᖅᑲᒃᑯᓂᖓ ᐊᐅᓚᑦᑎᖃᑕᐅᔪᓂᒃ.  

 

ᑲᑎᒪᖃᑎᖃᕐᓂᕗᓪᓕ ᓄᓇᕗᑦ ᑐᓐᖓᕕᒃᑯᓐᓂᒃ, 

ᐃᓕᓐᓂᐊᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᖃᖅᑐᐃᑦ 

ᑲᑎᒪᖃᑎᖃᐃᓐᓇᖃᑦᑕᖅᑐᓂᒃ ᐱᓇᓱᐊᕈᓰᒃ ᒪᕐᕉᒃ 

ᓈᒐᐃᒻᒪᑎᒃ ᑕᖅᑭᑕᒫᕐᓘᓐᓃᑦ ᐱᕕᔅᓴᖃᕐᓂᖏᑦ 

ᒪᓕᑦᑐᒋᑦ. ᐅᖃᐅᓯᖃᖃᑦᑕᖅᑐᑎᒃ ᑖᒃᑯᓂᖓ 

ᐃᖅᑲᖅᑐᐃᕕᒃᑰᕈᑎᐅᔪᓂᒃ ᐊᒻᒪᓗ ᖃᓄᖅ 

ᐋᖅᑭᒋᐊᖅᑕᐅᔪᓐᓇᕋᔭᕐᒪᖔᑦ 

ᐃᓕᓐᓂᐊᖅᑐᓕᕆᓂᖅ. ᑲᑎᒪᔾᔪᑎᔅᓴᓕᐅᓲᑦ ᑕᒪᒃᑭᒃ 

ᑭᓱᓂᒃ ᐅᖃᐅᓯᖃᕐᓂᐊᕐᒪᖔᑕ ᑲᑎᒪᓕᖅᑲᑕ 

ᐋᖅᑭᑦᑎᕆᓲᑦ. ᖁᕕᐊᓱᓲᑦ ᑲᑎᒪᒋᐊᔅᓴᖅ. 

ᐱᓕᕆᒋᐊᔅᓴᖅ ᐋᖅᑭᒍᔾᔨᒋᐊᔅᓴᖅ, ᐃᓛᒃ 

ᐅᓂᒃᑳᖃᕆᐊᔅᓴᖅ ᐱᓕᕆᐊᖑᕙᓪᓕᐊᔪᓂ.  

 

ᑲᑎᒪᖃᑎᖃᖅᐸᒻᒥᔪᒍᑦ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑭᒡᒐᖅᑐᐃᔨᖏᓐᓂᒃ, 

ᐃᓕᓐᓂᐊᖅᑐᓕᕆᔨᒃᑯᓪᓗ ᑲᑎᒪᔨᖏᓐᓂᒃ. 

ᑭᓱᑐᐃᓐᓇᕐᓂᒃ ᐅᖃᐅᓯᐅᔭᕆᐊᓕᖕᓂᒃ 

ᐅᖃᐅᓯᖃᖅᑐᑕ, ᐃᓱᒫᓗᓐᓇᖅᑐᓂᒃ 

ᓴᖅᑭᖅᑐᖃᕋᐃᒻᒪᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᐱᓕᕆᐊᖑᔭᕆᐊᖃᖅᑐᓂᒃ, ᐃᓕᓐᓂᐊᖅᑐᓕᕆᓂᐅᑉ 

ᒪᓕᒐᖓ ᐱᓪᓗᒍ. ᖁᐊᓇ ᐃᔅᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᑲᐃᑎᑦᑎᒋᐊᕈᓐᓇᕈᒪ 

ᑭᒃᑯᓕᒫᓂᒃ ᓇᐃᓈᖅᓯᒪᔪᓂᒃ 

ᐅᖃᖅᑕᐃᓕᒪᖃᑦᑕᕐᓗᓯ ᑐᓵᔩᑦ ᐃᑲᔪᕐᓂᐊᕋᔅᓯᐅᒃ. 

ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐃᔅᓯᕙᐅᑕᖅ. 

ᓇᐃᓈᖅᑐᒥᒃ ᐅᖃᕐᓂᕈᒪ ᒪᒥᐊᑉᐳᖓ.  

 

ᐃᓕᓐᓂᐊᖅᑐᓕᕆᔨᒃᑯᑦ ᓄᓇᓕᓐᓂ ᑕᑯᓐᓈᖅᑐᒋᑦ 

ᑭᒡᒐᖅᑐᐃᔨᖏᓪᓗ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᐅᖃᐅᓯᖃᖃᑦᑕᖅᐸᑦ ᑖᒃᑯᐊ 

ᐱᓕᒻᒪᔅᓴᐃᓂᕐᒥᒃ ᐱᖃᑕᐅᓂᖃᖃᑦᑕᕆᕙᑦ 

ᐃᓕᓐᓂᐊᑎᑦᑎᓂᕐᒥᒃ ᐱᓕᒻᒪᔅᓴᐃᓂᕐᒥᒃ ᑖᓐᓴ 

ᐅᖃᐅᓯᐅᓕᖅᑭᑦᑖᖃᑦᑕᖅᓯᒪᒻᒪᑦ ᑭᒡᒐᖅᑐᐃᔨᒃᑯᑦ 

ᑲᑎᒪᔨᖏᓐᓂᑦ. 

ᑮᓇᐅᔭᖃᖅᑎᑕᐅᑦᑎᐊᓐᖏᓗᐊᖃᑦᑕᕐᖓᑕᒎᖅ ᐊᒻᒪ 

ᑕᐃᒫᒃ ᓂᓪᓕᐊᖃᑦᑕᖅᓯᒪᒻᒪᑕ. 

ᑖᒃᑯᐊ ᑐᑭᒧᐊᒃᑎᑦᑎᔨᐅᖃᑦᑕᖅᑲᑦ 

ᐃᓕᓐᓂᐊᖅᑎᑕᐅᓂᖏᓐᓂᒃ ᐅᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᐊᒻᒪᑦᑕᐅᖅ ᑲᑐᔾᔨᖃᑎᒌᖏᓐᓂᒃ 

ᑭᒡᒐᖅᑐᐃᔨᖏᓐᓂᒃ ᐱᓕᕆᖃᑎᖃᖅᐸᒃᑭᕙᑦ 

ᐃᓕᓐᓂᐊᖅᑐᓕᕆᓂᖅ ᐃᓱᒪᒋᓪᓗᒍ ᓄᓇᕗᓕᒫᒥ? 

ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ 

ᐃᔅᓯᕙᐅᑕᖅ. ᖁᔭᓐᓇᒦᒃᑕᐅᖅ ᐊᐱᕆᒐᕕᑦ. 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᒻᒪᑕ ᐅᖃᖅᑲᐅᒐᒪ 

ᑕᐃᓐᓇ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎ 

ᒪᓕᑦᑐᒍ ᓄᑖᖅ ᐃᓚᖃᕐᓂᐊᕐᖓᑦ 

ᓇᓗᓇᐃᖅᑐᖅᓯᒪᓂᖅᓴᐅᔪᓂᒃ ᖃᓄᖅ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 

ᐃᓕᓐᓂᐊᖅᑎᑕᐅᒋᐊᖃᖃᑦᑕᕐᒪᖔᑕ ᐊᒻᒪᑦᑕᐅᖅ 

ᑭᒡᒐᖅᑐᐃᔨᖏᑦ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑕ. ᑖᓐᓇ ᐃᓚᒋᔭᐅᑎᑕᐅᓂᐊᖅᑐᖅ 

ᓄᑖᖑᔪᒥᒃ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎᒥ 

ᐊᒻᒪ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ 

ᑮᓇᐅᔭᖃᖅᑎᑦᑎᒃᑲᓐᓂᕆᐊᖃᕐᓂᐊᕐᖓᑦ 

ᑭᒡᒐᖅᑐᐃᔨᖏᓐᓂᒃ ᐊᒻᒪ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᓂᒃ. ᑖᒃᑯᐊ ᑮᓇᐅᔭᑦ 

ᑐᔅᓯᕌᕆᓛᑐᐃᓐᓇᕐᒥᔭᒃᑲ ᑕᕝᕙᓐᖓᑦ. ᖁᐊᓇ 

ᐃᔅᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐃᔅᓯᕙᐅᑕᖅ. 

ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒐᕕᑦ. ᐊᒻᒪ ᒪᑉᐱᒐᖓᓂ 

102 ᐱᓕᕆᐊᔅᓴᑦ ᐸᕐᓇᐅᑎᖏᓐᓂᒃ, 2022-

2023ᓕᑖᖅᑐᓂᒃ ᑭᖑᓪᓕᖅᐹᖓ ᐅᖃᐅᓯᖃᕐᖓᑦ 

ᐊᑐᓕᖅᑎᑦᑎᕙᓪᓕᐊᓗᑎᒃ ᐊᑐᓕᖁᔭᓕᐊᖑᓯᒪᔪᓂᒃ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᓕᒫᖓᓂᒃ 

ᑐᓴᐅᒪᑎᑦᑎᔾᔪᑎᓂᒃ. ᑭᓱᑦ ᐃᒃᑯᐊ 

ᐊᑐᓕᖁᔭᓕᐊᖑᓚᐅᖅᓯᒪᓐᓂᖅᑲᑦ ᐊᒻᒪᑦᑕᐅᖅ 

ᖃᓄᖅ ᐱᓕᕆᒋᐊᕐᓂᐊᕐᓗᓯ ᐋᖅᑭᑦᑎᕆᓯᒪᕕᓯ? 

ᖁᔭᓐᓇᒦᒃ ᐃᔅᓯᕙᐅᑕᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᐊᓇ 

ᐃᔅᓯᕙᐅᑕᖅ. ᐄ, ᓂᕆᐅᑦᑐᒍᑦ 

ᐃᓕᓐᓂᐊᖅᑐᓕᕆᔨᒃᑯᑦ 

ᐊᑐᓕᖅᑎᑦᑎᕙᓪᓕᐊᓛᕐᓂᐊᖅᑐᒋᓪᓗᑎᒍᑦ 

ᐊᑐᓕᖁᔭᓕᐊᖑᓯᒪᔪᓂᒃ ᐃᓕᓐᓂᐊᖅᑐᓕᕆᔨᓕᒫᓄᑦ 

ᑐᓴᐅᒪᔾᔪᑎᔅᓴᖏᑦ ᑐᓴᐅᒪᑎᑦᑎᒍᑎᔅᓴᖏᓐᓂᒃ ᒫᑦᓯ 

2023ᖑᓕᖅᑲᑦ. ᖁᐊᓇ ᐃᔅᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᓕᑭ. 

 

ᒪᓕᑭ (ᑐᓵᔨᑎᒍᑦ): ᐱᕙᓪᓕᐊᓂᕆᓯᒪᔭᑦᑎᓐᓂᒃ 

ᐅᓂᒃᑳᖁᔨᓕᖅᑐᖓ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐱᖁᔨᕗᖔᕈᑎᑕᖃᕐᖓᑦ ᐱᕙᓪᓕᐊᓂᕆᓯᒪᔭᑦᑎᓐᓄᑦ 

ᐅᓂᒃᑳᖁᔨᓕᖅᑐᒥᒃ. ᑖᓐᓇᓗ ᐊᐅᕙᔾᔪᑎᔅᓴᐅᓇᓂ 

ᐱᖁᔨᕗᖔᕈᑎ. ᓈᒻᒪᓴᖅᑐᐃᑦ ᐃᓵᓪᓕ. ᐄ, 

ᑳᓕᖅᐸᓪᓚᐃᒐᔅᓯ.  

 

>>ᐃᒡᓚᖅᑐᑦ 

 

ᐱᖁᔨᕗᖔᕈᑎ ᐊᖏᖅᑕᐃᓐᓇᐅᕗᖅ. ᐃᖅᓱᖅᑎ, 

ᑖᒃᑯᐊ ᐅᖃᕆᐊᖅᑐᖅᓯᒪᔪᐃᑦ 

ᐊᓂᑎᑲᐃᓐᓇᓚᐅᕐᒥᒃᑭᑦ ᐊᒻᒪ ᓂᑯᕕᓐᖑᓱᓕᖅᐳᖓ 

ᐱᕙᓪᓕᐊᓂᕆᓯᒪᔭᑦᑎᓐᓄᑦ ᐅᓂᒃᑳᕐᓗᖓ. 

 

ᐅᖃᖅᑎ (ᑐᓵᔨᑎᒍᑦ): ᐃᖏᓪᓗᓯ. ᐅᓂᒃᑳᖏᑦ 

ᑲᑎᒪᑐᐃᓐᓇᕐᓂᐅᑉ, ᒥᔅᑕ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᑲᑎᒪᔨᖁᑎᑎᑦ ᐃᓱᒪᔅᓴᖅᓯᐅᕈᑎᖃᕋᑖᖅᑐᑦ 

ᒪᓕᒐᔅᓴᖅ 1 ᐊᒻᒪ ᐱᕙᓪᓕᐊᓂᕆᓯᒪᔭᒥᓂᒃ 

ᐅᓂᒃᑳᕈᒪᔪᑦ. ᐅᖃᖅᑎ, ᐱᒋᐊᖅᑎᑦᑎᕗᖓ 

ᐅᓂᒃᑳᖏᑦ 

ᑲᑎᒪᑐᐃᓐᓇᕐᓂᐅᑉ ᓈᒻᒪᒋᔭᐅᖁᓪᓗᒍ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎᑕᖃᕐᖓᑦ. 

ᐊᐃᑉᐱᖅᑕᐅᕙ? ᒥᔅ ᕿᓕᖅᑎ. ᐱᖁᔨᕗᖔᕈᑎ 

ᓈᒻᒪᑦᑐᖅ. ᐱᖁᔨᕗᖔᕈᒻᒧᑦ ᐅᖃᐅᓯᔅᓴᑦ.  

 

ᐃᓚᖏᑦ ᒪᓕᒐᓕᐅᖅᑏᑦ: ᓂᕈᐊᖅ. 

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᓴᖅᑐᐃᑦ. 

ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ ᑲᔪᓯᔪᖅ.  

 

ᓈᓴᐃᑎᖓ 22. ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ 

ᒪᓕᒐᔅᓴᑦ. ᓈᓴᐅᑎᓕᒃ 23ᒨᓚᐅᓐᖏᓐᓂᑦᑎᓐᓂ 

ᐅᖃᓕᒫᕋᔅᓴᖃᕋᒪ ᐅᖃᐅᓯᔅᓴᒥᒃ. 

 

ᐅᖃᖅᑎᐅᑉ ᐋᖅᑭᒃᑕᖓ 

 

ᖁᔭᓐᓇᒦᒃ ᒪᓕᒐᓕᐅᖅᑎ, ᑲᑎᒪᔩᑦ. 

ᓇᓗᓇᐃᖅᓯᒍᒪᒐᒪ ᑲᑎᒪᕐᔪᐊᕕᒻᒧᑦ 

ᐃᓱᒪᑖᕆᓚᐅᖅᑕᓐᓂᒃ.  

 

ᒪᓕᒐᓕᐅᕐᕕᒻᒥ ᐃᔅᓯᕙᓂᖃᖅᑎᓪᓗᒍ ᔫᓐ 1, 2022 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒻᒧᑦ ᓴᖅᑭᖅᓯᓚᐅᕐᒪᑦ 

ᐃᓂᖅᑎᕆᔾᔪᑎᒥᒃ ᒪᓕᑦᑐᖃᕈᓐᓃᕐᓂᕋᐃᓪᓗᓂ. 

 

ᑕᐃᒪᓕ ᑖᓐᓇ ᐅᖃᐅᓯᕆᓚᐅᖅᑕᖓ 

ᓴᖅᑭᖅᑕᐅᑎᓪᓗᒋᑦ ᐃᖃᓗᐃᑦ ᑕᓯᓘᑉ 

ᒪᓕᒐᓕᐅᖅᑎᖓᑕ ᒪᓕᒐᓕᐅᖅᑎ ᐅᖃᓚᐅᖅᓯᒪᒻᒪᑦ 

ᑖᓐᓇ ᓯᕗᓕᖅᑎᒎ ᓱᓕᓐᖏᑦᑐᓂᒃ 

ᐅᖃᐅᓯᖃᖃᑦᑕᕐᖓᑦ ᑲᑎᒪᕐᔪᐊᕕᒻᒥ. ᐅᖃᓕᒫᕐᓗᒍ 

ᑖᓐᓇ. ᒪᓕᒐᓕᐅᖅᑎᐅᑉ ᓄᖅᑲᑎᑦᑎᓂᕆᓚᐅᖅᑕᖓ 

ᐅᖃᐅᓯᐅᒋᐊᖃᓚᐅᖅᑑᒐᓗᐊᖅ ᐱᔪᓐᓇᐅᑎᒥᒃ 

ᐊᐱᖅᑯᑎᖃᕐᓗᓂ.  
 

ᑕᐃᒪ ᐊᔾᔨᒌᓐᖏᑎᑕᐅᑉᐸᑎᒃ ᑖᒃᑯᐊ ᐱᒻᒪᕆᐅᒻᒪᑎᒃ, 

ᑕᐃᒫᒃ ᐃᓛᒃ ᖃᐅᔨᓴᖅᑕᐅᒋᐊᖃᕐᓂᖓ 

ᒪᓕᑐᐃᓐᓇᓲᖑᒻᒪᑦ ᑕᐃᔭᐅᔾᔪᓯᖓᓂᒃ. ᒪᓕᒐᕐᓂᒃ 

ᒪᓕᑦᑐᖃᕈᓐᓃᕐᓂᖅ ᐊᒻᒪ ᐱᔪᓐᓇᐅᑎᓕᕆᓂᖅ 

ᐊᔾᔨᒌᓐᖏᒻᒪᑎᒃ.  
 

ᑕᕝᕙᓂ ᓄᖅᑲᑎᑦᑎᒍᑎᖓᓂ ᒪᓕᒐᓕᐅᖅᑎ 

ᐅᖃᓚᐅᕐᖓᑦ ᓯᕗᓕᖅᑎᒎᖅ ᓱᓕᓐᖏᑦᑐᓂᒃ 

ᐅᖃᖃᑦᑕᕐᖓᑦ ᑲᑎᒪᕐᔪᐊᕕᒻᒥ.  
 

ᑲᑎᒪᕐᔪᐊᕐᕕᒃ ᐅᐊᔅᒥᓐᔅᑕᒥ ᒪᓕᑦᑕᐅᔪᖅ ᐅᕙᓂ 

ᒪᓕᑦᑐᒋᑦ, ᑖᓐᓇ ᐅᖃᐅᓯᖅ ᐸᓯᑦᑎᓂᐅᒻᒪᑦ 

ᓈᒻᒪᓴᓐᖏᓐᓂᕋᐃᓂᐅᓪᓗᓂ ᑲᑎᒪᕐᔪᐊᕕᒻᒥ 

ᑖᓐᓇᓗᑦᑕᐅᖅ ᐱᔪᓐᓇᐅᑎᓂᒃ ᐱᔾᔪᑎᖃᕆᓪᓗᓂ. 

ᑭᓯᐊᓂ ᑕᐃᒪᐃᒃᑲᓗᐊᖅᑎᓪᓗᒍ 

ᐊᐱᖅᑯᑎᑕᖃᕐᓂᐊᖅᑲᑦ ᑕᐃᒪᐃᑦᑐᒥᒃ 

ᑲᔪᓯᔪᖃᕐᓂᐊᖅᑲᑦ ᓯᕗᓪᓕᖅᐹᒥ ᑕᑯᔭᐅᔪᒥᓂᕐᓂᒃ 

ᐃᓱᒪᓕᐅᖅᑐᖃᕆᐊᖃᕋᔭᕐᖓᑦ ᐱᔮᖅᑯᒻᒥᒃ ᑖᓐᓇ 

ᓯᕗᓕᖅᑎ ᒥᔅᓯᖃᓐᖏᑦᑐᒧᑦ ᑐᕌᖅᑎᑦᑎᓕᕐᓂᕐᒪᖔᑦ 

ᑲᑎᒪᕐᔪᐊᕕᒻᒥ.  

 

ᑕᐃᒪ ᒪᓗᓐᓇᓯᑦᑕᐅᑎᒋᓂᐊᕐᓂᖅᑲᑦ 

ᖃᐅᔨᓴᖅᑕᐅᒋᐊᖃᖅᑑᔮᕐᓗᓂ ᑖᓐᓇ ᐊᐱᖅᑯᑎ. 

ᓇᓗᓇᐃᖅᑕᐅᑦᑕᐅᑎᒋᖅᑳᕆᐊᖃᕋᔭᖅᑐᖅ ᖃᓄᑎᒋ 

ᓯᕗᓕᖅᑎ ᐱᔮᕆᓗᓂ ᑕᐃᒪᐃᓐᓂᕋᖅᑕᐅᓂᖓ 

ᑕᐃᒪᐃᓐᓂᕐᒪᖔᑦ. 

 

ᑖᓐᓇ ᓄᖅᑲᑎᑦᑎᓂᕆᓚᐅᖅᑕᖓ ᐃᖃᓗᐃᑦ ᑕᓯᓘᑉ 

ᒪᓕᒐᓕᐅᖅᑎᖓᑕ. ᑖᔅᓱᒥᖓ 

ᓇᓗᓇᐃᖅᓯᓯᒪᑦᑎᐊᓐᖏᒻᒪᑦ. ᑕᐃᒫᓪᓗ 

ᐱᔾᔪᑎᒋᓪᓗᒍ ᐱᑯᑦᑐᖅᑐᖃᒥᓂᐅᒋᐊᖓ 

ᖃᐅᔨᓴᖅᑕᐅᖁᔨᓂᕐᒥᒃ ᐋᖅᑭᔅᓯᕕᔅᓴᐅᓐᖏᓚᖅ 

ᑖᓐᓇ ᐱᓪᓗᒍ.  

 

ᑕᐃᒪᓕ ᓱᒋᐊᖅᑐᖃᒃᑲᓐᓂᒋᐊᓐᖏᓚᖅ, ᐃᔅᓯᕙᐅᑕᖅ 

ᓱᒋᐊᒃᑲᓐᓂᕈᓐᓇᓐᖏᓚᖅ ᑕᒪᓐᓇ ᐱᓪᓗᒍ ᐊᒻᒪ 

ᐃᓱᓕᑉᐳᖅ. ᒪᑐᕗᖅ.  

 

ᖁᔭᓐᓇᒦᒃ ᒪᓕᒐᓕᐅᖅᑏᑦ ᓈᓚᑦᑎᐊᑲᐃᓐᓇᕐᖓᑕ. 

 

ᓈᓴᐅᑎᓕᒃ 23, ᑲᑎᒪᔾᔪᑎᔅᓴᑦ, ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒫᑦᓯ 7-ᒥᑦ ᑲᑎᒪᔾᔪᑎᔅᓴᐃᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 1 

 ᒪᓕᒐᒃᓴᖅ 2 

 ᒪᓕᒐᒃᓴᖅ 3 

 ᒪᓕᒐᒃᓴᖅ 5 

 ᒪᓕᒐᒃᓴᖅ 6 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ Mr. Clerk. 

ᐊᓂᓚᐅᓐᖏᓂᑦᑎᓐᓂ ᐱᓇᓱᐊᓯᐅᑉ ᓄᓐᖑᐊᓄᑦ 

ᐱᔭᕆᐊᑐᔪᖅᓯᐅᖅᓯᒪᔪᐊᓘᒐᑦᑕ ᑕᕝᕙᓂ 

ᐱᓇᓱᐊᕈᓯᕐᒥ 

ᐃᖅᑲᐃᑎᒋᐊᑐᐃᓐᓇᕐᓗᓯ ᒪᓕᒐᓕᐅᖅᑎᐅᖃᑎᒃᑲ ᐄ 

ᕿᑐᕐᖓᑎᓐᓂᒃ ᐱᓯᒪᑎᑦᑎᐊᕆᐊᖃᕋᑦᑕ 

ᓯᕗᓂᕆᒐᑦᑎᒍ ᐱᒻᒪᕆᓪᓚᕆᐊᓘᒻᒪᓂᓛᒃ 

ᐱᕈᑦᓴᑦᑎᐊᕈᑦᑎᒍ. ᓱᕈᓯᐅᓂᖏᓐᓂ 

ᐱᕈᒃᓴᑦᑎᐊᕈᑦᑎᒍ ᐃᓐᓇᕈᖅᓴᕋᐃᓗᐊᕐᓂᐊᖏᒻᒪᑕ.  

 

ᐅᓂᒃᑳᕆᐊᕐᔪᑲᐃᓐᓇᕐᓗᒍ ᐸᓂᒐ ᑕᓪᓕᒪᓂᒃ 

ᐅᑭᐅᖃᓚᐅᕐᖓᑦ ᐅᑭᐅᖃᔪᔫᒐᓗᐊᖅ ᒫᓐᓇ 

24−ᖑᓕᕐᒥᒻᒪᑦ ᐊᕐᕌᒍᖃᖅᑎᓪᓗᒍ ᑕᓪᓕᒪᓂᒃ 

ᖁᕕᐊᓱᕝᕕᐅᓕᕋᐃᒻᒪᑦ 

ᐱᓐᖑᐊᖃᑎᒋᖃᑦᑕᓚᐅᖅᓯᒪᒐᑦᑎᒍ ᐅᓐᓄᐊᓕᒫᖅ 

ᒪᑭᑕᖃᑦᑕᖅᑐᑕ ᐊᒻᒪ ᐅᓪᓛᕈᕋᐃᒻᒪᑦ ᑭᓯᐊᓂ 

ᓯᓂᓕᖅᐸᑦᑐᑕ.  

 

ᑕᐃᔅᓱᒪᓂ ᐱᓐᖑᐊᖃᑦᑕᖅᑐᐃᑦ 

ᐱᔭᕇᖅᐸᓪᓕᐊᓕᖅᑎᓪᓗᒋᑦ ᐃᓕᓴᕕᒃ 

ᐱᒋᐊᒃᑲᓐᓂᓕᓚᐅᖅᓯᒪᒻᒪᑦ ᓄᓕᐊᕐᒪᓗ 

ᑐᐹᖅᓴᖃᑦᑕᓕᓚᐅᖅᓯᒪᒻᒪᒍ 

ᐃᓕᓴᕆᐊᖅᑐᖃᑦᑕᕆᐊᖃᓛᓕᕐᒥᒻᒪᑕ 

ᑐᐹᖅᓴᖃᑦᑕᓕᓚᐅᖅᓯᒪᒻᒪᒍ ᐅᓪᓛᒃᑯᑦ 

ᐅᓪᓗᑐᐃᓐᓇᒃᑯᑦ. ᐸᓃ ᒪᑭᓕᕆᑦ ᐅᖃᐅᑎᓪᓗᓂᐅᒃ 

ᐅᓪᓛᖑᒻᒪᑦ, ᒪᑭᓕᕆᑦ. ᒪᑭᑎᒐᓱᑉᐸᒃᑲᓗᐊᖅᑐᓂᐅᒃ 

ᓯᓂᓕᖅᑮᓐᓇᖃᑦᑕᖅᑐᓂ. ᑕᐃᒪ ᐊᑕᐅᓯᐊᕐᓇᓂ 

ᑐᐹᖅᓴᖅᑐᓂᐅᒃ ᐸᓂᒃ ᑭᐅᓕᓚᐅᖅᓯᒪᔪᖅ 

ᐃᔩᒃᑲᓕᐅᑯᐊ ᒪᑐᓂᐅᓴᔪᐊᓗᑐᐃᓐᓇᐅᒻᒪᑎᒃ 

ᐊᔅᓱᕈᖃᑦᑕᓚᐅᕐᒥᔪᖅᑕᐅᖅ.  

 

>>ᐃᒡᓚᖅᑐᑦ 

 

ᐅᓪᓗᒥᓕ ᑕᐃᒪ ᐸᓂᒐ ᐸᓂᖃᓕᕐᒥᔪᖅᑕᐅᖅ 

ᑕᓪᓕᒪᓂᒃ ᐊᕐᕌᒍᓕᒻᒥᒃ ᑕᐃᒫᔅᓴᐃᓐᓇᖅ 

ᑕᐃᒪᐃᓕᐅᖃᑦᑕᓕᕐᒥᔪᒥᑦᑕᐅᖅ. ᐅᖃᖃᑦᑕᖅᑐᕐᓕ 

ᐃᔩᒃᑲ ᑕᖃᐃᖅᓯᖅᑎᑲᐃᓐᓇᕋᒃᑭᑦ.  

 

>>ᐃᒡᓚᖅᑐᑦ 

 

ᐱᓇᓱᐊᕈᓯᐅᑉ ᓄᓐᖑᐊᓂ ᖃᓄᐃᓐᖏᑎᐊᕐᓂᐊᖅᑯᓯ 

ᐊᔅᓱᕈᖅᓯᒪᒐᓗᐊᖅᑐᒍᑦ ᐱᓇᓱᐊᕈᓯᐅᓚᐅᖅᑐᒥ 

ᑕᖃᐃᖅᓯᑎᐊᕐᓂᐊᖅᑯᓯ.  

 

ᐅᓇ ᒪᑐᓯᒪᓂᐊᓕᕐᒥᔪᖅ ᓇᒡᒐᔾᔭᐅᕈᕋᓱᐊᕐᓂᖓᓂᒃ 

ᔫᓐ 6, 1:30 ᐅᓐᓄᓴᒃᑯᑦ.  

 

ᐃᖅᓱᖅᑎ 

 

>>ᑲᑎᒪᓂᖅ ᓄᖅᑲᖅᑐᖅ 12:03ᒧᐊᖅᑎᓪᓗᒍ 



 

 

 

 

 


